
“ሰላም የሚያስከፋቸው  ... ወደ ገጽ 4 ዞሯል

ጌትነት ምህረቴ

አዲስ አበባ፡- ከሰላም የምታተርፈው ኢትዮጵያ 
ስትሆን ሰላም የሚያስከፋቸው ኃይሎች የጦርነት 
ነጋዴዎች ናቸው ሲሉ የኢፌዲሪ ጠቅላይ ሚኒስትር 
ዶክተር ዐቢይ አሕመድ ገለጹ።

ጠቅላይ ሚኒስትር ዶክተር ዐቢይ አሕመድ  ትናንት 
በተካሄደው 6ኛው የሕዝብ ተወካዮች ምክር ቤት 2ኛ 
ዓመት የስራ ዘመን 4ኛ መደበኛ ስብሰባ ከምክር ቤት 
አባላት ለተነሱት ጥቄዎች  በሰጡት ምላሽ  እና ማብራሪያ 
እንዳሉት፤ ከሰላም የምታተርፈው ኢትዮጵያ ናት፤ 
ከሰላም የሚጎዳ ኢትዮጵያዊ የለም ባይባልም ግን እንደ 
አገር ሲታይ ሰላም ትርፋማ ነው። ሰላም የሚያስከፋቸው 
ኃይሎች የጦርነት ነጋዴዎች ናቸው ብለዋል።

“ውሃ በወንፊት ዘግኖ ከአንድ ጫፍ ወደ ሌላው 

“ሰላም የሚያስከፋቸው 
ኃይሎች የጦርነት 

ነጋዴዎች ናቸው”
- ጠቅላይ ሚኒስትር ዐቢይ አሕመድ

አዲሱ ገረመው

አዲስ አበባ፡- በዘንድሮው ዓመት  በማክሮ 
ኢኮኖሚው ዘርፍ  ሰባት ነጥብ አምስት በመቶ እድገት 
ይመዘገባል ተብሎ እንደሚጠበቅ ጠቅላይ ሚኒስትር 
ዐቢይ አሕመድ (ዶ/ር) አስታወቁ፡፡

ጠቅላይ ሚኒስትሩ ትናንት ከህዝብ እንደራሴዎች 
ለተነሱ ጥያቄዎች ምላሽና ማብራሪያ በሰጡበት ወቅት 
እንደገለጹት፤ የኢትዮጵያ ኢኮኖሚ ባለፉት ዓመታት፣ 
በተለይም ደግሞ ባለፈው ዓመት ሰው ሰራሽና የተፈጥሮ 
ፈተናዎችን በከፍተኛ ሁኔታ  ቢያስተናግድም፤ በቀላሉ 
የማይሰበርና በተያዘው የዕድገት መስመር የሚቀጥል 
በመሆኑ፤  ጫናን ተቋቁሞ  6 ነጥብ 16 ትሪሊየን ብር 
(127 ነጥብ 6 ቢሊየን ዶላር) ደርሷል፡፡  የነፍስ ወከፍ ገቢ 
አንድ ሺህ 212 ዶላር  ሆኗል፡፡ የማክሮ ኢኮኖሚው አምና 
ስድስት ነጥብ አራት በመቶ የተመዘገበ ሲሆን፤ በዘንድሮ 
ዓመት ሰባት ነጥብ አምስት በመቶ እድገት ያስመዘግባል  
ተብሎ ይጠበቃል፡፡

በማክሮ ኢኮኖሚው በያዝነው ዓመት ሰባት ነጥብ አምስት 
በመቶ እድገት ይጠበቃል

ዘላለም ግዛው 
 
አዲስ አበባ:- የፌዴራል መንግስት በአፍሪካ ህብረት 

አደራዳሪነት ከሕወሓት ጋር በደቡብ አፍሪካ የደረሰው 
ስምምነት አዲስ ምዕራፍ የሚከፍት መሆኑን በመከላከያ 
ሚኒስቴር የውጭ ግንኙነት እና ወታደራዊ ትብብር 
ዳይሬክተር ሜጀር ጄነራል ተሾመ ገመቹ ገለጹ።

በፌደራል መንግስትና በሕወሓት መካከል 
ስለተደረሰው የሰላም ስምምነት መቀመጫቸውን አዲስ 
አበባ ባደረጉ ኤምባሲዎች ላሉ የወታደራዊ አታሼዎች 
ሜጀር ጄነራል ተሾመ ትናንት ማብራሪያ ሰጥተዋል። 

በማብራሪያቸውም ጦርነቱ የሕዝብን ደህንነት አደጋ 
ላይ የጣለ እንደነበር፣ ስምምነቱ ለኢትዮጵያ ወሳኝ እና 
አዲስ የተስፋ ምዕራፍን የከፈተ መሆኑንም ነው የገለጹት።    

የተለያዩ የወታደራዊ አታሼዎች እና ዓለም አቀፍ 
ድርጅቶች ከመከላከያ ጋር ቀጥታ የስራ ግንኙነት አላቸው 

የሰላም ስምምነቱ አዲስ 
የተስፋ ምዕራፍ የከፈተ 

መሆኑን መከላከያ 
ሚኒስቴር አስታወቀ

ጠቅላይ ሚኒስትሩ የዓለም ባንክን መረጃ ዋቢ 
አድርገው እንደገለጹት፤ የኢትዮጵያ ኢኮኖሚ ከምስራቅ 
አፍሪካ አንደኛው፣ ከሰሃራ በታች ካሉ የአፍሪካ ሃገራት 

ደግሞ ሶስተኛው ግዙፍ ኢኮኖሚ ሆኗል፡፡ በኢትዮጵያ 
መደበኛና መደበኛ ያልሆነ ኢኮኖሚያዊ እንቅስቃሴዎች 

ሞገስ ጸጋዬ

አዲስ አበባ፡- በ14ኛው ዙር የ20/80 እና የ3ኛ ዙር 
በ40/60 25 ሺህ 791 የጋራ መኖሪያ ቤቶች ትናንት በዕጣ 
ለዕድለኞች ተላልፈዋል፡፡

የጋራ መኖሪያ ቤት የዕጣ አወጣጥ ስነስርዓቱ 
በተካሄደበት ወቅት የአዲስ አበባ ከተማ አስተዳደር 
ከንቲባ ወይዘሮ አዳነች አቤቤ እንደገለጹት፤ በ14ኛ ዙር 

26 ሺህ የሚጠጉ የጋራ መኖሪያ ቤቶች በዕጣ 
ለዕድለኞች ተላለፉ

በ20/80 93 ሺህ 352 በ3ኛ ዙር በ40/60 54 ሺህ 540 

በድምሩ 146 ሺህ 892 ቆጣቢዎች ብቁና ንቁ ተብለው 

ለዕጣ ዝግጁ እንዲሆኑ የተደረጉ ሲሆን 25 ሺህ 791 የጋራ 

መኖሪያ ቤቶች ለባለዕድለኞች በዕጣ ተላልፈዋል፡፡ 

በ1997 ዓ.ም ተመዝግበው የነበሩ ባለ 3 መኝታ ቤት 

ቆጣቢዎች ቁጥራቸው እጅግ አነስተኛ በመሆኑ ከ2005 ዓ.ም

ከሁመራ -ወልቃይት  
እስከ ሽራሮ ያለው 

የከፍተኛ ኤሌክትሪክ ኃይል 
ማስተላለፊያ መስመር 

እየተጠገነ ነው 

በማክሮ ኢኮኖሚው  ... ወደ ገጽ 4 ዞሯል

26 ሺ የሚጠጉ   ... ወደ ገጽ 4 ዞሯል የሰላም ስምምነቱ   ... ወደ ገጽ 4 ዞሯል



ዜና

ገመቹ ከድር

ሀረር፡- የቱሪዝም ሀብቶችን ለሀገር ውስጥና ለውጭ 
ሀገር ጎብኚዎች አገልግሎት በማዋል ከዘርፉ የሚጠበቀውን 
ገቢ ለማስገኘት 321 ዋሻዎችን ለቱሪዝም አገልግሎት 
ለማዋል በትኩረት እየሰራበት መሆኑን የኦሮሚያ ባህልና 
ቱሪዝም ቢሮ አስታወቀ፡፡ በክልሉ ዋሻዎች ላይ የተደረገ 
ጥናት ክልሉ የዓለም ቱሪዝም ቀን በሚያከብርበት ቀን 
ይፋ ተደርጓል፡፡ 

በኦሮሚያ ክልል ባህልና ቱሪዝም ቢሮ ዋሻ ጥናት 
ባለሙያ ናስር አህመድ ለኢትዮጵያ ፕሬስ ድርጅት 
እንደገለጹት፤ ቢሮው በክልሉ ለቱሪዝም ሀብት የሚውሉ 
ዋሻዎች ለሚፈለገው አገልግሎት እንዲውሉ ለማድረግ 
በዋሻ ጥናት አድርጓል፡፡ ከውጪ ሀገራት ባለሙያ ጋር 
በመሆን በተደረገው ጥናት ለ321 ዋሻዎች አስፈላጊ መረጃ 
መሰባሰቡንም ገልጸዋል፡፡ 

ጥናት ከተደረገባቸው ውስጥ ለ200 ዋሻ ካርታና 
ፕላን የተሰራላቸው ሲሆን አብዛኞቹ  በምስራቅና ምዕራብ 
ሀረርጌ እንደሚገኙ ጠቅሰው፤ ሌሎቹ በደቡብ ምዕራብ 
ሸዋ መልከ ቁንጡሬ አካባቢ ፣ ሰሜን ሸዋ ፣ ወለጋ ግምቢና 
ደምቢዶሎ እንደሚገኙ ጥናቱ አመላክቷል፡፡ 

ኢትዮጵያ በዋሻ ሀብት ከአፍሪካ ቀዳሚ ሀገር ናት 
ያሉት አቶ ናስር፤ አሁን ጥናት ከተደረገባቸው አካባቢዎች 

ክልሉ 321 ዋሻዎችን ለቱሪዝም አገልግሎት ለማዋል እየሰራ ነው

በምስራቅ ሀረርጌ አንድ ወረዳ ብቻ 55 ዋሻዎች መኖራቸው 
ክልሉ በዋሻ ሀብት ቀዳሚ መሆኗን ያሳያል ብለዋል፡፡ 

ከዓለም አቀፍ ዋሻ አጥዎች ጋር በመሆን ከክርስትና 
እምነት ጋር ተያይዘው ቤተክርስቲያን ውስጥ የሚገኙ 80 
ሰው ሰራሽ ዋሻዎች ማጥናት መቻላቸውን ገልጸው፤ እስከ 
አሁን በአደረጉት ጥናት ለ53ቱ ካርታና ፕላን ተሰርቶ 

በመጠናቀቅ ላይ እንደሚገኝ ገልጸዋል፡፡ 
እንደ ባለሙያው ገለጻ፣ ክልሉ ከተፈጥሮአዊና ሰው 

ሰራሽ ዋሻዎች በተጨማሪ በዋሻ ውስጥ የተጻፉ የተቀረጹ 
ቅርሶችና ጥንታዊ ታሪኮች (prehistoric painting and 
rock art ) ሀብት አለው፡፡ 

ከዚህ አኳያ በምስራቅ ሀረርጌ በዋሻ ውስጥ በተጻፉ 

ጥንታዊ ታሪኮች የምትታወቅ ሲሆን፤ ክልሉ ካሉት 
ጥንታዊ ቅርሶች በ126ቱ ላይ ጥናት በማካሄድ ለ60ዎች 
ካርታና ፕላን ተሰርቶለት በመጠናቀቅ ላይ ይገኛል ሲሉም 
ጠቅሰዋል፡፡

ፀሀይ ፣ ከዋክብት፣ ጨረቃ ፣ ፍየል ፣ ዝሆን ፣ 
ቀጭኔ ፣ ግመል  በቀይ፣ ነጭና ጥቁር ቀለማት ተቀርጸው 
በተለያዩ ቦታዎች መገኘታቸው ቦረና እና ባሬንቱ የአኗኗር 
ዘይቤያቸው ወንድማማቾች መሆናቸውን ከማሳየቱም 
በላይ አካባቢዉ በደን ተሸፍኖ እንደነበር የሚያሳይ ነው 
ብለዋል፡፡ 

በክልሉ ለኢንዱስትሪ ግብዓት፣ ለማዕድን ምርት፣ 
ለመድኃኒትነትና ለፊዚዮትራፒ አገልግሎት የሚውሉ 
ዋሻዎች መኖራውን በጥናታቸው ማረጋገጣቸውን 
ባለሙያው ገልጸዋል፡፡ 

ጥናቱ በመሬት ውስጥ የሚገኙ ተፈጥሮአዊና 
ሰው ሰራሽ ሀብቶችን መገኛ ቦታ በማሳየት ለጎብኚዎች 
ተጨባጭ መረጃ ለማቅረብ ከክልሉ በላይ ለሀገር ብሎም 
ለአፍሪካም ትልቅ ጠቀሜታ አለው  ብለዋል፡፡

በዋሻና ከዋሻ ጋር የተያያዙ ሀብቶች ህብረተሰቡን 
ተጠቃሚ ለማድረግ በሚደረገው ጥረት በከፍተኛ 
ትምህርት ተቋማት ጥናትና ምርምር ለሚያደርጉ 
ባለሙያዎች ትልቅ ጠቀሜታ አለው ብለዋል፡፡ 

ዘላለም ግዛው 

ይርጋለም:- በሲዳማ ክልል የይርጋለም የተቀናጀ 
የግብርና ኢንዱስትሪ ፓርክ የለማ 97 ሄክታር መሬት 
ለባለሀብቶች በሊዝ ለማስተላለፍ ዝግጁ ማድረጉን 
በክልሉ የኢንዱስትሪያል ፓርኮች ምክትል ሥራ አስፈጻሚ 
አቶ ኃይሉ የተራ ገለጹ። 

በፓርኩ ከገቡ አምራቾች መካከል የግብርና 
ምርቶችን ከአርሶ አደሩ ተቀብለው በማቀነባበር ለሀገር 
ውስጥና ለውጭ ገበያ ማቅረብ የጀመሩ መኖራቸውን 
ገልጸዋል። የአቮካዶ ምርትን ለውጭ ገበያ ማቅረብ 
ከጀመሩት የኢትዮጵያና የኔዘርላንድ ኩባንያዎች ባለፉት 
አራት ዓመታት አምስት ነጥብ ስምንት ሚሊዮን ዶላር ገቢ 
መገኘቱንም ጠቁመዋል። 

እንደርሳቸው ማብራሪያ፤ 11 ሼዶች ተገንብተው 
ተከራይተዋል፡፡ በፓርኩ ለማልማት ውል ከፈጸሙ 
20 የሀገር ውስጥና የውጭ ባለሀብቶች አራቱ ምርት 
ጀምረዋል፣ አንዱ በሙከራ ትግበራ ላይ ነው፤ ስድስቱ 
ደግሞ ከባንክ ጋር ውል ገብተው በሂደት ላይ ይገኛሉ፣ 
የለማ 97 ሄክታር ለባለሃብቶች በሊዝ ለማስተላለፍ ዝግጁ 
ሆኗል፡፡

294 ነጥብ አምስት ሄክታር ስፋት ያለው ፓርኩ፤ 
የገበያ፣ የማቀነባበሪያ፣ የመኖሪያ ስፍራ፣ የመዝናኛ፣ 
የቆሻሻ ማጣሪያ የያዘ ነው፡፡ የሕክምና፣ የፖሊስ ማዕከል 
እና ትምህርት ቤቶች ይኖሩታልም ብለዋል፡፡   

ፓርኩ ከአዲስ አበባ 318 ኪሎ ሜትር፣ ከሐዋሳ 
ከተማ ደግሞ 43 ኪሎ ሜትር ርቀት ላይ በይርጋለም 
ከተማ የኢትዮ-ኬንያ መተላለፊያ መስመር ላይ የሚገኝ 
በመሆኑ ለገበያ ምቹ መሆኑንም ጠቁመዋል፡፡   

የኔዘርላንድ ኩባንያ የአቮካዶ ዘይትን በተሻለ ዋጋ 
በአውሮፓ ገበያ እያቀረበ ነው፣ ኩባንያው 88 ሺህ 
ከሚሆኑ አርሶ አደሮች ጋር ትስስር ፈጥሯል ሲሉ ነው 
የገለጹት፡፡ በፓርኩ ገብተው ሥራ ከጀመሩት መካከል 
የኔዘርላንድ፣ የጣሊያን፣ የቻይናና ኢትዮጵያውያን 
ባለሀብቶች ይገኙበታል።

 የጆጆ (ዴይሊ) የወተት አምራች እና የማር ምርት 
ምርታቸውን ለኢትዮጵያ ገበያ ማቅረብ መጀመራቸውን 
እና የጆጆ ወተት አምራች ከሁለት ዓመታት በኋላ ምርቱን 
ለውጭ ገበያ ያቀርባል ተብሎ እንደሚጠበቅ እንዲሁም 
የቡና ምርት በሙከራ ምርት ላይ የሚገኝ እና የማር 
ማቀነባበሪያ ፋብሪካ እንዳለም ተናግረዋል፡፡   

ሙሉ ለሙሉ ሥራ ሲጀምር 57 ፋብሪካዎችን 

የይርጋለም ኢንዱስትሪ ፓርክ 
በሊዝ የሚተላለፍ 97 ሄክታር 

መሬት ዝግጁ አድርጓል

በጋዜጣው ሪፖርተር

ባሕር ዳር፡- ጃፓን ከባሕር ዳር ዩኒቨርሲቲና ከሌሎች 
አጋር መሥሪያ ቤቶች ጋር በመተባበር በአማራ ክልል ዘላቂ 
የግብርና ልማትን ለማረጋገጥ የሚያስችሉ የአፈር ጥናትና 
ምርምር እያደረገች መሆኑ ተገለጸ፡፡ ጃፓን በአማራ 
ክልል እያከናወነች ስለምትገኘው ሳትሪፕስ የተሰኘ የአፈር 
አያያዝና አጠቃቀም ትግበራ ዙሪያ ውይይት ተደርጓል፡፡

የባሕር ዳር ዩኒቨርሲቲ ፕሬዚዳንት ፍሬው ተገኘ 
(ዶ/ር) በዚሁ ወቅት እንደተናገሩት፤ የሚካሄዱ ጥናትና 
ምርምሮችን ወደ ተግባር በመለወጥ የሕዝቡን ችግር 
መቅረፍ ይገባል ብለዋል። 

ኢትዮጵያ በውሃም ሆነ በተፈጥሮ ሀብት የበለጸገች 
ብትሆንም እስካሁን በምግብ ራሷን አለመቻሏን 
የጠቆሙት ዶክተር ፍሬው፤ ስለሆነም የሚካሄዱ 
ጥናቶችን በመተግበር፣ ዘላቂ የሆነ የመሬትና የአፈር 
እንክብካቤ በማድረግ አስተማማኝና ዘላቂ  የምግብ 
ዋስትናን ማረጋገጥ ይኖርብናል ነው ያሉት።

ዶክተር ፍሬው እንዳሉት፤ በርካታ የማኅበረሰብ 
ክፍሎች ከድህነት ለመላቀቅ በጥናትና ምርምር የታገዘ 
ሥራ ያስፈልጋል። 

የአማራ ክልል ግብርና ቢሮ ምክትል ኃላፊ አልማዝ 
ጊዜው (ዶ/ር) በበኩላቸው፤ የምግብ ዋስትናን ለማረጋገጥ 
ከአጋር አካላት ጋር መሥራት አስፈላጊ ነው ብለዋል። 

ከጃፓን መንግሥትና ከባሕር ዳር ዩኒቨርሲቲ ጋር 
በመተባበር የአፈር መከላትን ለመከላከል በርካታ ጥናቶች 
መካሄዳቸውንም ዶክተር አልማዝ አስረድተዋል። ከጃፓን 
ጋር የተደረገው የወዳጅነት ስምምነት ጥናትና ምርምሮች 
እንዲሰፉና ዘላቂ ልማት እንዲተገበር ያስችላልም ነው 
ያሉት።

በኢትዮጵያ የጃፓን አምባሳደር ኢቶ ታካኮ 
የጃፓን መንግሥት በኢትዮጵያ የሚካሄደውን ልማት 
እንደሚደግፍ ጠቁመው፤ ለአፈር ለምነትና አካባቢ ጥበቃ 
ትግበራ የሚመለከታቸው አካላት ሁሉ ርብርብ ሊያደርጉ 
እንደሚገባም ጠይቀዋል። 

በኢትዮጵያ በተለይ በተራራማ አካባቢዎች ከፍተኛ 
የአፈር መሸርሸር መኖሩን የገለጹት አምባሳደሯ፤ በአፈር 
አያያዝና አጠቃቀም ዙሪያ የሚካሄዱ ጥናትና ምርምሮችን 
በመተግበር ዘላቂና አስተማማኝ መሬትን ለቀጣዩ ትውልድ 
ማስረከብ ያስፈልጋል ብለዋል።

ጃፓንና ኢትዮጵያ ከ90 ዓመታት በላይ የሁለትዮሽ 
ግንኙነት እንዳላቸው አምባሳደሯ ገልጸው፤ ኢትዮጵያ 
በአፍሪካ በጣም አስፈላጊ ሀገር ነች። በሕዝብ ብዛቷ 
ሁለተኛ፣ የአፍሪካ ሕብረት መዲናና ለማደግ ከፍተኛ 
እምቅ ሀብት ያላት ሀገር ነች ብለዋል፡፡ 

የጃፓን መንግሥት በግብርና፣ በትምህርትም ሆነ 
በሌሎች የልማት ፕሮጀክቶች የኢትዮጵያን መንግሥት 
ለመደገፍ ቁርጠኛ ነውም ብለዋል። አምባሳደሯ እንዳሉት 
የኢትዮጵያና የጃፓን የሁለትዮሽ ግንኙነት በሁሉም 
ዘርፎች ሳይቋረጥ ተጠናክሮ ይቀጥላል።

በአማራ ክልልም በአፈር አያያዝና አጠቃቀም፣ 
የሆስፒታሎችን ጤንነት የመጠበቅና በሌሎች ዘርፎችም 
ጃፓን እየሠራች እንደሆነ አምባሳደር ኢቶ ገልጸዋል።

ጃፓን 30 ቢሊዮን የአሜሪካ ዶላር በመመደብ 
በሚቀጥሉት ሦስት ዓመታት ኢትዮጵያን ጨምሮ 
በአፍሪካ ሀገራት ለማከናወን ካቀደቻቸው ዘርፎች ውስጥ 
አረንጓዴ አሻራ፣ የሰው ሀብት ልማት፣ የኅብረተሰብ ጤና 
አገልግሎት፣ የኢንቨስትመንት ልማት፣ የምግብ ዋስትና 
እና ሰላምና ደኅንነት ይገኙበታል ሲል የዘገበው አሚኮ 
ነው፡፡

እንደሚይዝ፣ 152 ሼዶች እንደሚኖሩትና ለ400 ሺህ 
ሰዎች የሥራ ዕድል ይፈጥራል ተብሎ እንደሚጠበቅም 
ነው የተናገሩት፡፡ 

የግብርና ግብዓትን ተቀብሎ በማቀነባበር እና 
ግብርናውን በማዘመን ወደ ኢንዱስትሪ ምርቶችን መቀየር 
ዋና ዓላማው አድርጎ የተቋቋመው ፓርኩ ለ131 ሺ አርሶ 
አደሮች የገበያ ትስስርና ለ1500 የአካባቢው ወጣቶች 
ቀጥተኛ የሥራ ዕድል መፍጠሩን አመልክተዋል፡፡ 

የግብርና ግብዓትን በማቀነባበር ወደ ኢንዱስትሪ 
መቀየር፣ ዘርፉን ማዘመን፣ የውጭ ምንዛሪን ማስገኘት፣  
የቴክኖሎጂ ሽግግር መፍጠር፣ ኢኮኖሚን ማሳደግና 
የሥራ ዕድል መፍጠር ዋና ዓላማው አድርጎ እየሠራ 
እንደሚገኝም አቶ ኃይሉ ገልጸዋል፡፡ 

ጃፓን በኢትዮጵያ የሚካሄደውን 
የግብርና ልማት እየደገፈች ነው

አቶ ኃይሉ የተራ

ፍሬው ተገኘ (ዶ/ር) ኢቶ ታካኮ

ዜና

አዲስ ዘመን   ረቡዕ ኅዳር 7 ቀን 2015 ዓ.ም

ዳግማዊት ግርማ 

አዲስ አበባ፡- በአማራ ክልል  ሁለት የሲሚንቶ 
ፋብሪካዎች ግንባታ ላይ መሆናቸውን የክልሉ ማዕድን 
ሀብት ልማት ቢሮ ገለፀ። በክልሉ በርካታ ባለሀብቶች 
በማዕድን ዘርፍ ላይ ገብተው የምርመራ ፍቃድ  በመውሰድ 
ወደ ማምረት  ስራ መግባታቸውም ተገልጿል።

የክልሉ ማዕድን ሀብት ልማት ቢሮ የህዝብ ግንኙነት 
ኃላፊ አቶ ይታየው ተስፋሁን ለኢትዮጵያ ፕሬስ 
ድርጅት እንደገለጹት፤  የምርመራ ፍቃድ ከወሰዱ ሰባት  
ኩባንያዎች መካከል ሁለቱ ወደ ግንባታ ገብተዋል። 

እንደ አቶ ይታየው  ገለፃ፤ በክልሉ በሲሚንቶ ዘርፍ 
ገብተው ለመስራት ፍቃድ ከተሰጣቸው ሰባት ኩባንያዎች 
መካከል ናሽናል  እና በረንታ ሲሚንቶ ፋብሪካዎች 
የግንባታ ስራ ጀምረዋል።

 የሲሚንቶ ፋብሪካዎቹ መገንባት እንደ ሀገር 
የተከሰተውን የሲሚንቶ እጥረት ችግር የመቅረፍ 
አስተዋፅዖ እንደሚያበረክት ነው አቶ ይታየው የገለፁት።

ናሺናል ሲሚንቶ ፋብሪካ በክልሉ ሰሜን ሸዋ 
እንሳሮ ወረዳ ለሜ እንዲሁም  በረንታ ሲሚንቶ በክልሉ 
ምስራቅ ጎጃም ዞን በረንታ እንደሚገኙም አቶ ይታየው 
ተናግረዋል። ናሽናል ሲሚንቶ ፋብሪካ የግንባታ ስራውን 
በቀጣይ አንድ አመት በማጠናቀቅ ከዚያ በኋላ ወደ 
ማምረት ስራ ይገባል ተብሎ እንደሚጠበቅ ተናግረዋል።

 በአማራ ክልል በርካታ ባለሀብቶች በማዕድን ዘርፍ 
ገብተው የምርመራ ፍቃድ  በመውሰድ ወደ ማምረት  ስራ 
መግባታቸውን የተናገሩት አቶ ይታየው፤ ክልሉ ባለፉት 
ሶስት ወራት ውስጥ ብቻ 46 ኪሎ ወርቅ ለገበያ ማቅረብ 
መቻሉንም ተናግረዋል።

በክልሉ ከአርባ አይነት በላይ የማዕድን ሀብት ይገኛል 
ብለው የተናገሩት አቶ ይታየው፤ በርካታ ባለሀብቶችም 
በኦፓል፣ ወርቅ፣ ሲሚንቶ፣ ግራናይት እና በመሳሰሉት 
የማዕድን ማምረትና ሽያጭ ላይ እየሰሩ ይገኛሉም 
ብለዋል።

ከዚህ በፊት በማዕድን ዘርፍ ላይ የመዋቅር ችግር 
እንደነበር ያወሱት አቶ ይታየው፤ በአሁኑ ጊዜ ችግሩ 
ከወረዳ እስከ ክልል በመፈታቱ በርካታ ወጣቶች የስራ 
ዕድል ተፈጥሮላቸዋል፤ የውጭ ምንዛሪ ግኝትንም 
ማበራከት ተችሏል ነው ያሉት። 

በግራናይት ማምረትም ፍቃድ ከወሰዱ መካከል 
ሁለት ኩባንያዎች ወደ ማምረት መግባታቸውን 
የተናገሩት አቶ ይታየው፤ በስራው የተሰማሩት አያልነህ 
ትሬዲንግ  ሃያ አራት ሰዓት በመስራት ላይ ሲገኝ፤ ቢአይካ 
የግራናይት ማምረቻም ላለፉት ሁለት ዓመታት በሀገር 
አቀፍ ደረጃ የግራናይት ምርቱን እያከፋፈሉ እንደሚገኙ   
ገልፀዋል።

በአማራ ክልል ያለውን የማዕድን ሀብት ወደ ጥቅም 
በመለወጥ ስራ ላይ በክልሉ ስራዎች እየተሰሩ መሆናቸውን 
የገለፁት አቶ ይታየው፤ ክልሉ በዘርፉ ለሀገር ኢኮኖሚ 
የራሱን በጎ አስተዋጽኦ ማበርከት መቻሉንም ተናግረዋል። 

አቶ ይታየው አማራ ክልል በርካታ የማዕድን 
ሀብት እንዳለው ይታወቃልና የሀገር ውስጥና የውጭ 
ሀገር ባለሀብቶች በክልሉ በማዕድን ዘርፍ ላይ መዋዕለ 
ንዋያቸውን እንዲያፈሱ ጥሪያቸውን አቅርበዋል።

በአማራ ክልል  
ሁለት የሲሚንቶ 

ፋብሪካዎች ግንባታ 
ላይ ናቸው

ጌትነት ተስፋማርያም

አዲስ አበባ፡- ከሁመራ - ወልቃይት እስከ ሽራሮ 
ያለው የከፍተኛ ኤሌክትሪክ ኃይል ማስተላለፊያ መስመር 
እየተጠገነ መሆኑን የኢትዮጵያ ኤሌክትሪክ ኃይል 
አስታወቀ።

የኢትዮጵያ ኤሌክትሪክ ኃይል የኮርፖሬት 
ኮሙዩኒኬሽን ዳይሬክተር አቶ ሞገስ መኮንን ለኢትዮጵያ 
ፕሬስ ድርጅት እንደገለጹት፤ በሰሜኑ ጦርነት ወቅት ጉዳት 
የደረሰባቸው ከፍተኛ የኤሌክትሪክ ኃይል ማስተላለፊያ 
መስመሮችና ማከፋፈያ ጣቢያዎች ጥገና እንደቀጠለ ነው። 

ከሁመራ እስክ ሽራሮ የተዘረጋውን የከፍተኛ ኃይል 
ማስተላለፊያ መስመር ጥገና ላይ በአማካይ በቀን እስከ 
200 የሚደርሱ የኢትዮጵያ ኤለኬክትሪክ ኃይል ሰራተኞች 
እየተሳተፉበት ይገኛሉ ብለዋል። 

በከፍተኛ የኃይል መስመሩ ላይ የሚገኙ የኤሌክትሪክ 
መስመሮች በጦርነቱ ምክንያት ጉዳት እንደደረሰባቸውና 
ተበጣጥሰው እንደነበር ያስታወሱት አቶ ሞገስ፤ 
የኤሌክትሪክ ኃይል ባለሙያዎችም መስመሮቹ ዳግም 
አገልግሎት እንዲሰጡ አስፈላጊውን ጥረት እያደረጉ 
መሆኑን ጠቁመዋል።

ከመስመር ጥገናው ባለፈ የወልቃይት አካባቢ 
የከፍተኛ ኤሌክትሪክ ማከፋፈያ ጣቢያው ቀደም ብሎ 
በነበረው  ጦርነት የተነሳ ጉዳት እንደደረሰበት አቶ ሞገስ 
አስታውሰዋል።

የወልቃይት ኤሌክትሪክ ማከፋፈያ ጣቢያ የጥገና 
ስራም እየተከናወነ መሆኑንና ባለሙያዎችና አመራሮች 
አስፈላጊው ክትትል እያደረጉበት መሆኑን ገልጸዋል። 

ሠራተኞችን ለሥራ ዝግጁ የማድረግ፣ የጥገና 
ግብዓቶችንና የመለዋወጫ ዕቃዎችን የማሰባሰብ 
ሥራዎች ቀድመው በመሰራታቸው እየተከናወኑ ያሉ 
የጥገና ሥራዎች ቅንጅት እንዲኖራቸው መርዳቱንም 
ተናግረዋል።

ከሁመራ -ወልቃይት  እስከ ሽራሮ ያለው የከፍተኛ ኤሌክትሪክ 
ኃይል ማስተላለፊያ መስመር እየተጠገነ ነው 

ከሁመራ -ወልቃይት እስከ ሽራሮ የከፍተኛ 
ኤሌክትሪክ ኃይል ማስተላለፊያ  መስመር ጥገና 
የደረሰበትን ደረጃ በተመለከተ የኢትዮጵያ ኤሌክትሪክ 
ኃይል በቀጣይ ጊዜያት ወቅታዊ መረጃዎችን ለሕዝብ ይፋ 
እንደሚያደርግም አስታውቀዋል።  

የሁመራና ወልቃይት ከተሞች እንዲሁም በዙሪያቸው 
የሚገኙ አካባቢያቸው ለረጅም ጊዜ ኃይል ተቋርጦ 
የቆየባቸው መሆኑ ይታወቃል።

 በተመሳሳይ የሽራሮ ከተማና አካባቢው ከጦርነቱ 
ጋር በተያያዘ ኤሌክትሪክ ተቋርጦባቸው ከቆዩ አካባቢዎች 
መካከል አንዱ ነው።  

በሌላ በኩል በሰሜን ኢትዮጵያ በተካሄደው ጦርነት 
ጉዳት ደርሶበት ሲጠገን የሰነበተው የወልዲያ አላማጣ 
የከፍተኛ ኃይል ማስተላለፊያ መስመር ጥገና ሙሉ 
በሙሉ ተጠናቆ አገልግሎት ላይ መዋሉ የሚታወስ ነው። 

በጥገና ሥራው ላይ ከተቋሙ ባለሙያዎች 
በተጨማሪ በየአካባቢው የሚገኝ ማህበረሰብን ባሳተፈ 
መልኩ በቅንጅት መሰራቱን ተቋሙ አስታውቋል። 

የኢትዮጵያ ኤሌክትሪክ ኃይል በጦርነት የወደሙ 
መሰረተ ልማቶችን ለመጠገን የተጀመረው ሥራ እንዲሳካ 
ጥረት እያደረጉ ለሚገኙ የተቋሙ አመራሮችና ሠራተኞች፣ 
የህብረተሰብ ክፍሎች፣ በየደረጃው ላሉ አመራሮች እና 
የፀጥታ አካላት ምስጋናውን አቅርቧል። 

የኢትዮጵያ ኤሌክትሪክ ኃይል ከብሔራዊ ግሪድ ጋር 
የተያያዙ የኤሌክትሪክ ኃይል ማመንጪያ ጣቢያዎችን፣ 
ከ66 ኪሎ ቮልት ኃይል በላይ የመሸከም አቅም ያላቸውን 
የኤሌክትሪክ ማስተላለፊያ መስመሮችንና ማከፋፈያ 
ጣቢያዎችን የማስተዳደር፣ የኦፕሬሽንና የጥገና ሥራዎችን 
እያከናወነ ይገኛል። 

ክፍለዮሐንስ አንበርብር

አዲስ አበባ፡- ከአንድ ወር በላይ የመጠጥ ውሃ 
አቅርቦት በመቋረጡ ለችግር መጋለጣቸውን ለኢትዮጵያ 
ፕሬስ ድርጅት ቅሬታቸውን ያቀረቡ ነዋሪዎች ገለፁ፡፡ 
ችግሩ በውሃ መስመር ላይ በተፈፀመ አሻጥርና በተወሰኑ 
አካባቢዎች ጉድጓዶች ላይ በደረሰ መጠነኛ የቴክኒክ ችግር 
የተከሰተ መሆኑ ተገልጿል፡፡

ቅሬታቸውን ለኢትዮጵያ ፕሬስ ድርጅት ከገለፁት 
ነዋሪዎች መካከል በወይራ አካባቢ ለምለም  በሚባል 
መንደር የሚገኙ ነዋሪዎች እንዳሉት፤ በአካባቢያቸው 
ከአንድ ወር በላይ የመጠጥ ውሃ ተቋርጦባቸው 
ቆይቷል፡፡ ይህም ለከፍተኛ እንግልት እንደዳረጋቸውና 
ከዚህም በተጨማሪ ለውሃ አቅርቦት መቋረጥ ምክንያት 
ከሚመለከታቸው አካላት በቅጡ እንዳልተነገራቸው 
እንዲሁም ቅድመ ጥንቃቄ እንዲያደርጉም መልዕክት 
አለመተላለፉን አስገንዝበዋል፡፡

በተመሳሳይ ሁኔታ ሃና ማርያም በሚባለው አካባቢ 
የመጠጥ ውሃ አቅርቦት ከተቋረጠ ከአንድ ወር በላይ 
መሆኑንና ለዚህም ከሚመለከታቸው አካላት ፈጣን 
ምላሽ ማግኘት አለመቻላቸው እንዳሳዘናቸው ነዋሪዎች 
ቅሬታቸውን ገልፀዋል፡፡ በመሆኑም ባለስልጣኑ 
ለደንበኞቹ የሚሰጠውን አገልግሎት እንዲፈትሽ 
ጠይቀዋል፡፡

የአዲስ አበባ ውሃና ፍሳሽ ባለስልጣን የኮሙኒኬሽን 
ዳይሬክተር ወይዘሮ ሰርካለም ጌታቸው በበኩላቸው፤ 
ከተለመደው የፈረቃ መርሐ ግብር የተናጠፉ ነዋሪዎች 
በጥቂት አካባቢዎች መኖራቸውን አስታውሰው፤ ይህም 
የተከሰተው በተወሰኑ የኃይል ተሸካሚ ምሰሶዎች ላይ 
በደረሰ ችግር ነው  ብለዋል፡፡ 

ከዚህም በተጨማሪ አልፎ አልፎ ጉድጓዶች ላይ 
በሚከሰቱ የቴክኒክ ችግሮች መሆኑን ጠቁመው፤ ይሁንና 
አንድ ወርና ከዚያ በላይ ውሃ አላገኘንም የሚለውን 

የውሃ አቅርቦት ከአንድ ወር በላይ በመቋረጡ ለችግር 
መጋለጣቸውን ነዋሪዎች ገለፁ

- የችግሩ መንስኤ በውሃ መስመር እና ኃይል አቅርቦት ላይ በተከሰተ ችግር  መሆኑም ተጠቁሟል

የነዋሪዎች ጥያቄ ባለስልጣኑ በቅጡ የማያውቀውና 
በዚህ ደረጃ የዘገየ አለመሆኑን አብራርተዋል፡፡ ቀደም 
ብለው የተከሰቱ ችግሮችን በፍጥነት እልባት እንዲያገኙ 
በመሠራቱ ችግሮቹ በአሁኑ ወቅት መቃለላቸውንም 
አረጋግጠዋል፡፡

የአዲስ አበባ ኤሌክትሪክ ኃይል አቅርቦት የህዝብ 
ግንኙነት ዳይሬክተር አቶ በቀለ ክፍሌ በበኩላቸው፤ አባ 
ሳሙኤል አካባቢ ያሉ ጉድጓዶች ለሃና ማርያም እና ሌሎች 
አካባቢዎች ግልጋሎት የሚሰጡ ሲሆን ጉድጓዶች ችግሩ 
ለተከሰተባቸው አካባቢዎች የውሃ አቅርቦት መሠረት 
መሆናቸውን አስታውሰው፤ 

ሆኖም በዚህ አካባቢ 27 የኤሌክትሪክ ምሰሶዎች 
መቆረጣቸውንና የኤሌክትሪክ ገመዶችንም ቆርጦ እዚያው 
ጥሎ የመሄድ ሁኔታ መታየቱን ጠቁመዋል፡፡ ለችግሩ 
እልባት ለመስጠት ከሚመለከከታቸው የመንግስት 
አካላት ጋር መነጋገራቸውንም አብራርተዋል፡፡

በተለይም በአቃቂ አባ ሳሙኤል አካባቢ በውሃ 
መስመሮች ላይ በተደጋጋሚ አሻጥር እየተፈፀመ 

መሆኑን ገልጸዋል፡፡ ወደ ውሃ የሚሄደው መስመር ጥገና 
በተደረገለት በአምስት ቀን ልዩነት መልሶ የማበላሸት 
ሁኔታዎች ተፈጥሯል ብለዋል፡፡ 

ይሁንና ችግሮችን በፍጥነት በመመለስና ለማህበረሰቡ 
ምላሽ ለመስጠትና ከአዲስ አበባ ውሃና ፍሳሽ ባለስልጣንና 
ከሚመለከታቸው አካላት ጋር በትብብር እየተሠራ 
መሆኑን አረጋግጠዋል፡፡

መረጃዎች እንደሚያመለክቱት፤ ባለስልጣኑ በአሁኑ 
ወቅት ለአዲስ አበባ ነዋሪዎች ከምድር እና ገፀ ምድር 
በማፈላለግና በማልማት ውሃ እያቀረበ ነው፡፡ ለከተማው 
ነዋሪዎች የገፈርሣ ግድብና ማጣሪያ ጣቢያ፣ የለገዳዲ 
ግድብና ማጣሪያ ጣቢያ እንዲሁም የድሬ ግድብ ከፍተኛ 
ውሃ የማምረት አቅም ያላቸው ሲሆን፤ ሌሎች ጉድጓዶችና 
የከርሠ ምድር ምንጮች ሆነው በማገልገል ላይ ናቸው፡፡ 

ባለስልጣኑን በቀን 700ሺ ሜትር ኪዩብ በላይ ውሃ 
እያቀረበ ቢሆንም የከተማዋ ዕለታዊ የውሃ ፍጆታ 1ነጥብ2 
ሚሊዮን ሜትር ኪዩብ ገደማ  መድረሱንም መረጃዎች 
ያመላክታሉ፡፡

አቶ ይታየው ተስፋሁን



ዜና

ገጽ 4       አዲስ ዘመን   ረቡዕ ኅዳር 7 ቀን 2015 ዓ.ም

ከ1ኛው ገጽ የዞረ

ከ1ኛው ገጽ የዞረ

ጫፍ መውሰድ እንደማይቻለው ሁሉ ሰላምና ብልጽግናን 
ለማስቀጠል ሲባል ጦርነት ማቆም በእጅጉ ያስፈልጋል„ 
ያሉት ጠቅላይ ሚኒስትሩ፤ለሰላማችንና ለብልጽግናችን 
ስንል ጦርነት ማቆምን ቀዳሚ ምርጫችን  አድርገናል 
ብለዋል።

የሰላም መጥፎ፣ የጦርነት ጥሩ የለውም ያሉት 
ጠቅላይ ሚኒስትሩ፤ ጦርነት እያሸነፍክም ቢሆን ሁሌም 
መጥፎ ነው፤ ምክንያቱም ዶላር እየተፋህና ሰው እየገደልን 
የሚገኘ ጥቅምና ጥሩ ነገር ሊኖር አይችልም፤ ጦርነት እንደ 
አገር እየቀጠለ የሚሄድ ከሆነ እንደቃለን ሲሉ ገልጸዋል።

የኢትዮጵያን ልዕልና ፣አንድነትና ህልውናን 
የሚገዳደር ኃይል ሲፈጠርና ይህ ችግር በሰላም መፍትሄ 
የማያገኝ ከሆነ ግን መፋለም ግዴታ ነው። ይህ  ትናንትም 
ነበር፤ ነገም ይቀጥላል ብለዋል።

ከዚያ በመለስ ባሉ ጉዳዮች በውይይትና በንግግር 
ችግሮችን መፍታት  ክፉ አይደለም፤ ድርድር፣ ንግግር፣  
ውይይት ካለ ለኢትዮጵያ  እድገትና ሰላም  ብቻ ነው፤ 

“ሰላም የሚያስከፋቸው ኃይሎች የጦርነት...
ለኢትዮጵያ ሰላምና ዕድገት ሲባል ለሚኖር ውይይት 
እንኳን አፍሪካ ውስጥ ሌላም ቦታ ካለ እንሄዳለን።” ሲሉ 
ለምክር ቤት አባላት ማብራሪያ  ሰጥተዋል።

“ከዚህ ቀደም እንዳልነው፤ አሁንም እንደምንለው 
ሰላም በእጅጉ ያስፈልጋል፤ ሰላም ማለት የጦርነት 
አለመኖር ብቻ ሳይሆን የህግና ስርዓት መከበርም ጭምር 
ነው” ያሉት ጠቅላይ ሚኒስትር ዐቢይ፣ ህግና ስርዓት 
እንዲከበር የሚደረግ ማንኛውም ንግግር ጎጂ ሊሆን 
አይችልም ነው ያሉት።

ሰላም ማለት ግን የጦርነት  አለመኖር  ብቻ ሳይሆን  
ህግና ስርዓትን  ማክበርም ነው፤ ሕግ እና ስርዓት በሀገሪቱ 
እንዲከበር የሚደረግ ማንኛውም ድርድርም የሚጎዳ 
አይደለም ብለዋል።

አሸባሪ ከተባለ ኃይል ጋር መነጋገር ሰላም እስካመጣ 
ድረስ፤ ሽብር ማስቀጠልና መደገፍ እስካልሆነ ድረስ 
የተከለከለ አይደለም ሲሉም አመልክተዋል።

ከድርድር በኋላ በመተማመን እጦትና ቃል 
የተገባውን ካለመፈፀም  ድርድሮች እንደሚበላሹ 
አውስተው፤ለአብነትም  በዓለም 154 ድርድሮች የከሸፉት  

ከተስማሙ በኋላ  ቃላቸውን ባለመጠበቃቸው መሆኑን  
ጥናት እንደሚያሳይ ተናግረዋል።

“እኛ አንድ እርምጃ  ሄደናል ፣ተወያይተናል፣ 
ተስማምተናል፣ ፈርመናል፤ ቀጥሎ የሚጠበቅብን  
የገባነውን ቃል በታማኝነት መፈፀም፣ ሰላማችንን  ዘላቂ 
ማድረግ ነው፤ ለዚህም ችግር እንዳይገጥም መስራት 
እንደሚገባና ስምምነቱ ፍሬያማ እንዲሆን መደገፍ 
ያስፈልጋል” ሲሉም ተናግረዋል።

ከወልቃይት ጉዳይ ጋር በተያያዘ  በሰጡት ምላሽ 
ደግሞ  “ብዙ ሽረባዎችና ሴራዎች አሉ ሲባል እሰማለሁ፤ 
በዚህ ሽረባ ውስጥ የመንግስት እጅ የለበትም፤ አንዳንድ 
ሰዎች የፌደራሉን መንግስት እያነሱ ብዙ ሽረባዎች 
ይሰራሉ፤ ሂደቱን ላለማበላሸት  ነው ዝም ያልነው፤ ሂደቱ 
መስመር ሲይዝ ለህዝቡ እናሳውቃለን” ብለዋል።

እኛ ደቡብ አፍሪካ የሄድነው በኢትዮጵያ ሰላም 
ለማምጣት ለመወያየት እንጂ  ወልቃይት ወደ አማራ 
ወይም ወደ ትግራይ ይሁን የሚለውን ለመወሰን አይደለም 
ያሉት ጠቅላይ ሚኒስትሩ፤በፕሪቶሪያ የተደረገው 
ውይይትም  ይህን የመወሰን ስልጣን የለውም ብለዋል። 

የወልቃይት ጉዳይም ህግና ስርዓትን ተከትሎ 
በውይይትና በምክክር ዲሞክራሲያዊ በሆነ መንገድ 
እንደሚፈታ ጠቁመዋል።

የትግራይ ህዝብ  ሰላምና መሰረተ ልማት 
እንደሚፈልግ  አውስተው፤ በጦርነቱ የተጎዱ አካባቢዎችን  
መደገፍ፣ መገንባት እና  የተፈናቀሉ ዜጎችን መመለስ ላይ 
ትኩረት ተደርጎ እየተሰራ እንደሚገኝ ገልፀዋል።

የሽብር ቡድኑ ሸኔን በተመለከተ ለተጠየቁት 
ጥያቄም፣ ቡድኑ ፍላጎቱ የማይታወቅ፤ የላኩትንም ሰዎች  
ግራ ያጋባ ነው፤ እታገልለታለሁ የሚለውን ህዝብ ጭምር 
የሚገድልና መሰረተ ልማት የሚያወድም ቡድን ነው 
ብለዋል።

“እኛ አሁንም አቋማችን ያው ነው” ያሉት ጠቅላይ 
ሚኒስትር ዐቢይ፤  “በኃይል የሚገኝ ጥቅም የለም፤  
በሽብር የሚገኝ ክብርና ዴሞክራሲ የለም፤ ዘላቂ ሰላም 
ማምጣትም አይቻልም፤ በንግግርና በፖለቲካ ብቻ 
ነው ፍላጎትን ማሳካት የሚቻለው፤ለዚህም  ጠንክረን 
እንሰራለን” ብለዋል።

በመኖራቸው እድገቱ ከዚህም በላይ ሊሆን ይችላል።
የብልጽግና ፍላጎት ኢትዮጵያ  በአፍሪካ ግዙፍ 

ኢኮኖሚ ካላቸው አገራት አንዷ እንድትሆን  ማስቻል ነው 
ያሉት ጠቅላይ ሚኒስትሩ፤ ጠንክሮ በመስራት ከዚህም 
የበለጠ ውጤት ማምጣት እንደሚቻል ጠቅሰዋል። 
በያዝነው ዓመት በተለይም የሰላም ሁኔታ ከተጠበቀ ሰባት 
ነጥብ አምስት በመቶ ለማስመዘግብ እቅድ መያዙንም 
ተናግረዋል።

የባለፈው ኢኮኖሚ የተመዘገበው በግብርው፣ 
በኢንዱስትሪው፣ በአገልግሎትና በፋይናንስ ዘርፍ በተሰሩ 
ሥራዎች እንደሆነ ገልጸው፤ እንደ ስንዴ፣ ሩዝና በቆሎ  
እንዲሁም ቡናና ፍራፍሬ ያሉ ምርቶች በኤክስፖርቱም 
ሆነ በምግብ ራስን በመቻልና አጠቃላይ ግብርናውን 
በማሳደግ ደረጃ ከፍተኛ ሚና  እንደነበራቸው አንስተዋል።

በአገር ውስጥ ሩዝ ማምረት የሚያስችል አቅም እንዳለ 
ትምህርት መወሰዱንና  ሩዝ በሚቀጥሉት ዓመታት ልክ 
እንደ ስንዴው በከፍተኛ ደረጃ እመርታ የሚታይበትና 
ወደ ኤክስፖርት እንደሚያድግ  ጠቁመዋል። በዘንድሮ 
ዓመትም ስምንት ሚሊየን ኩንታል እንደሚጠበቅ 
አስታውቀዋል። በበቆሎ እንዲሁ ከፍላጎት በላይ የሆነ 
ከፍተኛ ምርት መገኘቱን ጠቅሰዋል። በፍራፍሬም የታየው 

በማክሮ ኢኮኖሚው በያዝነው ዓመት...

ቆጣቢዎች ጋር ለዕጣ ብቁ መደረጋቸውንም ከንቲባ 
አዳነች ገልጸዋል፡፡ 

እንደ ከንቲባዋ ማብራሪያ፤ እጣ የወጣባቸው 
ቤቶች በርካታ ችግሮች የነበሩባቸው ቢሆኑም፤ 
ከተማ አስተዳደሩ ከ21 ቢሊዮን ብር በላይ ከንግድ 
ባንክ በመበደር በብዙ ውጣ ውረድ ችግሮችን 
በመፍታትና ክትትል  በማድረግ ለዕጣ  ብቁ 
እንዲሆኑ አድርጓል፡፡ 

ይሁን እንጂ በሀምሌ ወር 2014 ዓ.ም 
በወጣው የዕጣ አወጣጥ ስነስርዓት ላይ በተደረገው 
የማጭበርበር ስራ ምክንያት ለተጠቃሚዎች 
ለማድረስ የተደረገው ጥረት መደናቀፎች ገጥመውት 
እንደነበር ገልጸው፤ የ14ኛ ዙር የ20/80ና የ3ኛ 
ዙር የ40/60 የጋራ መኖሪያ ቤት የዕጣ አወጣጥ 
ስነስርዓት የገጠመንን ችግር ተቋቁመን ለባለዕድለኞች 
እንዲተላለፉ አድርገናል ብለዋል፡፡

ለዘመናት የፍሃዊነት ጥያቄ ይነሳበት የነበረው 
የቤት ዕጣ አወጣጥ ስነስርዓት የሚመለከተው 
ተገቢ አካል ተሳትፎበት ለቀጣይም ፍትሃዊነትና 
ግልጸኝነት በሚያሰፍን መልኩ ለመስራት የሚቻለው 
ሁሉ ጥረት ተደርጓል ብለዋል፡፡ 

ከንቲባ አዳነች እንደገለጹት፤ ቤቶችን በዚህ 
ሂደት ከዘራፊዎች ያዳንን ቢሆንም፤ ይህ አይነት 
የዝርፊያና የሕዝብን ሀብት ያለአግባብ የመጠቀም 
ዝንባሌ በዕጣ አወጣጥ ስነስርዓት ላይ የታየ ብቻ  
ሳይሆን  በብዙ መስኮች ፈተና ሆኗል፤ ይህም 
የምንመኘውን ፍትሃዊ ተጠቃሚነትን እንዳናረጋግጥ 
ትልቅ ጋሬጣ  በመሆኑ ልናስወግደው ይገባል 
ብለዋል፡፡ 

ከዚህ በፊት የነበረው ችግር እንዳይደገምና 
ያለፈውን ችግር በሚቀርፍ መልኩ አዲሱ የቤት 
ዕጣ የማውጣት ስርዓት በኢንሳ እንዲለማ ተደርጓል 
ያሉት ከንቲባዋ፤ ደህንነቱም የተረጋገጠ ነው 
ብለዋል፡፡ አዲስ የበለጸገው የዕጣ ማውጫ ስነስርዓት 
በቂ ፍተሻ ተደርጎለት ከተለያዩ ተቋማት የተውጣጡ 
በሙያቸው የተመሰከረላቸው አምስት ባለሙያዎች 
የተካተቱበት ቴክኒካል ኮሚቴ ተቋቁሞ እንዲፈተሽ 
መደረጉንም ገልጸዋል፡፡

ቤቶች በትክክል ለባለዕድለኞች እንዲተላለፉ 
ለማድረግ የቆጣቢዎች ዳታ  እንዲጣራ በማድረግ 
ለእጣ እንዲበቃ የማድረግ ስራ ተሰርቷል ያሉት 
ከንቲባ አዳነች፤ የተጣራውን የቆጣቢዎች ዳታ 
ወደ ሲስተም የሚያስገቡ ከመሬት አስተዳደር፣ 
ከመሬት ካዳስተር፣ ከኢትዮጵያ ንግድ ባንክና 
ከኢንሳ የተውጣጡ ባለሙያዎች ከቤቶች ልማትና 
ኮርፖሬሽን ባለሙያዎች ጋር እንዲሰሩት በማድረግ 
አስተማማኝ ማድረግ ተችሏል ብለዋል፡፡ 

ከዚህም ባሻገር ለዕጣ ከመቅረቡ በፊት 
የቅድመ ኦዲት ስራ በመስራት  ከተማ አስተዳደሩ  
አስፈላጊውን ሁሉ ጥንቃቄ በማድረግ ፍትሃዊ 
የዕጣ ማውጣት ስነስርዓት እንዲከናወን መደረጉን 
አረጋግጠዋል፡፡

26 ሺህ የሚጠጉ...
ከ1ኛው ገጽ የዞረ

ያሉት ኃላፊው፤ በደቡብ አፍሪካ ፕሪቶሪያ የተደረሰውን 
የስምምነት ሂደት እና ስምምነቱ ተግባራዊ በሚደረግበት 
ሁኔታ ላይ በናይሮቢ የተደረገው ስምምነትን አታሼዎቹ 
በየሂደቱ ከራሳችን ሊሰሙ ይገባል፣ ገለጻውም የዚህ አካል 
ነው ብለዋል። 

በስምምነቱ ውስጥ እንደመከላከያ የሚጠበቅብንን 
ሚና አስመልክቶ ያለንን ዝግጁነት እና ፍላጎት ለስምምነቱም 
ያለንን አክብሮት ለመግለጽ መሆኑን ነው ያሉት ሜጄር 
ጄኔራል ተሾመ፤ ከስምምነቱ የሚገኘውን ሰላም እና 
ፋይዳውን በማስገንዘብ ዝግጁነታችንን መግለጹ አስፈላጊ 
ነው፤ ለዚህም በቁርጠኝነት እንሰራለን ብለዋል።

ባለፉት ሁለት ዓመታት የተካሄደው ጦርነት 
የኢትዮጵያን ሰላም ያናጋ፣ የህዝብን በሰላም የመኖር፣ 
ወጥቶ የመግባትና የመኖር ደህንነትን አደጋ ላይ የጣለ 
እንደነበር ያስታወሱት ሜጀር ጄነራል ተሾመ፤ ስምምነቱ 
ወሳኝ እና አዲስ የተስፋ ምዕራፍን የከፈተ መሆኑን ነው 
የገለጹት። 

የመከላከያ ሰራዊት የኢትዮጵያን ሉዓላዊነት 
የማስከበር፣ የሕዝብን ደህንነት የማስጠበቅ እና 
የሰብዓዊ ድጋፍ በትግራይ፣ በአማራ እና በአፋር ክልሎች 
በተቀላጠፈ መንገድ እንዲደርስ የሚደረገውን ጥረት 
አጠናክሮ እንደሚቀጥልም ተናግረዋል።  

የተፈናቀሉ ዜጎች ወደ መኖሪያ ቀያቸው እንዲመለሱ 
እየተሰራ መሆኑን በመጠቆምም፤ የተደረሰው ስምምነት 
ተፈጻሚ እንዲሆን የሚመለከታቸው አካላት ድጋፍ 
ሊያደርጉ ይገባል ብለዋል። 

የሰላም ስምምነቱ አዲስ የተስፋ...
ከ1ኛው ገጽ የዞረ

“መከላከያ ሕዝባዊ ነው። አርሶ አደሩን በማገዝ፣ 
የተፈናቀሉትን ወደ አካባቢያቸው በመመለስ፣ ከኪሱ 
ገንዘብ እያዋጣ ድጋፍ በማድረግ፣ ከሬሽኑ ቀንሶ በማካፈል፣ 
የሕክምና አገልግሎት በመስጠት ወደ ቀደመው ሕዝባዊ 
ኃላፊነቱ ተመልሷል” ብለዋል። 

ከተለያዩ የህብረተሰብ ክፍሎች የሚደርሰውን 
ድጋፍ ባግባቡ በማዳረስ ኃላፊነቱን እየተወጣ ነው፤ 
ሕብረተሰብን እያገለገለና ድጋፍ እያደረገ ይቀጥላል 
ሲሉም ለወታደራዊ አታሼዎች እና ዓለም አቀፍ ድርጅቶች 
አረጋግጠውላቸዋል። 

የመከላከያ ሰራዊት የኢትዮጵያን ሉዓላዊነት 
የማስከበር፣ የሕዝብን ደህንነት የማስጠበቅ እና 
የሰብዓዊ ድጋፍ በትግራይ፣ በአማራ እና በአፋር ክልሎች 

በተቀላጠፈ መንገድ እንዲደርስ የሚደረገውን ጥረት 
አጠናክሮ እንደሚቀጥልም አብራርተዋል። 

የተፈናቀሉ ዜጎች ወደ መኖሪያ ቀያቸው እንዲመለሱ 
እየተሰራ መሆኑን በመጠቆምም፤ የተደረሰው ስምምነት 
ተፈጻሚ እንዲሆኑ የሚመለከታቸው አካላት ድጋፍ 
ሊያደርጉ ይገባልም ብለዋል።   

ተሳታፊዎች ኢትዮጵያ ለሰላም መስፈን የወሰደችውን 
ቁርጠኝነት፣ ርምጃ እና ፖለቲካዊ ውሳኔ አድንቀዋል። 
መከላከያ ሰራዊትም ስምምነቱን ተፈጻሚ ለማድረግ 
ያሳየውን ዝግጁነት እና  በደቡብ አፍሪካ ፕሪቶሪያ 
የተደረሰውን ስምምነት ለማስተግበር በናይሮቢ 
የተደረገውን ስምምነትም አድንቀዋል።      

ውጤት እንደሚደገም ገልጸዋል። 
ባለፉት አራት ዓመታት ከአራት ነጥብ ሰባት ቢሊየን 

በላይ አዳዲስ የቡና ችግኞች መተከላቸውንና  የዘንድሮ 
የቡና ምርት ከአምናው ከ20በመቶ በላይ እድገት 
እንደሚኖረው አመላክተዋል።  

ጠቅላይ ሚኒስትሩ፤ “ግብርና ላይ የጀመርነው ሥራ 
ተጠናክሮ ከቀጠለ ኢትዮጵያን የዳቦ ቅርጫት ማድረግ 
የሚያስችል መሠረት እንዳለ ያመላክታል። ነገር ግን 
ይህ ጅማሮ ነው መሥራት ከሚገባን በእጅጉ ሩቅ ነው 
ያለነው። ዋናው ፍላጎታችን ገበሬውንና በሬን መለያየት 
ነው። ገበሬና በሬ ከእርሻ ጋር ባለ ትስስራቸው ተላቅቀው 
በሌላ መንገድ ለምግብነት የሚውል የደለበ በሬ ማርባት 
እንጂ ለእርሻ በሬን እየገፉ ማረስ የሚቀርበት ደረጃ 
እስከምንደርስ በግብርና የተጀመረው ጥረት መቀጠል 
ይኖርበታል” ብለዋል።

በኢንዱስትሪው ዘርፍ አራት ነጥብ ዘጠኝ እድገት 
ማምጣት እንደተቻለ፤  ከአምናው በተወሰነ ደረጃ ቅናሽ 
ማሳየቱንና  ይህም በኮንስትራክሽን ዘርፍ ከሲሚንቶ 
ጋር ተያይዞ ያለው እንደሆነ ጠቅሰዋል። ሆኖም 
በማኑፋክቸሪንግ ዘርፍ  በተለይ ኢትዮጵያ ታምርት 
በሚለው ንቅናቄ ጥሩ ውጤት መገኘቱን ጠቅሰዋል። 

በዚህ ዓመት እድገቱን ከፍ ለማድረግ ጥረት ይደረጋል 
ብለዋል።

በሌላ በኩል የአገልግሎት  ዘርፍ ሰባት ነጥብ 
ስድስት በመቶ እድገት ማስመዝገቡን ገልጸዋል። 
ይህም ከአጠቃላይ ጂዲፒ ድርሻው ከፍተኛ እንደሆነ 
አመላክተዋል። በአገልግሎት ዘርፉ የኢትዮጵያ 
አየር መንገድ፣ ኢትዮ ቴሌኮም፣ ፋይናንስ፣  ከፍተኛ 
እመርታ ከታየባቸው ሴክተሮች ውስጥ እንደሚመደቡ 
አስታውቀዋል። ከዚህም ባሻገር ሜጋ ፕሮጀክቶች 
በተገባው ቃል መሠረት እየተፈጸሙ ይገኛሉ ብለዋል። 

ያጋጠመው የዋጋ ግሽበት የኢትዮጵያ ፈተና ብቻ 
ሳይሆን የዓለም አቀፉ ማህበረሰብ ችግር  እንደሆነ 
ጠቅሰው፤  ባለፉት አራት ወራት የግሽበት ሁኔታ 
እየቀነሰ  መሆኑን ይህም በተወሰዱ ርምጃዎች የተነሳ 
የተገኘ  ውጤት ነው ብለዋል። ኮቪድ 19ኝን ፈተና ብቻ 
ሳይሆን ዕድል  አድርጎ መጠቀም እንደተቻለው ሁሉ የዋጋ 
ግሽበትም ላይ ተመሳሳይ ርምጃ መውሰድ እንደሚገባ 
አስገንዝበዋል። በዚህም ብክነት መቀነስ፣ ያለው ለሌለው 
ማጋራት፣ በጓሮም ሆነ በማሳ ማምረት፣ ከሌብነትና 
ከስንፍና መታቀብ፣ ከግጭት ሰላምን፣ ከስንፍና ትጋትን 
ከሌብነት ሀቀኝነትን መምረጥ ያስፈልጋል ነው ያሉት። 

የአዲስ ዘመን ምክትል ዋና አዘጋጆች 

 • ወርቁ ማሩ

 • ኃይሉ ሣህለድንግል

 • አልማዝ አያሌው

 • እስማኤል አረቦ
 

የኢፌዴሪ ጠቅላይ ሚኒስትር ዶክተር ዐቢይ አሕመድ ትናንት በህዝብ ተወካዮች ምክር ቤት ቀርበው ከምክር ቤቱ አባላት 
ለተነሱ ጥያቄዎች መነሻ በማድረግ የሰጡት ማብራሪያና ምላሽ፤

ሰላም የሁሉም ነገር መሰረት ነው።የዜጎች የመኖር ዋስትና የሚረጋገጠው፣ ሰርቶ መለወጥ የሚቻለው፣ የተጀመሩ 
ሀገራዊ ትልሞች መሳካት የሚችሉት፣ የትውልድ ቅብብሎሽ የሚኖረውና የሀገር ህልውና የሚረጋገጠው ሰላም ሲኖር 
ብቻ ነው። ኢትዮጵያውያንም ይህንኑ ሃቅ ስለሚረዱ ለሰላም ከፍተኛ ዋጋ ይሰጣሉ።

የኢትዮጵያ ሕዝብ ሰላም ወዳድ ህዝብ ነው። ለዘመናት አብሮ ተከባብሮ በመኖርና የሰላም ተምሳሌት በመሆን 
በአርአያነት ሲጠቀስ የኖረ ሕዝብም ነው። ከኢትዮጵያውያን ዘመን ተሻጋሪ አኩሪ መገለጫዎች መካከል የብሔር፣ 
የእምነት፣ የቋንቋ፣ የባህልና ሌሎች ልዩነቶችን ዕውቅና በመስጠት ተሳስቦና ተከባብሮ መኖር ትልቁ እሴት ነው። 
የኢትዮጵያ ሕዝብ ለብዙ ሺህ ዘመናት እነዚህን ዕሴቶች አክብሮ ለዘመናት አብሮ ኖሯል።

ሆኖም የኢትዮጵያ ሕዝብ ሰላም ወዳድ ቢሆንም በጦርነቶችም የተፈተነ ሕዝብ ነው። የሀገር ህልውና አደጋ 
ላይ ሲወድቅና  አንድነቱ ስጋት ውስጥ ሲገባ  አደጋዎቹን ለመቀልበስ ራሱን ለአኩሪ መስዋዕትነት አሳልፎ የሚሰጥ 
ኩሩ ሕዝብ ነው። ጦርነት አማራጩ ባይሆንም ለሀገር ሉአላዊነትና ለማንነቱ ክብር ሲል ጦርነትን በአኩሪ ድል 
የሚደመድም ጀግና ሕዝብ ነው።

ባለፉት ሁለት ዓመታትም የኢትዮጵያ ሕዝብ የሀገር ሉአላዊነትና የግዛት አንድነትን ለማረጋገጥ በርካታ 
መስዋዕትነት የከፈለ ሕዝብ ነው። በመስዋዕትነቱም የሀገሩን ሉአላዊነት አጽንቷል፤ አንድነቱን አጠናክሯል፤ ዳር 
ድንበር አስከብሯል። የኢትዮጵያን  መፍረስ ለሚመኙ ባዕዳንና ጣልቃ ገቦች በቂ ትምህርት ሰጥቷል። 

የኢትዮጵያ ሕዝብና መንግስት ወደማይፈልጉት ጦርነት ከመግባታቸው በፊት በርካታ የሰላም ጥረቶችን 
ሲያደርጉ ቆይተዋል። ሽማግሌዎችንና ታዋቂ ሰዎችን ጭምር በመላክ ለሰላም ያላቸውን ፍላጎት በተደጋጋሚ 
ገልጸዋል። ከዚህም አልፎ  ኢትዮጵያ  አውዳሚው ጦርነት ውስጥ ሆና የሰላም ያለህ ሲሉ ቆይተዋል። ለሰላም ሲባል  
የትም ቦታ ፤በማንኛውም ጊዜ እና በማንኛውም ርዕሰ ጉዳይ  ለመወያየት ፍቃደኝነታቸውን ገልጸዋል። ጥረቱም ፍሬ 
አፍርቶ በመንግስትና በሕወሓት መካከል ታሪካዊ የሚባል የሰላም ስምምነት ተፈርሟል።

በአፍሪካ ኅብረት ጥላ ስር  በደቡብ አፍሪካ ፕሪቶርያ በተካሄደው የሰላም ስምምነት ሁለቱም ወገኖች ታሪክ 
ጽፈዋል። አስራ ሁለት አንቀጽ ያለው የሰላም ስምምነት በማውጣት ሰላምን አውጀዋል። በፕሪቶርያ የተካሄደው 
ስምምነት ለዘመናት መፍትሄን በጠብመንጃ ለማምጣት ሲኬድበት የነበረውን ኋላ ቀር አስተሳሰብ የሰበረና ስልጡን 

የሰላም መጥፎ፣ የጦርነት ጥሩ የለውም!

የተከበሩ አፈጉባኤ፣ የተከበራችሁ የምክር ቤት 
አባላት፤ ክቡር ፕሬዚዳንት በሁለቱ ምክር ቤት መክፈቻ 
ላይ ያቀረቡትን ንግግር አስመልክቶ እንዲሁም ተጨማሪ 
ሃሳቦችን ምላሽ ለመስጠት ዕድል ስላገኘሁ እጅግ አድርጌ 
አመሰግናለሁ። በተቻለ መጠን የተነሱ ጥያቄዎችን አድሬስ 
ለማድረግ እሞክራለሁ።

በመጀመሪያ ከኢኮኖሚ ጋር ተያይዞ ለተነሱ 
ጥያቄዎች የማክሮ ኢኮኖሚ ሁኔታችን ምን ይመስላል? 
ዕድገታችን በንግግሩ አልተመላከተም፤ የዘንድሮ ዓመት 
የዕድገት ዕቅዳችን ምን ይመስላል የባለፈው ዕድገታችንስ 
ምን ያህል ነው? የሚል እና መሰል ጥያቄዎች ተነስተዋል። 
የኢትዮጵያ ኢኮኖሚ ላለፉት ዓመታት በተለይም ባለፈው 
ዓመት በርከት ያሉ ሰው ሰራሽ ፈተናዎች እና አደጋዎች 
ገጥመውት እንደነበር ሁላችሁም ታስታውሳላችሁ። 
ከፍተኛ ፈተና ከፍተኛ (ቻሌንጅ) የነበረበት ዓመት 
ስለነበረ፤ ጦርነት በአገር ውስጥ በውጪም የዩክሬን እና 
የራሺያ ጦርነት በዓለም ደረጃ የፈጠረው ጫና፣ እንዲሁም 
ድርቅ፣ ኮረና ተያይዘው የመጡ ጫናዎች በስፋት ዱቀሳ 
ያሳረፉበት ዓመት ነበር ማለት ይቻላል። 

ነገር ግን አንድ ሰው በፈተና ውስጥ ሲያልፍ፣ በችግር 
ውስጥ ሲያልፍ ያ ሰው ጠንክሮ በርትቶ እንደሚወጣው 
ሁሉ፤ የኢትዮጵያም ኢኮኖሚ (ረዚሊያንት) መሆኑን 
በቀላሉ የማይሰበር መሆኑን፤ የጀመረውን የዕድገት 
ትራጀክተሪ ማስቀጠል የሚችል መሆኑን ለኢትዮጵያ 
ኢኮኖሚስቶች ብቻ ሳይሆን በዓለም አቀፍ ደረጃ ያሉ 
ይህንን ጉዳይ የሚገመግሙ ሰዎችን ግራ እስኪያጋባቸው 
ድረስ ኢኮኖሚው ያጋጠመውን ፈተና ተቋቁሞ መሻገር 
ችሏል። ጫና ተቋቁሞ መሻገር ችሏል ሲባል፤ የኢትዮጵያ 
ኢኮኖሚ በ2014 የበጀት ዓመት መጨረሻ ላይ 6 ነጥብ 16 
ትሪሊየን ደርሷል። ይህም ማለት በዶላር ሲሰላ 126 ነጥብ 

7 ቢሊየን ዶላር ደርሷል። ታስታውሳላችሁ 100 ቢሊየን 
ለመድረስ ከ100 ቢሊየን ለመሻገር ያለንን ጉጉት በዚሁ 
ምክር ቤት አቅርቤ ነበር። የነፍስ ወከፍ ገቢ ኢትዮጵያ 
ውስጥ ዛሬ 1ሺህ 212 ዶላር ደርሷል።

ይህ ብቻ ሳይሆን ከምስራቅ አፍሪካ አንደኛው 
ግዙፉ ኢኮኖሚ የኢትዮጵያ ኢኮኖሚ ሆኗል። ከሰብ 
ሰሃራን አፍሪካን አገራት ሶስተኛው ግዙፍ ኢኮኖሚ 
የኢትዮጵያ ኢኮኖሚ ሆኗል። ይህ ዳታ የመንግስታችን 
ዳታ አይደለም። የዎርልድ ባንክ ዳታ ነው። ዎርልድ ባንክ 
ዘንድሮ ባደረገው ግምገማ ከምስራቅ አፍሪካ አንደኛው 
ኢኮኖሚ ተበልጦ የነበረውን አስተካክሎ፤ በሰብ 
ሰሃራም ሶስተኛው ግዙፉ ኢኮኖሚ መሆኑን እና ቅድም 
ያስቀመጥኳቸውን ፊገሮች አስቀምጧል። በዚህ ፊገር 
ሙሉ ለሙሉ እኛ አንስማማም። ምክንያቱም ሁላችሁም 
እንደምትገነዘቡት የኢትዮጵያ ኢኮኖሚ ፎርማል ከሆነው 

ኢኮኖሚ ያልተናነሰ ኢንፎርማል ኢኮኖሚ አካውንት 
ለማድረግ የሚያስቸግሩ የኢኮኖሚ ትስስር አለው። 
ኮንትሮባንዱ ይታወቃል። ካሽ በእጅ የማቆየት ልምምዱ 
ይታወቃል። ለምሳሌ፣ በአንዳንድ የአፍሪካ አገራት አርሶ 
አደሮች ግብር እንዲከፍሉ ስለሚደረግ፤ አብዛኛው 
እርሻም ኮሜርሻላይዝድ እየተደረገ ስለሆነ ምን ያህል 
ሃብት እዛ አካባቢ እንደሚንቀሳቀስ በቀላሉ ማወቅ 
ይቻላል። የኢትዮጵያ አርሶ አደር እንደምታውቁት ግብር 
እምብዛም የሚከፍል አይደለም። ስንዴ አመረተ ሸጠ 
ብንልም በግብር ውስጥ የሚያልፈው ትራንዛክሽኖችን 
ማየት ስለማንችል፤ በቤት የማስቀመጥ ልምምዱም ሰፊ 
ስለሆነ አዳዲስ የጀመርናቸውን ሀገራዊ ሥራዎችም ታሳቢ 
የማያደርግ ስለሆነ እዚህ ካስቀመጥኩት ቁጥር በእጅጉ 
የገዘፈ እንደሆነ ጥርጥር የለውም። ነገር ግን ሁላችንንም 
እንዲያስማማን ዎርልድ ባንክ ያስቀመጠውን ዳታ ብቻ 
ነው ያስቀመጥኩላችሁ።

ይህ የኛ ፍላጎት ነው። የብልፅግና ፍላጎት በአፍሪካ 
ገዘፍ ካሉ ኢኮኖሚዎች ውስጥ አንዱ ማድረግ አለብን። 
ራቅ ብሏል፤ በሕዝቡ ቁጥር እና ባለው ፖቴንሺያል 
የሚመጥን አልነበረም የሚል ጉጉት፣ ጥያቄ ፣ ፍላጎት እና 
ትጋት ነበር። የዛ ውጤት ተደርጎ ሊወሰድ ይችላል። ይሔ 
ነገር  ጦርነት ባይኖር ኮረና ባይኖር ምን ልንሰራ እንችል 
ነበር የሚለውን እኔም አነሳለሁ ፤ሌሎችም ያነሳሉ። እኔ 
ባለኝ ግምት ፈተናዎቹ እና ቻሌንጁ ይበልጥ እንድንሰራ፤ 
እንዳንተኛ አግዞናል። የራሱ ስብራት ቢኖረውም፤ 
ጠንክሮ ለመስራት ግን ዕድል ፈጥሯል የሚል የፀና እምነት 
አለኝ። አሁንም ጠንክረን ከሰራን ይሔን ውጤት ማሻሻል 
እንደምንችል መንግስት ያምናል ፤እኔም አምናለሁ።

የባለፈው ዓመት የጂዲፒ እድገት ስድስት ነጥብ አራት 
ፐርሰንት ነው። ቅድም ያነሳኋቸውን ፈተናዎች እንዳለ 
ይዞ ስድስት ነጥብ አራት ፐርሰንት ዕድገት ተመዝግቧል። 
በዚህ ዓመት ያለን ዕቅድ ቢያነስ ሰባት ነጥብ አምስት 
በተለይ አሁን የተፈጠረው የሰላም ሁኔታ ማስጠበቅ 
ከቻልን ቢያንስ ሰባት ነጥብ አምስት ፐርሰንት እናድጋለን 
ብለን እናስባለን። የባለፈው ዓመት ስድስት ነጥብ አራት 

“ከሰብ ሰሃራን አፍሪካን አገራት ሦስተኛው ግዙፍ ኢኮኖሚ 
የኢትዮጵያ ኢኮኖሚ ሆኗል”

የሆነ አካሄድን ለሀገራችን ያስተዋወቀ  ነው። ስምምነቱ የኢትዮጵያን መሰረት ከማጽናቱም ባሻገር በጦርነት ሰቆቃ 
ውስጥ የነበሩትን የትግራይ፤የአማራና የአፋር ህዝቦችን እፎይታ አጎናጽፏል።

ከፕሪቶርያው ስምምነት ቀጥሎ  የተካሄደው የናይሮቢ ስምምነት መተማመንን የፈጠረና ኢትዮጵያ የጀመረችውን 
የሰላም መንገድ የሚያጸና ነው። በተለይም በጦርነቱ ምክንያት የተቋረጡ መሰረተ ልማቶችንና ሰብአዊ ድጋፎችን 
በሚፈለገው መልኩ ለማድረስ መሰረት የጣለ ነው። በዚሁ መሰረትም በትግራይ፣ በአማራና አፋር ክልሎች ተቋርጠው 
የነበሩ የቴሌኮሙኒኬሽን፣የኤሌክትሪክና የባንክ አገልግሎቶች መልሰው ወደ አገልግሎት እንዲገቡ ለማድረግ ተችሏል።

ሆኖም የኢትዮጵያን ሰላም የማይመኙና ከዚህም አለፍ ሲል ህይወታቸውን ከጦርነት ከግጭት በሚገኝ ገንዘብ 
የሚመሩ ወገኖች በኢትዮጵያ መንግስትና በሕወሓት መካከል የተደረሰውን ስምምነት  አቃቂሮች በማውጣት  የሰላም 
ሂደቱ ጥላ እንዲያጠላበት  የተለያዩ ሙከራዎችን ሲያደርጉ እየተመለከትን ነው። የተለያዩ ሴራዎችን በመጎንጎን ዜጎች 
ጥርጣሬ ውስጥ እንዲገቡና  መተማመን እንዳይኖር  በማድረግ ዳግም በጦርነት አጀንዳ ውስጥ እንድንዘፈቅ ሙሾ 
በማውረድ ላይ ተጠምደው ይገኛሉ።

ይህንን ጉዳይ በተመለከተ የኢፌዴሪ ጠቅላይ ሚኒስትር ዶክተር ዐቢይ አሕመድ  ትናንት በተካሄደው 6ኛው 
የሕዝብ ተወካዮች ምክር ቤት 2ኛ ዓመት የስራ ዘመን 4ኛ መደበኛ ስብሰባ ከምክር ቤት አባላት ለተነሱት ጥቄዎች  
በሰጡት ምላሽ  እና ማብራሪያ “ከሰላም የምታተርፈው ኢትዮጵያ ናት፤ እንደ ሀገር ሲታይ ሰላም ትርፋማ ነው። ሰላም 
የሚያስከፋቸው ኃይሎች የጦርነት ነጋዴዎች ናቸው ብለዋል።

“ውሃ በወንፊት ዘግኖ ከአንድ ጫፍ ወደ ሌላው ጫፍ መውሰድ እንደማይቻለው ሁሉ ሰላምና ብልጽግናን 
ለማስቀጠል ሲባል ጦርነት ማቆም በእጅጉ ያስፈልጋል„ ያሉት ጠቅላይ ሚኒስትሩ፤ለሰላማችንና ለብልጽግናችን ስንል 
ጦርነት ማቆምን ቀዳሚ ምርጫችን  አድርገናል ብለዋል።

የሰላም መጥፎ፣ የጦርነት ጥሩ የለውም ያሉት ጠቅላይ ሚኒስትሩ፤ ጦርነት እያሸነፍክም ቢሆን ሁሌም መጥፎ 
ነው፤ ምክንያቱም ዶላር እየተፋህና ሰው እየገደልን የሚገኘ ጥቅምና ጥሩ ነገር ሊኖር አይችልም፤ ጦርነት እንደ ሀገር 
እየቀጠለ የሚሄድ ከሆነ እንደቃለን” ሲሉ ገልጸዋል።

 ሆኖም የኢትዮጵያ ሕዝቦች ላለፉት ሁለት ዓመታት የጦርነትን አስከፊነትና ጎጂነት  ተመልክተዋልና የሰላምን 
ዋጋ ከማንም በላይ ይረዱታል።  ከሰላም  ስምምነቱ በኋላም በተገኘው አንጻራዊ ሰላም እየተገኙ ያሉ ውጤቶችን  
ማጣጣም ጀምሯል። ስለሆነም በተፈጠረው አንጻራዊ ሰላም ምክንያት የተጀመሩ ልማቶችና ሰብአዊ ዕርዳታዎች 
ለተጎዳው ማህበረሰብ በአግባቡ እንዲደርሱና ከዛም አለፍ ሲል ዘላቂ ሰላም መጥቶ የኢትዮጵያ ብልጽግና እንዲረጋገጥ 
ሁሉም ዜጋ የሰላሙ ዘብ መሆኑን ማረጋገጥ አለበት።

ለግጭት ነጋዴዎች አሉባልታ ጆሮ ባለመስጠት ኢትዮጵያ ዘላቂ ወደ ሆነ ሰላምና ብልጽግና እንድታመራም ሁሉም 
ዜጋ በትልቅ ርጋታና በማስተዋል የድርሻውን ሊወጣ ይገባል!

- የኢፌዴሪ ጠቅላይ ሚኒስትር ዶክተር ዐቢይ አሕመድ

ፕሬዚዳንት ሳሕለወርቅ ዘውዴ መስከረም 30 ቀን 2015 ዓ.ም ስድስተኛው የሕዝብ ተወካዮች እና 
የፌዴሬሽን ምክር ቤቶች 2ተኛ ዓመት የጋራ የሥራ ዘመን መክፈቻ ላይ ያደረጉት ንግግር ተከትሎ፤ 
የኢፌዴሪ ጠቅላይ ሚኒስትር ዶክተር ዐቢይ አሕመድ ትናንት በህዝብ ተወካዮች ምክር ቤት ቀርበው ከምክር 
ቤቱ አባላት ለተነሱ ጥያቄዎች መነሻ በማድረግ የሰጡት ማብራሪያና ምላሽ ሙሉ ቃል እንደሚከተለው 
ቀርቧል፡-

“ከሰብ ሰሃራን  ... ወደ ገጽ 6 ዞሯል

ፖለቲካና ወቅታዊ

ዕድገት የተረጋገጠው ቀደም ሲል እንዳነሳችሁት ብዝሃ 
ዘርፍ፣ ብዝሃ ተዋናይ መሆን አለበት። ኢኮኖሚያችን፣ 
ግብርና መር ኢንደስትሪ መር እያልን በተወሰነ ሴክተር 
መታቀብ የለብንም። ሰፋ ያሉ የልማት ዘርፎችን እንደዋና 
መንቀሳቀሻ አድርገን ብንሰራባቸው ፖቴንሺያሎች ስላሉ 
ሊወጡ ይችላሉ። ልናድግ እንችላለን የሚል እሳቤ ስለነበረ 
ነው በክብር ፕሬዚዳንቷ ንግግር ላይ ያልተካተተው፤ 
ይህ ምክር ቤቱ ባፀደቀው የዕድገት ፍኖተ ካርታ ላይ 
በዚህ ዓመትም ባለፈው ዓመትም ግምት (ትልም) 
ዕቅድ ተቀምጧል። ስለዚህ በዚህ ዓመትም ምን ያህል 
ማደግ እንደምንፈልግ በዕቅዳችን ስለተቀመጠ ነው። 
በንግግራቸው ያልተቀመጠው ነገር ግን አሁን ካለው 
ሁኔታ ጋር ተያይዞ ከመጣው ሁኔታ ጋር ቢያንስ ሰባት 
ነጥብ አምስት በመቶ ዕድገት ይጠበቃል በዚህ ዓመት።

የባለፈው ዓመት ስድስት ነጥብ አራት ፐርሰንት 
ዕድገት በሴክተር ከፍለን ብናይ አንደኛው ግብርና ነው። 
ስድስት ነጥብ አንድ ፐርሰንት ዕድገት አስመዝግቧል። 
በግብርና ሁላችሁም በየምርጫ አካባቢያችሁ ስትሄዱ 
እንዳያችሁት በስንዴ እጅግ አበረታች ውጤት 
ተገኝቷል። ከስንዴ ባሻገር ብዙ ባንናገርለትም ሩዝ 
ከባለፈው ዓመት (2013 ዓ.ም) አካባቢ እስከ አምስት 
ሚሊየን ኩንታል እናስገባ ነበር ከውጭ፤ ዘንድሮ አማራ 
ክልል በሩዝ ምርት የጀመረውን ጥሩ ልምድ በኦሮሚያ 
እና በደቡብ አስፋፍተን ቢያንስ ስምንት ሚሊየን ኩንታል 
እንጠብቃለን። እንደ ስንዴ ኤክስፖርት ባንልም ሩዝ 
ኢንፖርት ማድረግ አያስፈልገንም። በአገር ውስጥ ሩዝ 
ለማምረት የሚያስችል፤ በአገር ውስጥ የተመረተውን 
ሩዝ ለመጠቀም የሚያስችል ቁጥር እንዳለ ዘንድሮ ማየት 
ተችሏል።

ከዛ ባሻገር ግን ሩዝ ወደፊትም ኢትዮጵያ ከፍተኛ 
ፖቴንሺያል እንዳላት ትምህርት ተወስዶበታል። 
አንደኛ፣ ምርታማነቱ፤ ሰባ ሰማኒያ ኩንታል በሔክታር 
የተገኘባቸው ቦታዎች አሉ። ከፍተኛ ምርታማነት 
አለው። ሁለተኛ፣ የሚጠቀምበት አካባቢም ከዚህ 
ቀደም በስፋት ለእርሻ ፐርፐዝ ያልዋሉ ቦታዎችንም 
ጭምር ማስፋት ስለሚቻል ሩዝ በሚቀጥሉት ዓመታት 
ልክ እንደስንዴው በከፍተኛ ዕምርታ ወደ ኤክስፖርት 
የሚያድግ እንደሚሆን ይጠበቃል። ዘንድሮ ግን ቢያንስ 
ከውጪ የምናስገባውን ለማስቀረት የሚያስችል ውጤት 
ተገኝቷል።

በቆሎም እንደዚሁ ነው። በበቆሎ ከፍተኛ ምርት 
ነው የተገኘው። ስንዴ ስንዴ የሚባልበት ምክንያት ስንዴ 
ስላልነበር ከዚህ ቀደም በዚህ ማግኒቲውድ እና በስፋት 
ስለተሰራ እንጂ በቆሎ ላይም ያለው ውጤት እጅግ 
አበረታች ነው። ከፍላጎታችን በላይ የሆነ የበቆሎ ምርት 
በዘንድሮ ክረምት ተገኝቷል። በፍሩት ያው የምታውቁት 
ነው ጅማሮዎቹን፤ በቅርቡ አንድ ቦታ ላይ የዛሬ ሰባት 
ወር ተኩል ስምንት ወር የተተከለ ፓፓያ ከአንድ ግንድ 
እስከ ሰማኒያ እስከ ዘጠና ፍሬ የሚያበቅል ፓፓያ ከአንድ 
ዓመት ባነሰ ጊዜ ውስጥ በሰባት ሔክታር ላይ የለማ 
ማየት ችያለሁ። በፍሩት ኢትዮጵያ ከፍተኛ ፖቴንሺያል 
አላት። ጅማሯችን የግብርና ሴክተሩ ዕድገት እንዲያመጣ 
አድርጓል። ቡና ባለፉት አራት አመታት ከአራት ነጥብ 
ሰባት ቢሊየን በግሪን ሌጋሲ ውስጥ ከተቀመጠው ውጪ 
ከአራት ነጥብ ሰባት ቢሊየን በላይ አዳዲስ የቡና ችግኞች 
ተተክለዋል። ዘንድሮ በቡና ምርት ከ20 በመቶ በላይ 
ዕድገት ይጠበቃል።

እነዚህ ተደምረው ሲታዩ በኤክስፖርቱ በምግብ 
ራስን በመቻልም አጠቃላይ በማሳደግ ደረጃ ከፍተኛ ሚና 
ነበራቸው። ግብርና ላይ የጀመርነው ሥራ የእናንተም 
ድጋፍ፣ የመንግስት ቁርጠኛ አመራር ተጠናክሮ ከቀጠለ 
ኢትዮጵያን የዳቦ ቅርጫት ማድረግ የሚያስችል መሠረት 
እንዳለ ያመላክታል። ነገር ግን አሁንም ጅማሮ ነው። 
መስራት ከሚገባን በእጅጉ ገና ሩቅ ነን ያለነው። ዋናው 
ፍላጎታችን ገበሬን እና በሬን መለያየት ነው። ገበሬ 
እና በሬ ከመሬት ጋር ባለ ከእርሻ ጋር ባለ ትስስራቸው 
ተላቀው በሌላ መንገድ ለምግብነት የሚውል የደለበ በሬ 
ማርባትና ማዘጋጀት የገበሬ ሥራ ሊሆን ይችላል። ነገር 
ግን ለእርሻ ፐርፐዝ በሬን እየገፉ ማረስ የሚቀርበት ደረጃ 
እስከምንደርስ በግብርና የተጀመረው ጥረት መቀጠል 
ይኖርበታል። ከዚህ አንፃር ብዙ ሥራ ይጠበቅብናል፤ ብዙ 
ርቀት አልሔድንም፤ ውጤቱ ተስፋ የሚሰጥ ቢሆንም። 

ሁለተኛው ዕድገት፣ ኢንደስትሪ ነው። ኢንደስትሪ 
ዘንድሮ አራት ነጥብ ዘጠኝ ፐርሰንት ዕድገት 
አስመዝግቧል። ኢንደስትሪ ከአምናው በተወሰነ 
ደረጃ ቅናሽ አሳይቷል። ቅናሽ ያሳየበት ምክንያት 

“ከሰብ ሰሃራን አፍሪካን አገራት ሦስተኛው...

በኮንስትራክሽን ዘርፍ ከሲሚንቶ ጋር ተያይዞ ያለው 
ዕድገት ያዝ የተደረገ ስለሆነና እንደአምናው ስላልሆነ 
አጠቃላይ ኢንደስትሪው ላይ ያሳደረው ጫና ቢኖርም፤ 
በማኑፋክቸሪንግ ግን ጥሩ ውጤት ተገኝቷል። በተለይ 
ኢትዮጵያ ታምርት በሚለው የኢንደስትሪ ሚኒስቴር 
የጀመረው  እጅግ ተስፋ ሰጪ ሥራ በርከት ያሉ የቆሙ 
ኢንደስትሪዎች ሥራ እንዲጀምሩ ለማድረግ ጥረት 
በመደረጉ በማኑፋክቸሪንግ የተሻለ ውጤት ተገኝቷል። 
በዚህ ዓመት ይህንኑ ጥረት በከፍተኛ ደረጃ በማጠናከር 
ከፍ ለማድረግ ጥረት ይደረጋል።

ሶስተኛው፣ ሰርቪስ ነው። ሰርቪስ ሰባት ነጥብ 
ስድስት ፐርሰንት ዕድገት አስመዝግቧል። ድርሻውም 
ከአጠቃላይ ጂዲፒ ከፍተኛ ነው። ሰርቪስ ውስጥ ብዙ 
የሚጠቀሱ ሴክተሮች ያሉ ቢሆኑም፤ ከዋና ዋናዎቹ 
አንደኛ፣ የኢትዮጵያ አየር መንገድ ነው። የኢትዮጵያ 
አየር መንገድ ከኮረና ጊዜ ጀምሮ የነበረውን ጫና ተቋቁሞ 
ተደራሽነቱን እያሰፋ የአፍሪካ ኩራት፤ የኢትዮጵያ ኩራት 
መሆን በመቻሉ እና ትርፋማ ስለሆነ አንዱ የሰርቪስ 
የትራንስፖርት ሴክተሩን ከፍ ያደረገው የኢትዮጵያ 
አየር መንገድ ነው። ሁለተኛው፣ ኢትዮ ቴሌኮም ነው። 
ኢትዮ ቴሌኮም በለውጡ ማግስት 37 ሚሊዮን ገደማ 
ሰብስክራይበር ነበረው። ዛሬ 68 ነጥብ 9 ሚሊዮን 
ሰብስክራይበር አለው። ከፍተኛ እምርታ ከታየባቸው 
ሴክተሮች አንዱ ኢትዮ ቴሌኮም ነው። የሰብስክራይበር 
ቁጥር ብቻ ሳይሆን በዚያው ልክ ተደራሽነት በዚያው ልክ 
ትርፋማነትም አድጓል። በግጭት ምክንያት የተስተጓጎሉ 
ቦታዎች ቢኖሩም።

አምና የምታስታውሱት የጀመርነው የሞባይል 
ባንኪንግ እንኳን እንደ ምሳሌ ቢወሰድ 25 ነጥብ 5 
ሚሊዮን ሰዎች በቴሌ ብር መጠቀም ጀምረዋል። 25 ነጥብ 
5 ሚሊዮን በአንድ ዓመት ውስጥ እጅግ የሚያበረታታ 
ውጤት ነው። በእነዚህ ሰዎች የነበረው ትራንዛክሽን 

ግን ከ134 ቢሊዮን ብር በላይ ነው። ቴሌ ብር እያደገ፤ 
ብዙዎችን እያገናኘ በቀለጠፈ መንገድ ሰርቪስ ለመስጠት 
እድል እየከፈተ መሆኑን ነው ያመላከተው። 

ከዚሁ ከቴሌ ጋር ተያይዞ አንደኛው አዕማድ 
አንደኛው የእድገታችን ምሰሶ ቴክኖሎጂ አይ.ሲ.ቲ ስለሆነ 
ባለፉት ዓመት፣ ዓመት ተኩል ገደማ በ20 የሚጠጉ 
የመንግስት መስሪያ ቤቶች ከ40 በላይ ሰርቪስ ኦቶሜት 
ተደርጓል። ለምሳሌ ትራፊክ ሲቀጣን ከዚህ ቀደም መንጃ 
ፈቃዳችን ተወስዶ ቢሮ ሔደን ነው የምንወስደው፤ 
አሁን ቅጣት  በስልካችን ከዚያው ቦታ እንከፍላለን። 
እንደዚህ አይነት ሰርቪሶች በመንግስት ከ40 በላይ በግል 
ኩባንያዎች ከ200 በላይ ሰርቪስ መስጠት ተጀምሯል። 
በቴሌኮሙኒኬሽን ብቻ። እያንዳንዱ ተቋም በራሱ 
ሶፍትዌር ዲቨሎፕ አድርጎ የሚሰራውን አያካትትም። 
ይህ የኦቶሜሽን ስራ እና እድገት ለሰርቪስ ኢንዱስትሪው 
ማደግ የራሱን አስተዋጽኦ አድርጓል።

ሶስተኛው፣ ፋይናንስ ነው፤ ሰርቪስ ላይ ትርጉም 
ያለው እድገት እንድናገኝ ያደረገው የፋይናንስ ሴክተሩ 
ነው። የፋይናንስ ሴክተር በ21 በመቶ አድጓል። የፋይናንስ 
ሴክተር አጠቃላይ ያለው ሀብት 2 ነጥብ 3 ትሪሊየን ብር 
ደርሷል። ታስታውሳላችሁ ትሪሊየን ተሻገርን ያልንበትን 
ጊዜ፤ እዚሁ ፓርላማ ውስጥ። የፋይናንስ ሴክተር ብቻ 2 
ነጥብ 3 ትሪሊየን አጠቃላይ ሀብት መያዝ ችሏል። 

ቅድም በቴሌኮም 25 ነጥብ 5 ሚሊዮን ሰዎች 
የቴሌ ብር ደንበኛ ሆነው ይጠቀማሉ ያልኳችሁን 
በባንክ አገልግሎት ግን 82 ነጥብ 2 ሚሊዮን ደብተሮች 
(አንዳንድ ሰው አምስትም አስርም ስለሚኖረው በሰው 
ሊለካ አይችልም) ደብተሮች ከ80 ሚሊዮን በላይ የባንክ 
ደንበኞች ተፈጥረዋል። በዚህም በዲፖዚት መልክ ባንክ 
በዚህ ዓመት የተቀመጠው 1 ነጥብ 6 ትሪሊየን ብር 
ነው።  የፋይናንሻል ሴክተሩ በከፍተኛ ደረጃ እምርታ 
እያሳየ መሆኑን ያመላክታል። ብድር በዚህ ዓመት 29 

በመቶ ነው ያደገው፤ አምና ከነበረው። 353 ቢሊዮን 
ብር ብድር ተሰጥቷል። ይህ የፋይናንሻል ሴክተር እድገት 
የቴሌኮሙንና የኢትዮጵያ አየር መንገድን ጨምሮ 
የሰርቪስ ኢንዱስትሪው በከፍተኛ ደረጃ እንዲያድግ 
አስችሏል። በዚህም ዓመት ተጠናክሮ እንደሚቀጥል 
ተስፋ ይደረጋል።

ከዚሁ ጋር ተያይዞ ፕሮጀክቶቻችን ሁሉም ማለት 
በሚቻል ደረጃ እጅግ ፈታኝ የሆነ ጊዜ ቢሆንም፣ ሜጋ 
የሚባሉ ፕሮጀክቶቻችን በሙሉ በገባነው ቃል መሰረት 
እየተፈጸሙ መሆናቸውን እናንተም ስለምታውቁ ዘርዘር 
አድርጌ መግለጽ አይኖርብኝም። ሁሉም ቃል የገባናቸው 
ፕሮጀክቶች ጊዜያቸውን ጠብቀው ሪቫን እየቆረጥን እና 
ሰርቪስ እየሰጡ ይቀጥላሉ። ለዚህ መንግስት ከፍተኛ 
የሆነ ርብርብ አድርጓል፤ ውጤቱም እጅግ ተስፋ የሚሰጥ 
ነው።

አጠቃላይ ማክሮ አምና 6 ነጥብ 4 ፣ ዘንድሮ 
ቢያንስ ከአንድ በመቶ በላይ ጨምሮ 7 ነጥብ 5 በመቶ 
እድገት ያስመዘግባል ተብሎ ይጠበቃል። የሁላችንም 
ርብርብ ከታከለበት ይህ ውጤት ሊመዘገብ እንደሚችል 
ይታመናል።

ከዚሁ ጋር ተያይዞ የዋጋ ግሽበትን በሚመለከት፣ 
የሸቀጦች አቅርቦት መዛነፍን በሚመለከት የተነሳ ጥያቄ 
አለ። የዋጋ ንረት የዓለም ሁሉ ፈተና ነው። በሚዲያ 
እንደምትሰሙት በማደግ ላይ ያሉ ብቻ ሳይሆኑ  ያደጉ፣ 
የበለጸጉ አገራት ጭምር ዘንድሮ በዋጋ ንረት ምክንያት 
ብዙ ፈተና /ቻሌንጆች/ ገጥሟቸዋል። ለዚህ የዋጋ 
ንረት መነሾ የሆነው ጉዳይ በአንድ በኩል የአቅርቦትና 
ፍላጎት አለመጣጣም ሲሆን፣ በሌላ በኩል ምርቶች 
ወደሚፈልጋቸው ገበያ እንዳይሄዱ በጦርነት በግጭት 
ምክንያት መስተጓጎላቸው ነው።  ይህ በዓለም ላይ 
ያለው ፈተና ለእኛ ደግሞ ለኢትዮጵያ ማክሮ ኢንፊሌሽን 
ስብራት ነው። የዋጋ ግሽበት የማክሮአችን ስብራት 
ነው። ብዙ ውጤት ያመጣንባቸው ሴክተሮች ያሉ 
ቢሆንም በግሽበት የተገኘ ውጤት አሁንም ገና ብዙ ስራ 
ይጠይቃል። 

ነገር ግን ባለፉት አራት ወራት የኢትዮጵያ 
ኢንፊሌሽን የዋጋ ግሽበት እያደገ ሳይሆን ዲክሪዚንግ ሬት 
ላይ ነው ያለው። የአራት ዓመት የስታቲስቲክስ ውጤት 
የሚያሳየው ኢንፊሌሽን በዲክሪዚንግ ሬት ላይ (በመቀነስ 
ሒደት ላይ) እንዳለ ነው የሚያመለክተው። በመቀነስ 
ሒደት ላይ ማለት የአንድ ምርት ሸቀጥ ዋጋ መቀነስ 
ሳይሆን የአንድ ምርት እድገት እያሳየ የነበረው እድገት 
ተገቶ በቅናሽ ላይ ነው ያለው ማለት ነው።  ይህ የሆነበት 
በጣም በርካታ ስራዎች ተሰርተዋል። ባለፈው ታስታውሱ 
ከሆነ ብዙ ርብርብ እናደርጋለን ብዬ ለተከበረው ምክር 
ቤት አቅርቤ ነበር። ከዚህ ውስጥ አንዱ በዘመን መለወጫ 
በአዲሱ ዓመት እንደሚታወቀው የዶሮ፣ የእንቁላል፣ የስጋ 
ፍላጎት ይጨምራል። ብዙ ጊዜ ገበያ ይወደዳል። ይህ 
ደግሞ በዝቅተኛ ገቢ የሚተዳደሩ ዜጎችን ይጎዳል።

ያ እንዳይሆን ጠንካራ ኮሚቴ አቋቁመን በከፍተኛ 
ትጋት ነው የሰራነው። ስንት ኩንታል ጤፍ ከተማ 
መግባት እንዳለበት፤ ምን ያህል ሽንኩርት ከተማ መግባት 
እንዳለበት ጭምር ማለት ነው። በዚህም ጤፍ ለበዓል 
ወደ አዲስ አበባ በመንግስት ተገዝቶ በተለያየ ማርኬት 
ውስጥ እንዲውል ተደርጓል። ምክንያቱም ጤፉ አለ። 
እዚህ ሲቀርብ በዓሉን ተስታክኮ ዋጋው ስለሚጨምር 
እና ዝቅተኛ ገቢ ያላቸው ሰዎች ስለሚጎዱ፤ የበዓላት 
ዋጋ የምታስታውሱት በከፍተኛ ኢንተርቬንሽን ነው 
ለማረጋጋት ሙከራ የተደረገው። ይህ ቢቀጥል በእጅጉ 
ሊያግዝ ይችላል። 

ሁለተኛው፣ ሰንዴይ ማርኬት ነው፤ በየእሁዱ 
በየሰንበቱ አንዳንድ ቦታ ላይ አርሶ አደሩ እየመጣ በቀጥታ 
እንዲሸጥ የተደረገው ሙከራ በርከት ያሉ ቦታዎች አዲስ 
አበባ ላይ ያ የገበያ ስርዓት እየተለመደ መጥቷል። በዚያም 
ገበያ ለማረጋጋት የራሱን ሚና እየተጫወተ ይገኛል። 

ሶስተኛው፣ እጅግ የሚያስደስተው እና የተከበረው 
ምክር ቤትንም ሊያኮራ የሚገባው የተማሪዎች ምገባ 
ነው። ኢትዮጵያ ዛሬ ከ9 ነጥብ 5 ሚሊዮን በላይ 
ተማሪዎች በቀን ሁለቴ ትመግባለች። ባለፈው ዓመት 9 
ነጥብ 4 ነበር። አሁን ከ200 ሺ በላይ ሰዎች ለመጨመር 
የሚያስችል አቅም ተፈጥሯል። 9 ነጥብ 5 ሚሊዮን 
ህጻናት በቀን ሁለቴ መግባ ማስተማር ማለት የአንዳንድ 
አገራት ፖፕሌሽን ማለት ነው። 

እነዚህ ልጆች ምግብ ስላጡ ቁርስ ስላጡ 
ከትምህርት ቢቀሩ ስንት ሳይንቲስት ስንት ዶክተር ስንት 
ኢንጂነር ኢትዮጵያ ሊቀርባት እንደሆነ አስቡ። የነገር 

ፖለቲካና ወቅታዊ

ሁሉ መሰረቱ ፋውንዴሽኑ ኢለመንታሪ ስኩል ነው። 
እዛ ጋ መግበን ካስተማርናቸው እድሜያች ከፍ ሲል 
ምናልባት ተላልከውም ሊማሩ ይችላሉ። ራሳቸውን 
መርዳት በማይችሉበት ደረጃ ምግብ ካጡ ግን ትምህርት 
ብቻ ሳይሆን ሕይወታቸው ይደናቀፋል። ይህ ነገር 
መጠናከር አለበት። እናንተም ልትኮሩ ይገባል። እንደ 
አገርም አበክረን ልንሰራበት የሚገባው ኤሪያ ታዳጊ 
ሕጻናት ትምህርት ቤት መሄድ ሲገባቸው በዳቦ ምክንያት 
ከትምህርት እንዳይስተጓጎሉ ማድረግ ነው። ይህ በቀጥታ 
ከኑሮ ውድነት ጋር ይያያዛል። አነስተኛ ገቢ ያላቸው 
ዜጎች ቤተሰቦች ልጆቻቸውን ትምህርት ቤት መላክ 
እንዳይቸገሩ የሚያግዝ ስለሆነ።

እዚሁ ጋ ለመመለስ የዩኒቨርሲቲ ጥያቄ ተነስቷል። 
ሁላችሁም እንደምታስታውሱት ላለፉት አራት ዓመታት 
አንድም ዩኒቨርሲቲ አልከፈትንም በኢትዮጵያ ደረጃ። 
አሁንም አንከፍትም። አንድም ዩኒቨርሲቲ አንከፍትም 
በሚቀጥሉት ጥቂት ዓመታት ውስጥ። ዋናው ምክንያት 
ምንድን ነው ዩኒቨርሲቲ እንደ ሃይስኩል በየቦታው 
ኮንዶሚኒየም እያበዛን ዩኒቨርሲቲ ብንል አጠቃላይ 
የትምህርት ስርዓት ላይ የሚያመጣው ኢምፓክት 
ካልተቀየረ በስተቀር ውጤቱ አነስተኛ ነው የሚሆነው። 
በአንጻሩ ሚኒመም ከስምንት ሺ እስከ አስር ሺ የሚጠጉ 
ኬጂዎች ሰርተናል። በሕዝብ ሀብትና ድጋፍ በአገር ደረጃ 
በስፋት ኬጂዎች፤ ኬጂ ማለት የሙዓለ ሕጻናት ትምህርት 
ቤት እየተከፈተ ይገኛል። እዛ ያልተማረ ተማሪ ዩኒቨርሲቲ 
ሲደርስ የሚያመጣው ውጤት ውስን ስለሚሆን ታች 
ላይ ያሉትን አበክረን ገንዘቡን ወደዛ ብናወርደው፤ 
አቅሙን፣ ጊዜውን ብናወረደው ስለሚሻል። በርከት ያለ 
ኢለመንታሪ ስኩል፣ በርከት ያለ ሃይስኩል ገንብተናል።

የቀዳማዊ እመቤት ኦፊስ ብቻ 28 ሃይስኩል 
ገንብቷል። በሚቀጥሉት አራት ዓመታት የመንግስት 
ትኩረት ኬጂ ላይ፣ ኢለመንታሪ ላይ፣ ሃይስኩል ላይ 
አስተማማኝ መሰረት መጣል ይሆናል። ዩኒቨርሲቲዎችስ? 
ዩኒቨርሲቲዎች መምሰል አለባቸው። የጀመሩ አሉ። ከዚህ 
ቀደም የነበረውን ምስል የቀየሩ አሉ። ለምሳሌ፣ የቦንጋ 
ዩኒቨርሲቲ፣ የዩኒቨርሲቲ ቅርጽና ምስል የያዘ ነው። 
በብሎኬት ቁጥር ከብዙዎቹ ያንሳል። ብሎኬት የለውም። 
ግንብ የለውም። ነገር ግን ግቢ ውስጥ የገባ ተማሪ 
ከተፈጥሮ ጋር ተስማምቶ፣ ሀብት እንዴት እንደሚፈራ 
አውቆ፣ አፈር አቡክቶ እንዴት ማደግ እንደሚቻል ተምሮ 
ይወጣል። የቦንጋ ዩኒቨርሲቲ አመራሮች “ምናልባት ሶስት 
ዓመት ከዚያ በኋላ ከመንግስት በጀት አንፈልግም” ነው 
ያሉት። ዩኒቨርሲቲ ማለት እንደዚህ ነው። ወደዛ ደረጃ 
ያልደረሱ በጣም ብዙ አሉ።

በእርግጥ አሁን ምናልባት በሁለት ወር ሶስት 
ወር ጊዜ ውስጥ የአዲስ አበባ ዩኒቨርሲቲ ከዚህ ቀደም 
እንዳነሳሁላችሁ ሙሉ ለሙሉ ኦቶኖመስ ሆኖ ይወጣል 
፤ከመንግስት ዩኒቨርሲቲዎች ካታጎሪ ውስጥ ማለት።  
እሱን ተከትለን የባህር ዳር፣ ሃሮማያ፣ ጂማ፣ መቀሌ፣ 

ሐዋሳ ትላልቆቹ ዩኒቨርሲቲዎች በፍጥነት ከመንግስት 
በጀት ወጥተው ኦቶኖመስ መሆን አለባቸው። ኳሊቱ 
ኢጁኬሽን የሚባል ነገር መጀመር አለበት። መመረቅ 
ብቻ ሳይሆን ተመርቆ ችግርን የሚፈታ ዜጋ መፍጠር 
ይኖርብናል። ወደዛ ስለምንሄድ ባለፉት ጥቂት አመታት 
ቀደም ሲል የተነሳው ምእራብ ጎጃም ብቻ ሳይሆን በጣም 
በርካታ ቦታዎች የዩኒቨርሲቲ ጥያቄ ያላቸው አሉ። 
እነዚህን ለጊዜው አቆይተን አሁን የምለው ሲሳካልን ግን 
ትክክለኛ ጥያቄ ያለባቸውን ቦታዎች አድሬስ ለማድረግ 
ወደፊት የሚሰራበት ይሆናል። አሁን የኛ ትኩረት 
የእናንተም ትኩረት ቢሆን የሚሻለው ታች ፋውንዴሽን 
ላይ ቢሆን ይሻላል። ዩኒቨርሲቲዎች በደንብ ጠንክረው 
ግሪን ሆነው አርሰው አርሶ አደር አግዘው በምርምር 
ደግፈው ጠንካራ እየሆኑ ሲሄዱ ኦቶኖመስ ሲሆኑ ደግሞ 
እኛ አዲስ እያስፋፋን መሄድ አንቸገረምና በዚህ መልኩ 
ታሳቢ ቢደረግ።

ዋናው ፖይንቴ ግን ኢንፍሌሽን ስለነበረ፤ ኢንፍሌሽን 
ውስጥ ሌላው ማዕድ ማጋራት ነው። ማዕድ ማጋራት 
ምን ያክል ሰው እየጠቀመ እንደሆነ በየአካባቢያችሁ 
የምታስተውሉ ይመስለኛል። በተለይ አዲስ አበባ ላይ ግን 
ምንም ገቢ የሌላቸው ከ30 ሺህ በላይ ሰዎች በየቀኑ ልክ 
አንድ ሆቴል ሄደው አስራ አንድ ገደማ መመገቢያ ቤቶች 
ውስጥ ይመገባሉ። ሄደው ሰአት ሲደርስ እንጀራ በወጥ 
ይበላሉ። ሄዳችሁ አይታችሁ ከሆነ አላውቅም። 30 ነው፤ 
ሃምሳ ፣መቶ፣ ሁለት መቶ ሺ ማድረግ አለብን። ማስፋት 
አለብን ግን ቀላል ነገር አይደለም። ሰለሳ ሺ ሰው ለምሳው 
ሳያስብ ሄዶ የሚበላበት ስፍራ አበጅተን ምግብ ማቅረብ 
መቻላችን ትልቅ እድገት ነው።

ከዚህ ባሻገር በየሰፈሩ በየሃይማኖት ተቋማቱ 
በየኩባንያው በማዕድ ማጋራት የሚታገዙ አሉ። እሱም 
በተወሰነ ደረጃ የሚያግዘው ነገር አለ። ይሄ ሁሉ ጥረት 
ተደርጎ ግን የገበያ ትስስር ችግር አለበት። ለምሳሌ ብላቴ 
ላይ በአንድ አመት ጊዜ ውስጥ ሙዝ ፓፓያ ያመረቱ 
ሰዎች አዲስ አበባ ገበያ ላይ መተሳሰር ተቸግረው 
ይበሰብስባቸዋል ፤ይጥላሉ። ጨንቻና ጅማ ላይ በስፋት 
አፕል ተመርቶ ገበያ ሊቀርብ አይችልም፤ እኛ ግን አፕል 
ኢንፖርት እናደርጋለን። የገበያ ትስስሩ ላይ የተነሳው 
ጥያቄ በጣም ወሳኝና ብዙ ስራ የሚያስፈልገን መሆኑን 
ታሳቢ የሚደረግ የሚሰራበት ቢሆንም ኢንፍሌሽን ላይ 
ግን ባለፉት አራት ወራት የነበረውን ውጤት ለማስቀጠል 
የሚያስችል ሙከራዎች እንዳሉ ያመላክታል።

ኢንፍሌሽን ላይ ልክ እንደ ኮቪድ ነው። በኮቪድ 
ላይ ያመጣነውን ውጤት የተጎናፀፍነውን ድል መድገም 
እንችላለን። ኮቪድ ኮሮና ሲመጣ አለም በሙሉ ሎክ 
ዳውን ነው ያለው። አለም በሙሉ ግቢዬን ከተማዬን 
እዘጋለሁ ነው ያለው። አንዘጋም እንጠነቀቃለን መሬት 
ግን ጦም አናሳድርም ብለን ያኔ የጀመረነው ስንዴ ነው 
ዛሬ ስለ ኤክስፖርት እየተወራ ያለው። ኮሮናን እንደ ችግር 
ሳይሆን እንደ እድል መጠቀም ስለቻልን። አየር መንገድ 

በአለም ላይ ያሉ አየር መንገዶች ከሞላ ጎደል ኪሳራ 
ውስጥ ሲገቡ የኛው አይ የሰው ማጓጓዣው ቀርቶ የካርጎ 
ማጓጓዣ ማድረግ ይቻላል በሚል ኦልሞስት አለምን 
የሚያገናኝ አየር መንገድ ነው የነበረው። እናም ትርፋማ 
ነበር እንደምታወቁት። ልክ እንደዛው ኢንፍሌሽን ላይ 
አበክረን ብንሰራ አሁን የተጀመረው ውጤት ሊጠናከር 
ይችላል።

የዚህ ማጠናከሪያ መንገድ ግልፅ ነው። አንደኛው 
ግሪን ሌጋሲ ነው። ግሪን ሌጋሲ ውስጥ ስንዴ አለ፣ ሩዝ 
አለ፣ ቡና አለ፣ ፓፓያ አለ፣ ምግብ አለ። ግሪን ሌጋሲ 
የሚናገረው ስለ ምግብ ነው። አሁን ደግሞ የሌማት 
ቱሩፋት ብለናል። የሌማት ቱሩፋት ከምግብ ባሻገር ነው። 
ኒውትርሽን ነው። የተመጣጠነ ምግብ ነው። የሌማት 
ቱሩፋት የሚያካትተው አንደኛ ማር ነው፤ መትከላችን 
ካልቀረ ችግኝ በየቦታው ዘመናዊ ቀፎ ብናስርበት በቀላሉ 
ማር ልናገኝ እንችላለን። በየከተማው ዶሮ /ጫጩት/ 
በዘመናዊ መንገድ ማርባት ብንችል እንቁላልም ዶሮም 
ለኢትዮጵያ መከራና ፈተና ሊሆኑ አይችሉም። ላም 
ኢትዮጵያ ከሰባ ሚሊየን በላይ የከብት ሀብት እንዳላት 
ይነገራል። በአፍሪካ ቀዳሚው ከፍተኛ ቁጥር ያለው 
የከብት ሀብት አላት ይባላል። ነገር ግን ከእነሱ የምናገኘው 
ወተት በጣም አነስተኛ ነው።

አሁን ዘመናዊ የሚባሉ ከብቶች በቀን ከ25 እስከ 
30 አንዳንዴም ከዛ በላይ ሊትር ወተት በቀን ይሰጣሉ። 
ሰላሳ ሊትር ወተት በቀን የሚያገኝ ሰው ለራሱ አምስት 
ሊትር ቢጠጣና 25ቱን ቢሸጥ፤ በምግብ እራስን ከመቻል 
አንፃርም ሆነ ከገበያ አንፃር ያለውን ጥቅም ተመልከቱ። 
የኢትዮጵያ አርሶ አደሮች አምስት ስድስት አንዳንዴም 
በመቶ የሚቆጠር ላምና በሬ ከሚኖራቸው ሰላሳ ሊትር 
የምትሰጥ አንድ ላም ብቻ በትክክል መግበው መጠቀም 
ቢችሉ ከወተት ጋር ከስጋ ጋር ያለው ጉዳይ ይፈታል 
ኢትዮጵያን የቀነጨረ የሚባል ታሪካችን ይቀየራል።

ስለምግብ አራት አመት ሰርተናል ውጤት 
አምጥተናል፤ በሩዝ በስንዴ በቦቆሎ በጤፍም ጭምር 
ውጤት ታይቷል። ምግብ ብቻውን በቂ አይደለም 
ኒውትሪሽን ያስፈልገናል። በሚቀጥሉት አራት አመታት 
እንደ ህዝብ ተባብረን የተከበረው ፓርላማ ረድቶን ከሰራን 
በእርግጠኝነት የዶሮ፣ የማር፣ የእንቁላል ጉዳይ መልስ 
ያገኛል። ይሄ ግን እንደ ግሪን ሌጋሲ  ተባብሮ መስራትን 
ይጠይቃል። ያሉንን ቦታዎች ሁሉ መጠቀም ይጠይቃል። 
መንግስት ዝርዝር ጥናት አጥንቶ እቅድ አውጥቶ በይፋ 
ፕሮግራሙን አስጀምሯል። የእናንተ ድጋፍ ታክሎበት 
ከህዝባችን ጋር ሆነን ኢትዮጵያ ውስጥ ምግብ አጀንዳ 
የማይሆንበትን መንገድ እንፈጥራለን።

የተከበረው ምክር ቤት ቢገነዘብ መልካም የሚሆን 
ነገር፣ ለብዙ ነገር አንቲ ፔን እየወሰዱ መኖር ለኢትዮጵያ 
አያዋጣም። ነዳጅ ውድ ሆነ፣ ሰብ ሲዲ እናድርግ፤ 
ማዳበሪያ ተወደደ ድጎማ ይደረግ፤ እህል ውድ ሆነ 
እህል መንግስት ገዝቶ ያቅርብ፤ እንደዚህ አይነት የአንቲ 

ፔን አካሄድ ዘላቂ ውጤት አያመጣም። አንዴ ጨከን 
አድርገን እየታመምንም ቢሆን መሰረታዊ ስራ ሰርተን 
እንደ አንዳንድ እራሳቸውን ከችግር እንደ ገላገሉ ሀገራት 
መገላገል ካልቻልን በስተቀር ሁልጊዜ ውሃ ሲጠማን 
ውሃ ለምነን እየጠጣን ሳይሆን ውሃ ቆፍረን እያወጣን 
በዘላቂነት መፍትሄ የምናበጅበትን መንገድ መከተል 
ካልቻልን ዘላቂ የሆነ ችግር መፍቻ ሊሆን አይችልም። 
የኢንፍሌሽን መሰረታዊ መፍትሄ ምርት ነው። በጓሮ 
ማረስ ተጀምሮ ነበር ፋሽን መሆን የለበትም መቆም 
የለበትም። ከተሜው ቆስጣ ሰላጣ ቲማቲም ሽንኩርት 
የሚያበቀል ከሆነ ከውጭ በገፍ ስንዴና ሩዝ የምናገኝ 
ከሆነ በአቅራቢያችን እንቁላል ዶሮ ማር የምናገኝ ከሆነ፤ 
ቢያንስ ገዝተን አለያም በሆነ በሆነ መንገድ መመገብ 
ችግር ላይሆን ይችላል። ያንን ማድረግ ካልቻልን 
ፖፑሌሽን እያደገ ሲሄድ እንደ ከዚህ ቀደሙ ቀለል ላይል 
ይችላል።

ከዚህ አንፃር መንግስት ብናደርግ ብሎ የሚያስበው 
አንደኛው መቀነስ ነው። ብክነት መቀነስ። ለምን መቀነስ 
እንላለን በአለም ላይ በቀን ከሚመረተው ምግብ 17 
ፐርሰንት ይደፋል በቀን። በቀን አንድ ሚሊየን የሚጠጋ 
ህዝብ እራት የሚበላውን አጥቶ ጦሙን ያድራል። 
ያ የሚደፋውን ምግብና የተራበውን ሰው ማገናኘት 
ቢቻል ረሀብ  የለም ወይም በከፍተኛ ሁኔታ ይቀንሳል። 
አንዳንዱ የሚደፋው አንዳንዱ የሚራብበትን ነገር 
ማጥበብ ያስፈልጋል። መቀነስ ስንል አንደኛው ብክነት 
ነው፤ ብክነት መቀነስ ያስፈልጋል። አንድ ሰው ማዕድ ላይ 
ይዞ መቅረብ ያለበት የሚጨርሰውን ምግብ ብቻ መሆን 
አለበት። የማይጨርሰውን አቅርቦ ሲተርፍ መደፋት 
የለበትም፤ ጥሩ ልምምድ አይደለም። ምክንያቱም፣ ያንን 
የሚያጡ ሰዎች እንዳሉ ደግሞ ማሰብ ያስፈልጋል።

ሁለተኛው፣ ማጋራት ነው። በሆነ መንገድ ያለው 
የተረፈው ካለ ለሌለው ማጋራት እንደ ልምድ መወሰድ 
አለበት። አሁንም ወደፊትም ስለሚሰራ። ብልፅግና 
ቢረጋገጥም የሚቸገሩ ዜጎች ይኖራሉ። በበለፀጉ በአለም 
አንደኛ ኢኮኖሚ ባላቸው ሀገራት በሚሊየን የሚቆጠር 
ሰው በየቀኑ በፉድ አስታምብ ይኖራል በምግብ 
እርዳታ። አይቀርም እሱ። ሀገር መመገብ የሚችል አቅም 
እንዲኖራት የሚሰራው እንጂ፤ ምግብ ለምነው የሚበሉ 
ሰዎች ዜሮ ማድረግ አይቻልም። ብክነት መቀነስ ማዕድ 
ማጋራት፤ ሶሰተኛው ማምረት ነው። በጓሮ ማምረት በማሳ 
ማምረት ራቅ ራቅ እያሉ ማምረት ያስፈልጋል። ሲመረት 
አንዳንዱ ለገበያ ይውላል፤ አንዳንዱ አስፈላጊ ከሆነ 
ለወፍም ይዋል፤ ግን ማምረት ጥሩ ነው። የበሰበሰባቸው 
ሰዎች፣ የተበላሸባቸው ሰዎች ኮምፕሌን ያደርጋሉ፤ 
ከምንም ተመርቶ የተበላሸውን ወደ ገበያ ማስተካከሉ ነው 
የሚሻለውና የሚቀልለው። በመሆኑም ማምረት መጀመር 
አለብን በሁሉም ቦታ ላይ። ቨርቲካሊም፣ ሆሪዞንታሊም 
ምርት ማደግ አለበት። የተጀመረውን ማጠናከር ነው። ….

ይቀጥላል…

ነፃ ሃሳብ
ፖለቲካ እና ልዩ ልዩ 

የሥነ ጽሑፍና የኮሙዩኒኬሽን ባለሙያ  ናቸው። የኢትዮጵያ ደራስያን ማኅበርን ለዘጠኝ ዓመታት ያህል በፕሬዚዳንትነት መርተዋል። 

ከ1977 ዓ.ም ጀምሮ  በአዲስ ዘመንና የዛሬይቱ ኢትዮጵያ ጋዜጣ፤  በሀገር ውስጥና በውጭ ሀገራት ታትመው በሚሠራጩ የተለያዩ 

የኅትመት ውጤቶች ላይ (ዳግላስ ጴጥሮስ) በሚል የብዕር ስሙ በርካታ ጽሑፎችን አስነብበውናል። በግላቸው 12፣ ከሌሎች ጸሐፍት ጋር 

በርካታ መጻሕፍትን ለአንባብያን አቅርበዋል። 

(ጌታቸው በለጠ /ዳግላስ ጴጥሮስ)

gechoseni@gmail.com 

ታሪክን ለትምህርታችን፤
የሁለተኛው የዓለም ጦርነት በተጠናቀቀ ማግሥት 

የበርካታ ኮሚኒስት ሀገራት የፖለቲካ ፓርቲዎች 
“የዓለም የሰላም ካውንስል” (World Peace Coun-
cil) በሚል ስያሜ የምክክር ተቋም ፈጥረው ነበር። 
ተቋሙ የተመሠረተበት ዋነኛ ዓላማ “ጉልበተኞቹና 
ጦረኞቹ የምዕራብ ሀገራት” ከጦር መሣሪያ እሽቅድምድ 
እንዲታቀቡ፣ በሉዓላዊ ሀገራት ውስጥ በቀጥታና በእጅ 
አዙር ቅኝ ገዢነት እንዳይሰለጥኑ ወይንም እንዳይሰየጥኑ፣ 
ጅምላ ጨራሽ የጦር መሣሪያዎቻቸውን ወደ ማረሻና 
የኢንዱስትሪ የማምረቻ ማሽኖች እንዲለውጡ ለመምከርና 
ለማስገደድ ታስቦ ነበር። “የራሷ እያረረባት…” የሚለውን 
ብሂል ያስታውሷል።

በአጭሩ “የሰላም ጉባዔው” ዋነኛ መሻት ኮሚኒስታዊው 
የምሥራቁ ርዕዮተ ዓለም በምዕራባዊው የኢምፔሪያሊዝም 
ቀኖና ላይ ጉልበት አግኝቶ በአሸናፊነት እንዲወጣ ታስቦ 
ነበር። አስተባባሪውና የበጀቱ ምንጭ ደግሞ የቀድሞዋ 
ሶቪየት ኅብረት ኮሚኒስት ፓርቲ ነበር። በድጋሚ “አመድ 
በዱቄት ይስቃል” አባባልን ማስታወሱ ተገቢ ይሆናል።

እ.ኤ.አ በ1949 በፓሪስ ከተማ ሊካሄድ ለታቀደው 
ለዚህ “ዓለም አቀፍ የሰላም ጉባዔ” መሪ ዓርማ (Logo) 
ያስፈልግ ስለነበር የአዘጋጆቹ ሙሉ ድምጽ አግኝቶ 
የዓርማውን ንድፍ በ1948 ያዘጋጀው እስፓኛዊው ሠዓሊ 
ፓብሎ ፒካሶ (1881 - 1973) ነበር።

ይህ ታላቅ ዝነኛ የዓለማችን ሠዓሊ ጉባዔውን 
ይወክላል ብሎ የመረጠው ንድፍ “በአፏ የወይራ ቀንበጥ 
የያዘችን ርግብ” ነበር። የሰላም ተምሳሌቷ ርግብ ዓርማ 
ጸድቆ አገልግሎት ላይ በዋለ ማግሥት የምዕራብ ሀገራት 
ሠዓሊያን የዓርማውን ቅርጽና ይዘት በማብጠልጠል 
በሠዓሊው ላይ ለመሳለቅ ጊዜ አልወሰደባቸውም።

የምሥራቁን የዓለም ክፍል “በቅኝ ግዛትነት” 
እየተቆጣጠረ ያለው ኮሚኒስታዊው ርዕዮትና አመለካከት 
ራሱ በሽተኛና ታማሚ ስለሆነ፤ ለዓለም ሰላም መከበር 
ጠበቃ ሆኖ ሊከራከር የሞራልም ሆነ የሕግ ተቀባይነት 
ስለሌለው “የማታምኑበትን አታውጁ” የሚልና በተቃውሞ 
የታጀበ ንቅናቄ ዋነኛው የትችቱ ምክንያት ነበር።

“ስለዚህም…” አሉ ሠዓሊያኑ፤ “የሰላም ጉባዔው 
ሊወከል የሚገባው በቆሰለች የርግብ ንድፍ እንጂ የወይራ 
ቀንበጥ በአፏ ይዛ በምትከንፍ ርግብ መሆን አይገባውም” 
በማለት እጅግ በርካታ ሠዓሊያን የወይራ ቀንበጧ ከአፏ 
ላይ የወደቀና በደም የተጨማለቀች የርግብ ምስል 
በማዥጎድጎድ ተቃውሟቸውን አጠናክረው ቀጠሉ። 
ታሪኩ ብዙ የሚባልለት ስለሆነ እዚህ ላይ አቁመን ወደ 
ራሳችን ወቅታዊ ጉዳይ ተመልሰን ጓዳችንን እንፈትሽ።

ይህ አምደኛ ይህንን ታሪክ ባነበበት አንድ ወቅት “ኦ! 
ሰላም በስምሽ ስንት ግፍ ተሠራ!” የሚለው የዓለማችን 
ጩኸት ስሜቱን ነክቶት የሚከተለውን ባለ አራት ስንኝ 
ግጥም ያዋቀረው በሀገሩ ጉዳይ በእጅጉ እየቆዘመ ነበር።

“ቀንበጧን በመጣል የት ሄደች ለምን ግብር!?
የሰላምን ብሥራት አብሳሪዋ ርግብ።
እያልኩኝ ስጠይቅ የእኔም ተስፋ ወድቆ፣
ከደሟ ነጠብጣብ ጣለኝ እግሬ ወስዶ።”
ፓብሎ ፒካሶ ርግብን የሰላም ምሳሌ እንዲያደርግ 

ሃሳብ የፈነጠቀለት የቅዱስ መጽሐፉ የዘመነ ኖኅ የውሃ 
ጥፋት ታሪክ መሆኑ በሚገባ ይታወቃል። ታሪኩን 
በጥቂቱ እናስታውስ፡- “ከአርባ ቀናት በኋላ ኖኅ የሠራውን 
የመርከቧን መስኮት ከፍቶ ውሃው ከምድር ገጽ ጎድሎ 
እንደሆነ ለማወቅ ርግብን ላከ።…ርግቧም ወደ ማታ 
ተመለሰች። እነሆም የለመለመ የወይራ ቅጠል በአፏ ይዛ 
ነበር። ያን ጊዜ ኖኅ ውሃው ከምድር ላይ መጉደሉን አወቀ” 
(ዘፍጥረት ምዕ. 8)።

ከርግቧ በፊት የጥፋት ውሃ ከምድር ላይ መጉደሉን 
ተመልክቶ እንዲመጣ ኖኅ ልኮት የነበረው ቁራን ነበር። 
“እንዳለመታደል” ሆኖ ግን ቁራ በታማኝነት የተላከበትን 
ጉዳይ ከውኖ ከመመለስ ይልቅ በዚያው የውሃ ሽታ 
ሆኖ እንደጠፋ ታሪኩ ይነግረናል። በቋንቋችንም “የቁራ 
መልእክተኛ” በማለት ብሂል የፈጠርነው ልክ እንደ 
ሠዓሊው ፒካሶ ይህንኑ ብሉያዊ ታሪክ መነሻ በማድረግ 
መሆኑን ልብ ይሏል።

የእኛይቱ የሰላም ርግብ፤
ላለፉት እጅግ በርካታ ዓመታት የሀገራችንን አየር 

እየቀዘፈች የኖረችው በአፏ የወይራ ቀንበጥ ይዛ በነፃነት 
የምትበር የሰላም ርግብ ሳትሆን አካሏ ቆሳስሎ ደሟን 
እያዘራች የምታቃስት ታማሚ ርግብ ነበረች። ይህቺ 
የሰላም ተምሳሊቷ ርግብ ታክማ እንድትፈወስ በኢትዮጵያ 
ምድር ብዙ የመድኃኒት ፍለጋና የሕክምና ጥበብ ሲፈለግና 
ሲሞከር መኖሩ አይካድም።

“ያልታደልሽ እንዴት አደርሽ!” እንዲሉ ሆኖብን 
“የባሩድ ጭስና የደም ጠረን” ከማሽተት ያልተፈወሰው 
የሀገራችን ፖለቲካ ለዘመናት ሲዘወር የኖረው “ግደል 
ተጋደል” በሚል ቅስቀሳ ስለነበር እንጉርጉሯችን ብቻም 
ሳይሆን ኑሯችንም ጭምር ተሸምኖ የተከናነብነው ለጠብና 
ለጭቅጭቅ እንጂ ለሰላም ዋጋ ለመስጠት ጉልበታችን የፀና 
አልነበረም። ችግሮችን በሰላም ተነጋግሮ ከመፍታት ይልቅ 
በፖለቲከኞች እኩይ ቅስቀሳ እየተሟሟቅን መፋለምን 
እንደ ባህል ደርበነው እንደነበርም አይዘነጋም።

ከቀናት በፊት በደቡብ አፍሪካዋ ፕሪቶሪያና በናይሮቢ 
ከተሞች የተደረሰበት ሀገራዊው ስምምነት “ሰላም 
ርግባችንን እያቆሰለ” ፋታ የነሳት የጦር መሣሪያ ልሳኑ 
ተዘግቶ ሕዝባችን ሰላማዊ አየር እንዲተነፍስ ግድ ስለሆነ 
ነው። እንጂማ ስለ በደልና ስለ ቁርሾ፣ ስለ መጠቃት፣ 
ስለሞትና ውድመት፣ ስለ ሥነ ልቦና ቀውስና ስለ መፈናቀል 
ወዘተ. እያላዘንንና እርስ በእርስ እየተፋለምን እንኑር ብንል 
አሳማኝና በቂ ማስረጃና መረጃ መች ይጠፋ ነበር።

የዓለማችንንም ሆነ የሀገራችንን የሰላም ርግብ 
እየተኮሱና እያስተኮሱ ለማቁሰልና ከተቻለም ለመግደል 
የሚሽቀዳደሙ “የፀብ አዳኞች” መልካቸውም ሆነ 
ባህርያቸው ብዙና የተዥጎረጎረ ነው። በፖለቲካ ሤራ 
ራሳቸውን ለብጠው የሚያስተዋውቁትና የሚፎክሩት 
“ለሕዝባችን ጥቅምና ክብር ስንል ነው” በማለት 
ጠብመንጃቸውን እየወለወሉ ግፋ በለው በማለት እንደሆነ 
አይጠፋንም።

እነዚህን መሰል ፀረ ሰላም ኃይሎችን ደፈር ብለን 
በመገፍተር የዘጉትን የትምክህትና የእብሪት ኬላ በመክፈት 
ሕዝቡ እርስ በእርስ እንዲገናኝና ችግሩን እንደ ባህሉ 
በንግግርና በውይይት እንዲፈታ ቢደረግ ውጤቱ ምን 
ሊሆን እንደሚችል ለመገመት አይከብደም። ሕዝብ 
ከሕዝብ ጋር ጠብም ሆነ ቁርሾ የለውም፤ ኖሮትም 
አያውቅም።

የየትኛውም አካባቢ ሕዝብ ከሌላው የሀገሩ ወገን 
ጋር የተዋሃደበት ታሪክ “የፀብ ሱሰኞቹ” እንደሚያወሩትና 
እንደሚያስወሩት በፕሮፓጋንዳ ወጀብ የሚናወጥ 
አይደለም። ተጋምዶው የፀናው በደም ትስስር ማህተም 
ነው። ጋብቻና መዋለድ፣ ኢኮኖሚውና ማኅበራዊ ትሥሥሩ 
አቆራኝቶታል። ሃይማኖትና እምነት እንዳይናወጥ መልሕቅ 
ሆኖታል። አንደኛው ወገን ከሌላኛው ጋር በደስታና በሀዘን፣ 
በመከራና በመልካም ግንኙነት ተፋቅሮና የሕይወቱ ዘይቤ 
አድርጎ መኖር የጀመረው ትናንት ወይንም ከትናንት በስተያ 
ተብሎ በሚገለጽ የዓመታት ቀመር አይደለም። ዱሮ ድሮ 
እየተባለም እንደ ተረት የሚወራለት አይደለም። ርዝመቱ 
ከዘለዓለም በፊት እና እስከ ዘለዓለም እንደሚባለው ነው።

የቅደመ ታሪክም ሆነ የድህረ ታሪክ እውነታ ይኼው 

ነው። ባህሉም ሆነ ወጉ፣ ልማዱም ሆነ ዘይቤው ከዚህ 
እውነታ የሚያፈነግጥ አይደለም። “አንተ ትብስ አንተ”ን 
በሚገባ ተለማምዶት ኖሯል። ወደፊትም ኑሮው ከዚህ 
እውነታ እንዲንሸራተት ሆኖ አልተሰራም። “ያንተ ጥንተ 
አመጣጥ ከዚህ ነው፣ ያንተኛው ከዚያ፣ የእነርሱ ታሪክ 
እንደዚያ ነው፣ የእነኛዎቹም እንደዚያ” እያሉ የመለያየት 
አውሎ ነፋስ እየዘሩ መከፋፈል የሚፈጥሩት እነማን 
እንደሆኑ ከትናንት ይልቅ የዛሬዋ ጀንበር ምስክርነቷን 
በግላጭ እየሰጠች ነው።

የጠብ እሳት የሚያጋግሉ፣ ሲያሻቸው ፍሙን 
የሚያዳፍኑ፣ በሉ ሲላቸው ደግሞ ያዳፈኑትን የጠብ ረመጥ 
አመዱን በመገላለጥ በሕዝቦች መካከል የእሳት ሰደድ 
የሚያቀጣጥሉት ጥቅምና ሥልጣን፣ ጊዜያዊ ዳረጎትና 
እንጎቻ የሚወረወርላቸውና ተሰፍሮ እየተሰጣቸው 
በሚጎነጩት የጠብ ጉሽ የሰከሩ ተቅበዝባዦችና ጥቂት 
“ሆድ አደሮች” ናቸው። ለዚህ እውነታ ማረጋገጫነት 
ሩቅ ማሰብና የታሪክ ሰነዶችን በማገላበጥ መድከም 
አያስፈልግም። ወቅታዊውን ሁኔታ ልብ ተቀልብ ሆኖ 
ማየቱ ብቻ በቂና ከበቂ በላይ ነው።

በቅርቡ በተደረሰበት የሰላም ስምምነት ያሸነፈችው 
ኢትዮጵያ ነች። ያሸነፈችውም ያለ ምንም ልዩነት ለልጆቿ 
ሁሉ በእኩልነት በማሰብ ነው። ያሸነፈችው ይሄኛውን 
ወይንም ያኛውን ወገን ለመጥቀም ታሳቢ አድርጋ 
አይደለም። የአሸናፊነቷ መደላድል እውነትና እውነት ብቻ 
ነው። እርግጥ ነው ለሰላም ንግግሩ የተወከሉት “የባለ 
አደራ መልእክተኞች” ቁጥር ጥቂትና በጣት የሚቆጠር 
መሆኑ አይዘነጋም። ምናልባትም አምስት ወይንም 
ስድስት። የአሸናፊው የኢትዮጵያ ሕዝብ ቁጥር ግን በአሃዝ 
ይህን ያህል ተብሎ የሚቆጠር ሳይሆን “ሁሉም ዜጎች 
አሸንፈዋል!” ተብሎ የሚጨበጨብለት ነው።

ይህ ማለት ግን ከሕዝቡ መካከል ጥቂት ሰብዓዊ 
እንክርዳዶች ይጠፋሉ ማለት አይደለም። ይህ ሊሆን ግድ 
ነው። ከእነ ምሳሌውስ “ምንትስ ሁለት ወልዳ፤ አንዱ 
ለመጽሐፍ አንዱ ለወናፍ” ይባል የለ። እንኳን በሰው ልጆች 
መካከል ቀርቶ ምርጥ ዘር በዘራ የገበሬ ማሳ ውስጥም ቢሆን 
በሚያስጎመጀው አዝመራ መካከል ተመሳስለው የሚበቅሉ 
አረሞችና እንክርዳድ መኖሩ የተለመደና ተፈጥሯዊ ነው። 
የአረም ባህርይው ለምለም ሆኖ ከመታየት የዘለለ እዚህ 
ግባ የሚባል ጠቃሚ ፍሬ የለውም።

የደቡብ አፍሪካውንና የናይሮቢውን የሰላም ስምምነት 
ተከትሎ በተለያዩ የባዕድ ሀገራት የሚኖሩ “የጠብ 
ደቀመዛሙርት” ‹ምን ሲደረግ በኢትዮጵያ ምድር ሰላም 
ይሰፍናል› በማለት በየአውራ ጎዳናዎች፣ በየአደባባዮችና 
በየአውሮፕላን ማረፊያዎች ሳይቀር እየተጠራሩ የየሀገራቱን 
የሰላም አየር ሲበክሉ እየተስተዋለ ነው። “ይብላኝ ለቤትህ፤ 
መሳለቂያ አድርጎሃል ጎረቤትህ” እንዲሉ፤ እነዚህ ፀረ ሳለም 
ህሙማን “ከአሳዳሪዎቻቸው እየተቆነጠረ የሚሰጣቸው 
ዳረጎት የሚቀርባቸው መሆኑን ስለገባቸው መወራጨትን 
ስራዬ ብለው ተያይዘውታል። በእነርሱ ዘንድ “ምን ይሉኝ” 
ይሉኝታ ስለመፈጠሩም ያጠራጥራል።

ለእነዚህ ፀረ ሰላም ኃይሎች ሊነገራቸው የሚገባው 
አንድ ነገር ብቻ ነው። ነግ ተነገወዲያ ፖለቲካው የፈጠረው 
ኬላ ወለል ተደርጎ ሲከፈት ሕዝቡ ከየአካባቢው ፈንቅሎ 
እየወጣ ያለማንም ጎትጓች እየተቃቀፈ ሲላቀስና ሲተቃቀፍ፣ 
ይቅርታና ምህረት ሲቀባበል  በዐይናቸው በብረቱ ያዩታል። 
ፖለቲከኞች የሰባበሩት የእርስ በእርስ ማሕበራዊ የመገናኛ 
ድልድይ ይጠገንና ምን ተዓምር እንደሚፈጥር በጠራራ 
ፀሐይ ይመለከቱታል። የሞቀ እየበሉ፣ የቀዘቀዘ እየተጎነጩ 
የሚያገሱትና የሚያቀረሹት የመንፈስና የሞራል መጻጉዕ 
የዲያስፖራዎቹ እነ እንቶኔ እውነቱን በግላጭ ሲያዩ ምን 
እንደሚሉ እንሰማለን፤ እናያለንም። ሰላም ይሁን።   

የቆሰለችው የሰላም ርግብ ፈውስ 

ንግድና ግብይት

ፍሬሕይወት አወቀ

ረሃብ ቅጽል ስሟ እስኪመስል መገለጫዋ ሆኖ 
ቆይታለች። የዘመናት ጠላቷ ድህነት ከገናና ስሟ እየቀደመ 
ገፅታዋን ሲያጠለሽ መኖሩም ለዚሁ ነው። ዛሬ ግን ‹‹…
ትናንት ዛሬ አይደለም›› በማለት ለዘመናት ተጣብቷት 
የኖረውንና ገጽታዋን ያጠለሸውን ድህነት ከጫንቃዋ 
ልታወርድ ማርሽ ቀይራ ተነስታለች። ኢትዮጵያ። ለዚሁ 
ነው በምግብ እራስን የመቻል ጅማሮዋን በስንዴ ሰብል 
ልማት አጠናክራ መቀጠሏም። 

በምግብ እራስን ስለመቻል ሲነሳ ታዲያ ዋነኛው 
የዳቦ ጥያቄ ነውና በዋነኛነት የስንዴ ፍላጎቷን በአገር 
ውስጥ ምርት ለመሸፈን እየተጋች ነው። ኢትዮጵያ 
በታሪኳ ለመጀመሪያ ጊዜ በይቻላል መንፈስ ስንዴን 
በመስኖ አልምታ ህዝቡን ልታጠግብ ከራሷ አልፋም 
ለሌሎች ልትተርፍ አንድ ብላለች። ‹‹የሚያጠግብ እንጀራ 
ከምጣዱ ያስታውቃል›› እንዲሉ ታዲያ በተለያዩ የአገሪቱ 
አካባቢዎች እየለማ ያለው ስንዴ አይን ያጠግባል። 

መረጃዎች እንደሚያሳዩት ኢትዮጵያ ከዚህ ቀደም 
በእርዳታ የምትቀበለውን ስንዴ ጨምሮ በየዓመቱ ከ15 
እስከ 20 ሚሊዮን ኩንታል ስንዴ ከውጭ ይገባል። ለዚሁ 
የስንዴ ግዢም በየዓመቱ ከ600 ሚሊዮን ዶላር በላይ 
ወጪ ይጠየቃል። ኢትዮጵያ ከውጭ የምታስገባውን 
ስንዴ በአገር ውስጥ ምርት ሙሉ በሙሉ ለመተካት 
ካለፈው በጀት ዓመት ጀምሮ ትርጉም ያለው ሥራ 
እየሠራች ትገኛለች። በተለይም የኩታ ገጠም የግብርና 
ሥራና የመስኖ ልማት ሥራዎቿን በማቀላጠፍ የጥረቷን 
ፍሬ ለዓለም ማሳየት ጀምራለች። በዚህም በ2014 በጀት 
ዓመት በአገር ደረጃ 60 ሚሊዮን ኩንታል ገደማ የስንዴ 
ምርት ማግኘት የቻለች ሲሆን፤ በ2015 ዓ.ም በአገር አቀፍ 
ደረጃ በበጋ መስኖ ከለማው 1ነጥብ3 ሚሊዮን ሄክታር 
መሬት እና ከመኸር ማሳ 153 ሚሊዮን ኩንታል ስንዴ 
ለማስገኘት እየተሰራ ነው። 

ዘንድሮ በሚሊዮኖች ኩንታል የሚቆጠር ስንዴ 
ኢትዮጵያ ለውጭ ገበያ እንደምታቀርብ ጠቅላይ ሚኒስትር 
ዐቢይ አህመድ ይፋ ማድርጋቸው ይታወሳል። እኛም 
ይህን በማስመልከት በብዙ ጥረትና ልፋት እንዲሁም 
በይቻላል መንፈስ ከፍተኛ የመንግሥት ትኩረት አግኝቶ 
የለማው ስንዴ የግብይት ስርዓቱ እንዴት ነው፤ ከአገር 
ውስጥ አልፎ ለውጭ ገበያ የሚቀርብበት አካሄድ ምን 
ይመስላል፤ በተለመደው የግብይት ሂደት ማስተናገድ 
ይቻላል ወይ፤ በአገሪቱ ያለው የንግድ ስርዓት በተለይም 
በደላላ ሰንሰለት ውስጥ እንዳይገባ የቅድመ ዝግጅት 
ሥራዎች ተሠርተዋል ወይ፤ የሚሉና መሰል ጥያቄዎችን 
በማንሳት የሚከተለውን አጠናክረናል።

ኢትዮጵያ በምግብ እህል እራሷን ለመቻል 
በምታደርገው ጥረት በተለይም ከዚህ ቀደም ባልተለመደ 
መልኩ የበጋ መስኖ ስንዴን ከሁለትና ሶስት ጊዜ በበለጠ 
ማምረት እንደሚቻል ማየት መቻሉን ጠቅሰው፤ የይቻላል 
አስተሳሰብን በማስረጽ የበጋ መስኖ ስንዴ ለሁለተኛ ጊዜ 
እየተመረተ መሆኑን በኢትዮጵያ ህብረት ሥራ ኮሚሽን 
የኮሙኒኬሽን ዳይሬክተር ወይዘሮ አያልሰው ወርቅነህ 
ገልጸዋል።   

እንደሳቸው ማብራሪያ በአርሶ አደሩ የተመረተውን 
የስንዴ ምርት የኢትዮጵያ ህብረት ሥራ ኮሚሽን 
ባደራጃቸውና በየደረጃው በሚገኙ የገበሬዎች ህብረት 
ሥራ ማህበራት አማካኝነት ተሰብስቦ ለገበያ ተደራሽ 
የሚደረግ ይሆናል። ይህ የህብረት ሥራ ኮሚሽን ድርሻ 
ነው። ስንዴ ብቻም ሳይሆን በቆሎም አንዱ ተፈላጊ ምርት 
እንደሆነ የጠቀሱት ዳይሬክተሯ፤ በተለይም ፋብሪካዎችና 
የተለያዩ የምግብ አቀናባሪዎች በስፋት የሚፈልጉት በቆሎ 
መሆኑን ገልጸው፤ ምርቱን ለእነዚህ አካላት ተደራሽ 
ማድረግ እንዲቻልም በዘንድሮ ዓመት ብቻ 68 የሚደርሱ 
የህብረት ሥራ ማህበራት ተለይተው ምርቱን ከአርሶ 
አደሮቻቸው ሰብስበው ለሚፈለገው አካል ለማቅረብ 
ዝግጅታቸውን ማጠናቀቅ እንደቻሉ ነው ያነሱት።    

68 የሚደርሱ ማህበራት 208 ዘመናዊ መጋዘኖችን 
ማዘጋጀታቸውን ጠቅሰው፤ መጋዘኖቹ ስምንት ሚሊዮን 
ሁለት መቶ ኩንታል እህል የመያዝ አቅም ያላቸው መሆኑን 
አስረድተዋል። ማህበራቱ በዋናነት የሚገኙት በኦሮሚያ፣ 
በአማራ፣ በደቡብና በሲዳማ ክልል ሲሆን፤ የኢትዮጵያ 
ህብረት ሥራ ኮሚሽን በዋናነት አቅዶ እየሠራ ያለውም 
በስንዴ እና በበቆሎ ምርት ላይ እንደሆነነ ነው ዳይሬክተሯ 

እንደነበር ያስታወሱት አቶ ነጻነት፤ በወቅቱ የስንዴ 
ምርታማነት በበቂ ሁኔታ ባለመኖሩ ግብይቱ ከወራት 
ያለፈ ዕድሜ እንዳልነበረው አንስተዋል። ይሁንና በአሁን 
ወቅት መንግሥት በስንዴ ምርት ላይ እያከናወነ ባለው 
ተግባር ምርታማነቱና የገበያ መዳረሻው እየሰፋ የሚሄድ 
በመሆኑ በዘመናዊ የግብይት ሥርዓት መምራት አስፈላጊ 
እንደሆነ ነው ያስረዱት። 

መንግሥት በወሰደው ተነሳሽነት ከፍተኛ መጠን 
ያለው ስንዴ መመረት መቻሉን የጠቀሱት ዳይሬክተሩ፤ 
በቀጣይም ምርትና ምርታማነት እያደገ እንደሚሄድና 
ከአገር ውስጥ አልፎ ለውጭ ገበያ ማቅረብ የሚቻል 
መሆኑን አስረድተዋል። ይሁንና የግብይት ስርዓት ከሌለ 
ምርትና ምርታማነትን ማሳደግ ብቻ በቂ አለመሆኑን 
ጠቅሰው፤ ለዚህም የኢትዮጵያ ምርት ገበያ ትክክለኛው 
ቦታ እንደሆነ ነው ያስረዱት።

ምርት ገበያ ከዚህ ቀደም ለውጭ ገበያ የሚቀርቡ 
ምርቶችን ጨምሮ በአገር ውስጥ ለግብርና ምርቶች 
ማቀነባበሪያ የሚሆኑ የተለያዩ ምርቶችን መገበያየት 
የሚያስችል ልዩ የመገበያያ መስኮት ተከፍቶላቸው 
ይስተናገዳሉ። በዚህ መሰረትም ስንዴን ተጠቅመው 
ዱቄት፣ ፓስታ፣ ማካሮኒና ሌሎች ምግቦችን ለሚያመርቱ 
ፋብሪካዎች ስንዴን በሚፈልጉት መጠን መግዛት 
የሚችሉት ከኢትዮጵያ ምርት የገበያ ነው። ይህም አርሶ 
አደሩ ላመረተው ምርት የተሻለ ዋጋ በወቅቱ ማግኘት 
እንዲችል ያደርገዋል፤ በመላው አገሪቱ በሚገኙ 25 
የምርት ገበያ ቅርንጫፎች አርሶ አደሩ ምርቱን በቀላሉ 
ማቅረብ የሚያስችለው ይሆናል። 

የገበያ መረጃ ለግብይት ስርዓቱ ዋናውና ቁልፍ 
ጉዳይ እንደሆነ ያነሱት ዳይሬክተሩ፤ በአሁን ወቅት ስንዴ 
እንደሌሎች ምርቶች በዓለም አቀፍ ገበያ የሚገለጽ ዋጋ 
የሌለው ቢሆንም በቀጣይ ግን ምርት ገበያው የስንዴን 
ዋጋ በማውጣት ግልጽ ያደርጋል። ይህም አርሶ አደሩ 
የገበያ መረጃ እንዲኖረው ከማድረግ ባለፈ ተደራዳሪ 
ያደርገዋል። የስንዴ ግብይቱ በኢትዮጵያ ምርት ገበያ 
በኩል ሲከናወን በሚኖረው የንግድ እንቅስቃሴ ግብርና 
ታክስ በአግባቡ መክፈል ይችላል። ይህም አገሪቷ ማግኘት 
የሚገባትን ገቢ ማግኘት እንድትችል ያደርጋታል።

በምርት ገበያ ሥርዓት ማገበያየት ለግብይቱ ሕጋዊ 
የክፍያና የርክክብ ሥርዓት ከመዘርጋት ባለፈ የምርት 
ጥራትና ብዛትን በማሳደግ ረገድም ከፍተኛ አስተዋጽኦ 
ያለው መሆኑን ያነሱት ዳይሬክተሩ፤ አርሶ አደሩ በተለይም 
በሚያመርታቸው ምርቶች ላይ የተሻለ ጥራት ማምጣት 
እንዲችል ያግዘዋል ብለዋል። ማንኛውም ምርት በምርት 
ገበያ በኩል ሲከናወን የመጋዘን ደረሰኝ ብድር አገልግሎት 
ያገኛል። ይህም ማለት አርሶ አደሩ ምርቱን ወደ ምርት 
ገበያ በሚያቀርብበት ወቅት ባቀረበው የምርት መጠን ልክ 
ከባንክ ብድር ማግኘት እንደሚችል አስረድተዋል። ይህም 
አርሶ አደሩ ሙሉ ክፍያውን እስኪያገኝ ድረስ አስቸኳይ 
የሆኑ ግዢዎችን መፈጸም ያስችለዋል።

ከተትረፈረፈው የስንዴ ምርት ባሻገር ሊታሰብበት የሚገባው 
የግብይት ስርዓት  

ምርት ገበያው በስፋት እየመጣ ያለውን የስንዴ ምርት 
በዘመናዊ መንገድ ለማገበያየት ዝግጅቱን እንዳጠናቀቀ 
የጠቀሱት ዳይሬክተሩ፤ በተለይም ምርታቸውን ወደ 
ውጭ ገበያ  መላክ የሚፈልጉ አምራቾችና አቅራቢዎች 
ዓለም አቀፍ ገበያውን የሚመጥን የጥራት መለያቸውን 
የኢትጵያ ምርት ገበያ በሚሰጣቸው ደረጃ ያውቁታል። 
ይህም አርሶ አደሩ የልፋቱን ዋጋ ማግኘት እንዲችልና 
የበለጠ በጥራት እንዲያመርት ያግዘዋል።   

የኢትዮጵያ ምርት ገበያ የስንዴ ምርትን ወደ 
ምርት ገበያ በማምጣት በድጋሚ ለማገበያየት ሲዘጋጅ 
ከሚመለከታቸው አካላት ጋር የኢንደስትሪ የምክክር 
መድረክ  ከግብርና ሚኒስቴር፣ ከደረጃዎች ባለስልጣን፣ 
ከኢትዮጵያ ግብርና ምርምር ኢንስቲትዩትና ከሌሎች 
ጋር አድርጓል። ከዚህ በተጨማሪም በስንዴ ግብይት 
ውስጥ ከተሰማሩ አቅራቢዎች፣ ላኪዎችና ማቀነባበሪያ 
ፋብሪካዎች ጋርም ምክክር ተደርጓል። ይህም በቀጣይ 
ግብይቱ ሲከናወን በዕውቀት ላይ የተመሰረተ ተገቢውን 
አገልግሎት ለመስጠት ያስችላል።

በስፋት የተመረተው የስንዴ ምርት በህገወጥ መንገድ 
ለኮንትሮባንድ ንግድ እንዳይጋለጥ ከፍተኛ ጥንቃቄ 
ያስፈልጋል ያሉት ዳይሬክተሩ፤ በተለይም ለውጭ ገበያ 
የሚቀርቡ ምርቶች በህገወጥ መንገድ ተሽጠው አገሪቱ 
ማግኘት የሚገባትን ገቢ እንዳታገኝ ትቀራለች። መሰል 
ችግሮችም በስንዴ ግብይት እንዳይፈጠር የተለያዩ 
ባለድርሻ አካላት በጋራ መሥራት ይገባቸዋል። በተለያዩ 
የፌዴራልና የክልል ተቋማትን ቅንጅት በመጠቀም 
በየደረጃው ያለውን ቁጥጥር አጠናክሮ የኮንትሮባንድ 
ስንዴን ግብይት ጤናማ ማድረግ ይቻላል። የኮንትሮባንድ 
ንግዱን በጋራ ለመከላከል የኢትዮጵያ ምርት ገበያ ዝግጁ 
እንደሆነ አስረድተዋል። 

የስንዴ ምርትን ለአገር ውስጥም ሆነ ለውጭ ገበያ 
ለማቅረብ አርሶ አደሩ የተለያዩ አማራጮችን መጠቀም 
እንደሚችል የገለጹት ዳይሬክተሩ፤ አንደኛ አርሶ አደሩ 
ሰፊ ምርት ካለው በቀጥታ ወደ ምርት ገበያ በማቅረብ 
መገበያየት ይችላል፣ ሁለተኛው በህብረት ሥራ ማህበራት 
ተደራጅቶ ማቅረብ ይችላል፣ ሶስተኛው ለአቅራቢዎችና 
ለተለያዩ ኩባንያዎች በማቅረብ በእነሱ አማካኝነት ወደ 
ምርት ገበያ ይቀርባል። አርሶ አደሩ ምርቱን በእነዚህ 
አማራጮች ለገበያ ማቅረብ ከቻለ መሀል ላይ ያለውን 
ደላላ በማስቀረት ተጠቃሚ መሆን ይችላል ብለዋል።    

ኢትዮጵያ ወደ ጎተራዋ ከምታስገባው ስንዴ ባሻገር 
ለሌሎች አገራት ስንዴ ለመላክ መሰናዳቷ ሁለት ታላላቅ 
መልዕክቶችን የያዘ ነው። የመጀመሪያው በምግብ እራስን 
መቻል ሲሆን ሁለተኛው ደግሞ ለስንዴ ግዥ የሚለውን 
የውጭ ምንዛሬ ማስቀረት ነው። 

ኢትዮጵያ ከራሷ አልፋ ለሌሎች ለመትረፍ 
የጀመረችው ጉዞ ስሟን ከማደስ ባሻገር ፋይዳው የጎላ 
በመሆኑ፤ ስኬቱ ለሌሎችም ዘርፎች አዲስ አቅም እና 
ጉልበት ሆኖ ይቀጥላል።

ያስረዱት። በዘንድሮ ዓመት ስንዴ ከአንድ ሚሊዮን አንድ 
መቶ 76 ሺ ኩንታል በላይ፤ በቆሎ ከሁለት ሚሊዮን 37 
ሺ ኩንታል በላይ በድምሩ ሶስት ሚሊዮን ዘጠኝ መቶ 13 
ሺ ኩንታል በቆሎና ስንዴን ለማገበያየት የህብረት ሥራ 
ማህበራቱ በዝግጅት ላይ እንደሆኑ ጠቅሰዋል።

ለዚህም ከ11 ቢሊዮን ብር በላይ ለግብይቱ 
የሚያስፈልግ መሆኑን ያነሱት ዳይሬክተሯ፤  ይህንን 
ገንዘብ ለማግኘትም ሁለት መንገዶች መታሰባቸውን ነው 
የገለጹት። አንደኛው የህብረት ሥራ ማህበራቱ በራሳቸው 
ፋይናንስ አቅምና በራሳቸው የማከማቻ መጋዘን  ሲሆን፤ 
የበለጠ ምርት ለማከማቸትና ለማገበያየት እንዲቻል 
ድጋፎች የሚያስፈልጉ ይሆናል። በተለይም የፋይናንስ 
ተቋማት ብድር የሚያመቻቹ ከሆነና የምርት ማከማቻ 
መጋዘንም እንዲሁ ማቅረብ የሚችሉ አካላት ትብብር 
ካደረጉ ከ4 ነጥብ 8 ሚሊዮን ኩንታል በላይ ምርት 
ማሰባሰብ እንደሚችሉ ታውቋል። 

ይሁንና በአሁን ወቅት ማህበራቱ 2 ነጥብ 5 ሚሊዮን 
ኩንታል በቆሎ እንዲሁም 2 ነጥብ 3 ሚሊዮን ኩንታል 
የስንዴ ምርት በራሳቸው የፋይናንስ አቅምና ባላቸው 
የማከማቻ ቦታ ለማገበያየት ተዘጋጅተዋል። የህብረት 
ሥራ ማህበራቱ ምርትን በዋናነት ተደራሽ የሚያደርጉት 
ለዓለም የምግብ ድርጅት፣ ለአደጋ ስጋት ኮሚሽንና 
ለሌሎች እርዳታን ለሚያቀርቡ ተቋማት ነው። 

‹‹የህብረት ሥራ ማህበራቱ ምን ያህል ስንዴ ማቅረብ 
ይችላሉ፤ ምን ያህል መጠን ያለው ስንዴስ ለውጭ ገበያ 
ተደራሽ ያደርጋሉ፤ የሚለውን የሚከታተለው የህብረት 
ሥራ  ኮሚሽን አጠቃላይ የገበያ ስርዓቱ እንዴት ይመራል 
የሚለውን አይከታተልም›› ያሉት ዳይሬክተሯ፤ ኮሚሽኑ 
በተዘረጋው የገበያ ስርዓት ውስጥ ገብቶ ስንዴውን 
ለአገር ውስጥና ለውጭ ገበያ ማቅረብ እንዲችሉ ክትትል 
ያደርጋል ብለዋል። 

በዚህም መሰረት በተለይም በስንዴ ኤክስፖርት 
በኦሮሚያ አራት የህብረት ሥራ ማህበራት፣ በአማራ 
ሶስት፣ ሲዳማ ላይ አንድና ደቡብ ላይ አራት የህብረት 
ሥራ ማህበራት ኤክስፖርት ለማድረግ ዝግጅት እያደረጉ 
እንደሚገኙ አስረድተዋል። በእነዚህ አራት ክልሎች 
የሚገኙ የህብረት ሥራ ማህበራት በተያዘው በጀት ዓመት 
ብቻ ከሁለት ሚሊዮን ስምንት መቶ ሃምሳ አምስት ሺ 
ኩንታል ስንዴ በላይ ለውጭ ገበያ ለማቅረብ እራሳቸውን 
አዘጋጅተዋል።   

የኢትዮጵያ ምርት ገበያ የኮርፖሬት ኮሙኒኬሽን 
ዳይሬክተር አቶ ነጻነት ተስፋዬ በበኩላቸው የስንዴ 
ምርትን በዘመናዊ ግብይት ሥርዓት ለማገበያየት 
መዘጋጀቱን አስረድተዋል። የስንዴ ምርትን በዘመናዊ 
የግብይት ሥርዓት መምራት የሚያስችል ዝግጅት የተደረገ 
መሆኑን በመግለጽ በተያዘው በጀት ዓመት ስንዴን 
ማገበያየት ይጀመራል ነው ያሉት።

የኢትዮጵያ ምርት ገበያ ከ15 ዓመታት በፊት 
ምርቶችን ማገበያየት የጀመረው በበቆሎና ስንዴ 



ዓለም አቀፍ

ዋለልኝ አየለ

በድርጅታችን ካለፈው ሳምንት ጀምሮ እስከ ትናንት 
ድረስ በጠቅላላ የአዕምሮና የአካል ደህንነት (General 
Wellness) ላይ የሚያተኩር ሥልጠና ተሰጥቶ ነበር። 
ሥልጠናውን የሰጡት የጤና እና የስፖርት ባለሙያዎች፤ 
እንዲሁም ለበርካታ ዓመታት ሥልጠና በመስጠት ልምድ 
ያዳበሩ ባለሙያዎች ናቸው።

በሥልጠናው ላይ አንደኛው ባለሙያ ጥናት ጠቅሶ 
‹‹መቀመጥ አዲሱ ሲጃራ ነው (sitting is the new 
smoking)›› ሲል ሰማሁት። ወዲያውኑ የመጣልኝ አገር 
ቤት የማውቀው አባባል ነው። ‹‹መቀመጥ መቆመጥ›› 
የሚባል አባባል አለ። መልዕክቱም፤ ለረጅም ጊዜ 
መቀመጥ ደካማ ያደርጋል፣ ያልፈሰፍሳል፣ ህመምተኛ 
ያደርጋል፣ ሽባ ያደርጋል… በአጠቃላይ ቆማጣ ያደርጋል 
እንደማለት ነው። 

በሌላ በኩል ስንፍናን ለመግለጽ የሚጠቀሙት ነው። 
የማይሰራ፣ የማይንቀሳቀስ፣ ለረጅም ጊዜ የሚቀመጥ ብዙ 
ሥራ ያልፈዋል። የአባባሉ መሰረት የገጠሩ ማህበረሰብ 
ነው፤ በግብርና የሚተዳደረው ማለት ነው። በገጠሩ 
ማህበረሰብ ደግሞ ተቀምጦ የሚሰራ ሥራ የለም፣ 
በመንቀሳቀስ ነው። እናም ለረጅም ጊዜ የሚቀመጥ ሰው 
ብዙ ሥራ ስለሚያልፈው ችግረኛ ይሆናል። ይህ እንግዲህ 
በገበሬው ዓውድ ሲታይ ነው፤ ተቀምጦ የሚሰራ ሥራ 
ብዙም ስለሌለ ማለት ነው። በተቋማት ዓውድ ካየነው 
ግን ለመቀመጥ የሚያስገድዱ ሥራዎች አሉ። 

ወደ ሥልጠናው ልመለስ። 
‹‹መቀመጥ አዲሱ ጭስ›› የሚለውን የባለሙያዎች 

ማብራሪያ ከሰማሁ በኋላ የበይነ መረቡን ዓለም ማሰስ 
ጀመርኩ። ከአውሮፓውያኑ 2020 ጀምሮ በዚሁ ጉዳይ 
ላይ የተሰሩ ጥናቶችና መጣጥፎች ብዙ ናቸው። መቀመጥ 
አዲሱ አደገኛ ጭስ ነው። ‹‹መቀመጥ መቆመጥ›› የሚለው 
የአገር ቤቱ አባባል ችግሩን በሚገባ ይገልጸዋል።

ይሄ ነገር የሚመለከተው እኛን ነው። እኛን ማለቴ 
ሥራዎችን ቁጭ ብለን በኮምፒተር የምንሰራ ሰዎችን 

ማለቴ ነው። በተለይም የፋይናንስ ተቋማት (ለምሳሌ 
ባንኮች) ውስጥ የሚሰሩ ሠራተኞች የሥራው ባህሪ 
ያስገድዳቸዋል። የብዙ ተቋማት ሥራዎች ቁጭ ብሎ 
የሚሰሩ ናቸው።

ደግነቱ የባለሙያዎቹ ምክር ግን አትቀመጡ የሚል 
አይደለም። ቢያንስ በተወሰኑ ደቂቃዎች ውስጥ መነሳት 
አለብን የሚል ነው። ለምሳሌ የሻይ ቡና ሰዓታችን ላይ 
እዚያው ወንበር ላይ ሆነን ሻይ ከማዘዝ ይልቅ ሻዩ ወይም 
ቡናው ያለበት መሄድ። ቁርስ ወይም ምሳ የተቀመጥንበት 
ወንበር ላይ ሆነን ከማዘዝ ምግቡ ያለበት መሄድ ማለት 
ነው። 

እዚህ ላይ ነው እንግዲህ ብዙ ነገሮችን የምንታዘብ። 
ብዙዎቻችን አንዴ ከተቀመጥን መነሳት ይከብደናል፤ 
የሥራው አስገዳጅነት እንዳለ ሆኖ፤ የአንዳንዶቻችን ግን 
የስንፍና ነው። ስንፍና መሆኑን ለማወቅ ደግሞ እስኪ 
እነዚህን ነገሮች ታዝባችኋል?

ሙሉ ጤነኛ ሆኖ ሁለተኛ ፎቅ ለመውጣት 
ከአምስት እስከ አሥር ደቂቃ ቆሞ ሊፍት የሚጠብቅ 
የለም? ለ1.5 ኪሎ ሜትር መንገድ እስከ 20 ደቂቃ ቆሞ 
ታክሲ የሚጠብቅ ወይም ረጅም ሰልፍ የሚሰለፍ የለም? 
አንዳንድ ጊዜ እኮ የሰልፉ ርዝመት ራሱ ከሚሄድበት ቦታ 
እኩል ሊሆን ይችላል! ምንም ሥራ ሳይዝ ወንበር ላይ 
ቁጭ ብሎ ሻይ ቡና ወይም ምግብ ከውጭ የሚያስመጣ 
የለም? ላለመንቀሳቀስ ማለት ነው። 

እነዚህ ችግሮቻችን ስንፍና ወለድ ናቸው። አንዳንዶቹ 
ደግሞ አጉል ጉራ እና ክብር የሚመስሉን ናቸው። ይሄ 
ምናልባትም ሀብታም፣ ታዋቂ እና ባለሥልጣን የሆኑ 
ሰዎችን የሚመለከት ይሆናል። የባለሥልጣናቱ ከደህንነት 
አንፃር ቢሆን እንኳን የታዋቂ ሰዎች ደግሞ ‹‹እንዴት 
በእግሩ ይሄዳል!›› መባልን ይፈሩ ይሆናል። ችግሩ ግን 
የማጣትና የማግኘት ጉዳይ ሳይሆን የጤና ጉዳይ ነው። 
ትዝብቱ በቤታቸው ውስጥ የአካል ብቃት እንቅስቃሴ 
የሚያደርጉትን አይመለከትም። 

ባለሙያዎቹ እንደሚሉት ደግሞ ችግራችን ለረጅም 
ጊዜ መቀመጣችን ብቻ አይደለም። አቀማመጥ ራሱ 

ሥርዓት አለው፤ ከፕሮቶኮል ወይም ከቄንጥ አንፃር 
ሳይሆን ከጤና አንፃር ማለት ነው። ጀርባችን የወንበሩን 
የኋላ ድጋፍ መደገፍ እንዳለበት ባለሙያዎች ቢመክሩም፤ 
ብዙዎቻችን ግን ይህን ልብ አንለውም። ኩርምት ብለን 
ተቀምጠን የምናየው ነገር ላይ ብቻ እናፈጣለን። 

እንዲህ በቀላሉ በአካል ብቃት እንቅስቃሴ መከላከል 
የምንችላቸውን ነገሮች ነው በቸልተኝነት የሚያጠቁን። 
የሆነ ህመም ይይዘንና ወደ ጤና ተቋም እንሄዳለን፤ ከዚያ 
በኋላ የጤና ባለሙያዎች ሲነግሩን ነው ለመንቀሳቀስ 
መንደፋደፍ የምንጀምር። ላለመሞት ከመንደፋደፍ ግን 
ላለመታመም ጥንቃቄ ብናደርግ ጤናማ ዕድሜ ይኖረን 
ነበር። ለዚህም ‹‹ታሞ ከመማቀቅ አስቀድሞ መጠንቀቅ›› 
የሚል ብሂል አለን። በነገራችን ላይ ሐኪሞች ራሱ 
እንደሚሉት ታሞ በህክምና መዳን ካለመታመም ጋር 
እኩል አይሆንም፤ በእርግጥ ይሄን ለማወቅ የግድ የጤና 
ባለሙያ ምስክርነትም አያስፈልገውም። 

ከምግብ በኋላ ትንሽ መንቀሳቀስ እንዳለብን 
ይመከራል፤ ዳሩ ግን ብዙዎቻችን አናደርገውም። 
ምናልባትም በጣም ቸግሮን (ትራንስፖርት ጠፍቶ) 
ካልሆነ በስተቀር አስበንበት፣ ለጤና ጠቃሚ ነው ብለን 
አናደርገውም። 

ስፖርት ሲባል ብዙ ጊዜ እንደ ጂም እና ቴኳንዶ 
የመሳሰሉት ብቻ ናቸው የሚመስሉን። ባለሙያዎች 
እንደሚሉት ግን ለአካላዊ ጤንነት ከእግር ጉዞ ጀምሮ 
እንቅስቃሴዎች ሁሉ ጠቃሚ ናቸው። እኛ የምንሰራው 
ለጤና እንጂ የግድ በቴኳንዶ ወይም ቦክስ ለመወዳደር 
አይደለም፤ ጡንቻ ለማፈርጠም ወይም ደረት ለማስፋት 
ብቻ አይደለም። 

ብዙዎች ላይ የምንታዘበው ደግሞ አካላዊ ቅርጽ 
የሚፈለገው ለውበት ብቻ ይመስላል፤ ግን ባለሙያዎች 
እንደሚሉት የሰውነት አቋም መስተካከል ጤንነት 
ነው። ደረትን ገልብጦ ለማሳየት ሳይሆን የሰውነታችን 
ክፍሎች ጤናማ ቅንጅት እንዲኖራቸው ነው። ለዚህም 
ባለሙያዎች የሚመክሩት ስንቀመጥም ሆነ ስንሄድ ቀጥ 
ብለን መሆን እንዳለበት ነው። ይህ ደግሞ እግረ መንገዱን 
ለዕይታም ጥሩ ነው።

በነገራችን ላይ አንዳንድ ልማዶቻችን ሳይንስን 
መሰረት ያደረጉ መሆናቸው ይገርመኛል። ብዙ ጊዜ 
ልማድ ሲባል ሙሉ በሙሉ ከሳይንስ ተቃራኒ ነው 
የሚመስለን። ግን ማህበረሰቡ ሳይንሳዊ ምክንያቱን 
ሳያውቀው (ማብራራት ባይችልም) በቀጥታ ሳይንሳዊ 
ጠቀሜታ ያላቸው ልማዶች አሉ። አንድ ሁለት 
ልጥቀስላችሁ!

ለምሳሌ በገጠሩ ማህበረሰብ ውስጥ የማውቀው 
አንድ የቆየ ልማድ አለ። ሴት ልጅ ቆማ ውሃ ስትጠጣ 
ይቆጧታል። እነርሱ የሚቆጧት በዘልማድ ነው። ሴት 
ልጅ ትሁትና ጭምት መሆን አለባት በሚል ነው። ቆማ 
መጠጣቱ ትንሽ እንደ ብልግና ስለሚታይ ነው። 

የሚገርመው ግን የጤና መረጃዎች እንደሚሉት ቆሞ 
ውሃ መጠጣት አደጋ አለው፤ ይሄ በቀላሉ መረጃዎችን 
በማገላበጥ የምናገኘው ነው።  በኃይል ተወርውሮ 
በመውረድ ኩላሊት ላይ ነው የሚያርፍ። ከጉሮሮ ልክ 
እንደ ፏፏቴ በኃይል ወርዶ ኩላሊትን ይመታል። በተለይ 
ለሴቶች ደግሞ የማህጸን ግድግዳን ይመታል። ስለዚህ 
የሚመከረው ቁጭ ብሎ በትንሽ በትንሹ መጠጣት ነው። 

ሌላው ልማዳዊ ነገር ደግሞ የቁርስ ነገር ነው። ምንም 
እንኳን በኦርቶዶክሱ ማህበረሰብ ውስጥ ከፆም ጋር 
የሚያያዝ ቢሆንም ይሄው ማህበረሰብ ግን ሌላ ልማድ 
ደግሞ አለው። አንድ ሰው በጠዋት ከቤት ሲወጣ ‹‹አፉ 
እህል መቅመስ አለበት›› ተብሎ ይታመናል። በባዶ ሆድ 
መውጣት ሊያጋጥም ይችላል ብለው የሚያምኑት ልማድ 
አለ። ስለዚህ የግድ ምግብ ቀምሶ መውጣት አለበት።

ይህን ልማድ ከሳይንስ ጋር ስናገናኘው ቁርስ በጠዋት 
መብላት ይመከራል። ምንም እንኳን በግላዊ ልምዳችን 
ላይ የሚወሰን ቢሆንም (በጠዋት መብላት አልወድም 
የሚሉ ስላሉ) ጠዋት ቁርስ መብላት ግን ሳይንሳዊ 
ጠቀሜታ ያለው ነው። ትራንስፖርት ውስጥ እንኳን 
ከአፋችን መጥፎ ሽታ እንዳይወጣና ሰው እንዳንረብሽ 
ያደርጋል። 

በአጠቃላይ ብዙ ሳይንሳዊ የሆኑ ልማዶች አሉን፤ 
በዚህ መሰረት መቀመጥ በልማድም በሳይንስም መቆመጥ 
ነውና እንቀሳቀስ! 

‹‹መቀመጥ መቆመጥ››

       አዲስ ዘመን  ረቡዕ ኅዳር 7 ቀን 2015 ዓ.ም ገጽ 10
መዝናኛ

ማረፊያ/ትዝብት

ፕሬዚዳንት ጆ ባይደን  እና ፕሬዚዳንት ዢ ጂንፒንግ  
ባደረጉት  ውይይት አሜሪካ  ከቻይና ጋር ወደ አዲስ 
የቀዝቃዛ ጦርነት እንደማትገባ ጆ ባይደን  አስታወቁ፡፡

ከኦባማ አስተዳደር ወዲህ ፕሬዚዳንት ጆ ባይደን 
ከቻይናው ፕሬዚዳንት ጋር ፊት ለፊት ተገናኝተው 
ማውራታቸው የመጀመሪያ መሆኑም ተነግሯል፡፡  ይህ 
በኢንዶኔዢያዋ ደሴት ባሊ የተደረገው ውይይትም 
የመጀመሪያ መሆኑ  ብቻ ሳይሆን በሁለቱ ኃያላን አገራት 
መካከል የነገሰውን ውጥረት እንደሚያበርድም ተስፋ 
ተጥሎበታል፡፡

በወቅቱ  የአሜሪካው ፕሬዘዳንት ጆ ባይደን ታይዋንን 
አስመልክተው በሰጡት አሰተያየት፣ ቻይና ታይዋንን 
ትወራለች የሚል እምነት እንደሌላቸው ገልጸዋል፡፡ 

ባይደን ዋይት ሃውስ ከገቡ በኋላ በሁለቱ ልዕለ 
መካከል የመጀመሪያው የፊት ለፊት ውይይት ነው 

የሰሜን ኮሪያን ብሎም ሩሲያ ዩክሬንን የመውረር 
ጉዳዮችን በባሊ ደሴት ከሚካሄደው የቡድን 20 
ስብሰባ ከመጀመሩ አንድ ቀን ቀደም ብለው መሪዎቹ 
ከተወያዩባቸው አጀንዳዎች መካከል ናቸው። 

አገራቱ በዩክሬን የኒውክሌር ጦር መሳሪያ ጥቅም ላይ 
መዋልን እንደሚቃወሙም ገልጸዋል።

ወዳጃቸውን ቭላድሚር ፑቲንን እንዲያግባቡ 
በባይደን የተጠየቁት ዢ ጂንፒንግ አገራቸው ለሰላም 
ያላትን ቁርጠኝነት የገለጹ ቢሆንም  “ለተወሳሰበ ችግር 
ቀላል መፍትሄ የለም” ሲሉ አሳስበዋል። 

ፕሬዚዳንት ባይደን ውይይቱን ተከትሎ በነበረው 
ጋዜጣዊ መግለጫ “ቻይና ሰሜን ኮሪያን በእርግጠኝነት 
ትቆጣጠራለች ማለት ከባድ ነው” ብለዋል።

የአሜሪካና የቻይና ግንኙነት እ.ኤ.አ ከ1949 ጀምሮ 

የናይጄሪያው ንጉስ በቤተ መንግስት ውስጥ በጥይት 
ተመትቶ መገደላቸውን የአገሪቱ ፖሊስ  አስታወቀ፡፡

የናይጄሪያ ፖሊስ እንዳስታወቀው የአገሪቱ የባህል 
ንጉስ (አስተዳዳሪ) ኢዜ ኢግናቲየስ አሶር  እና ሁለት 
ረዳቶቻቸውን በቢያፍራን ተገንጣይ ቡድን በደቡብ 
ምስራቅ ኢሞ ግዛት በጥይት መገደላቸውን ፖሊስ 
አስታወቋል። 

ታጣቂዎቹ ተኩስ ከመክፈታቸው በፊት ድንገተኛ 
ሁኔታ እንደተፈጠረ በማስመሰል በኦጉታ የሚገኘውን 
ቤተ መንግስት ጎብኝተዋል እንደ ነበር የገለጸው ዘገባው፤ 
ልክ ቤተ መንግስቱን እንደገቡ ተኩስ መክፈታቸውን 
አመልክቷል፡፡

ንጉሠ ነገሥቱ ኢዜ በሰኞው ጥቃት ለምን ዒላማ 
እንደተዳረጉም  እስካሁን የታወቀ ነገር አለመኖሩ የተነገረ 
ሲሆን የናይጄሪያ ባለስልጣናት ግን ታጣቂዎቹ ሲሸሹ 
የአገሪቱ የማህበረሰብ ንቃት ድርጅት ቢሮ ላይ ጥቃት 
ሰንዝረው - ቢያንስ አንድ ሰው ገድለው ሶስት ሞተር 
ብስክሌቶችን መስረቃቸውን አክለው ገልጸዋል። 

አሜሪካ ከቻይና ጋር ወደ ቀዝቃዛ ጦርነት 
እንደማትገባ አስታወቀች

የናይጄሪያው ንጉስ በቤተ መንግስት ውስጥ 
በጥይት ተገደሉ

የአለማችን ጠቃሚና ውስብስብ ግንኙነት ተደርጎ 
ይታያል፡፡ ሁለቱ ኃያላን አገራት በአየር ንብረት ለውጥ፣ 
በንግድ እንዲሁም በታይዋን ጉዳይ አንዳንዴ አንድ ሲሆን 
ሌላ ጊዜ ደግሞ ጽንፍ በመያዝ አለምን ውጥረት ውስጥ 
ሲከቱ ይስተዋላሉ፡፡

በቀድሞው የአሜሪካ ፕሬዚዳንት በዶናልድ 
ትራምፕ ጊዜ በእጅጉ የሻከረ የሁለቱ አገራት ግንኙነት 
በአሁኑ  የአሜሪካ ፕሬዚዳንት በጆ ባይደን ዘመን ዳግም 
እንዲያንሰራራ ተስፋ ተጥሎበት ነበር፡፡ ጆ ባይደንም 
የፕሬዚዳንታዊ ምርጫ ቅስቀሳ ሲያደርጉ ይህንኑ ነው 
ቃል የገቡት፡፡

በዚህ መሰረት በኢንዶኔዥያው ውይይት ሁለቱ 
አገራት የግንኙነት ደረጃቻቸውን ወደ አዲስ ምዕራፍ 
በማሸጋገር በአየር ንብረት ለውጥ፣ የዓለም ኢኮኖሚ 
ለማሻሻል፣ በእዳ ቅነሳ፣ የጤናና በምግብ ዋስትናም 
ለማረጋገጥ የተስማሙት፡፡  

የአገሪቱ ፖሊስ ለግድያው የቢያፍራ ተወላጆች 
የተሰኘው ተገንጣይ ቡድን ተጠያቂ ያድርግ እንጂ ቡድኑ 
ግን እስካሁን በጉዳዩ ያለው ነገር  የለም። 

ቡድኑ በአገሪቱ ደቡብ ምስራቅ የምትገኝ የቢያፍራ 
ግዛት እንድትገነጠል ዘመቻ እያደረገ እንደሚገኝና  
የአገሩቱ ባለስልጣናት በክልሉ ውስጥ ብዙውን ጊዜ 
የሚፈጸሙት ጥቃቶችን ጀርባ የቡድኑ እጅ እንዳለ 
በተደጋጋሚ ሲገልጹ ይደመጣሉ፡፡  

በናይጄሪያ በእያንዳንዱ ግዛት ባህላዊ መሪ/ንጉስ 
መኖሩን የጠቀሰው ዘገባው፤ አሁን ላይ ግን 21ኛው ክፍለ 
ዘመን እንደመሆኑ መጠን የንጉሳዊ አገዛዝ ስርዓት በወጣቱ 
ትውልድ ዘንድ እንደ ኋላቀርነት በመታየቱ ሥርዓቱ አደጋ 
ላይ መሆኑ ተገልጿል፡፡ 

በተጨማሪም ባህላዊ መሪያዎቹ ለአገሪቱ ሕግና 
ሕገ መንግስታዊ ስርዓት ተገዥ ያለመሆን አዝማሚያ 
በማሳየታቸው ብዙውን ጊዜ ከአገሪቱ ባለስልጣናት ጋር 
እንደሚጋጩም ተነግሯል፡፡

ውይይቱ ሲደረግ

አስተዋፅኦ
በ2012 አ.ም “የኢትዮጵያ ብሔራዊ ቴአትር ከአዲስ 

አበባ ባህል፣ ኪነጥበብና ቱሪዝም ቢሮ፤ ከእስክንድር 
ቦጎሲያን የስነጥበባት ኮሌጅ እና ከዮፍታሄ ንጉሴ 
የቴአትር ጥበባት ት/ቤት ጋር ጥቅምት 20 ቀን 2012 ዓ.ም 
የመግባቢያ ሰነድ ስምምነት ተፈራረመ፡፡” የሚል ዜና 
መስማታችን ይታወሳል። በዛው የብሄራዊ ቲያትር ቤት 
ዜናም “የቴአትር ቤቱ ዋና ዳይሬክተር አቶ ማንያዘዋል 
እንደሻው ከረዳት ረዳት ፕሮፌሰር ነብዩ ባዬ ከአዲስ አበባ 
ባህል፣ ኪነጥበብና ቱሪዝም ቢሮ ኃላፊ፤ ከዶ/ር እዝራ 
አባተ ከእስክንድር ቦጎሲያን የስነጥበባት ኮሌጅ ዲን እና 
ከአቶ ዘሪሁን ብርሃኑ ከዮፍታሄ ንጉሴ የቴአትር ጥበባት 
ት/ቤት ተወካይ ጋር በጋራ በሚሰሩ ኪነጥበባዊ ተግባራት 
ዙሪያ ተፈራርመዋል፡፡” ተብሏል። ከዚህ የምንረዳው 
እስክንድር ከስራው ባሻገር መልካም ስሙም (ለውለታው 
መደረጉ አንድ ነገር ሆኖ) ለአገርና ሙያ ዘርፉ ከፍተኛ 
አስተዋፅኦ እያደረገ መሆኑን ነው።

እስክንድር ቦጎሲያን እና ዘመነኞቹ
አንጋፋው ተዋናይ፣ ፀሐፊ-ተውኔት፣ ዳይሬክተር፣ 

የቴአትር መምህር፣ ተርጓሚ፣ ገጣሚ፣ ደራሲ ተባባሪ 
ፕሮፌሰር ተስፋዬ ገሠሠ የቅርብ ጓደኞቹን ስም ሲጠቅስ 
ተክለጻድቅ መኩሪያ፣ በዓሉ ግርማ፣ እስክንድር ቦጎሲያን፣ 
የኔታ አፈወርቅ፣ አፈወርቅ ተክሌ፣ ገብረ-ክርስቶስ 
ደስታ፣ ጸጋዬ ገብረ-መድኅን፣ ሰሎሞን ደሬሳ፣ ጥላሁን 
ገሠሠ (ሁለቱም የተወለዱት በተመሳሳይ ቀን መስከረም 
17)፣ አባተ መኩሪያና ስብሐት ገብረ-እግዚአብሔር ነበር 
ያለውና እስክንድር ውሎውም እንደ ሙያው ምርጥ ነበር 
ማለት ነው።

ሰዓሊና ቀራጺ እስክንድር ቦጎሲያን ኑሮውን ለረጅም 
ዓመታት በአገረ አሜሪካ በማድረግ የቆየ ሲሆን፤ በ65 
ዓመት እድሜው ሚያዝያ 25 ቀን 1995 ዓ.ም አረፈ። 
እስክንድር ባለ ትዳርና የሁለት ልጆች (አይዳ ማርያም እና 
ኤድዋርድ አዲሱ) አባት ነበር።

ስም ከመቃብር በላይ ነው!!!

ባለውለታዎቻችን
ማህበራዊ

እስክንድር ቦጎኒያስ
(ሐምሌ 15 ቀን 1929 — ሚያዝያ 25 ቀን 1995 ዓ.ም)

ግርማ መንግሥቴ

ዛሬ ከብዙዎች አእምሮና እውቂያ ራቅ ያለ 
የሚመስለውን፣ “የኢትዮጵያ ዘመናዊ ሥነ ሥዕል አባት” 
በሚል ማህበራዊ ማእረግ የሚታወቀውን አሌክሳንደር 
እስክንድር ቦጎኒያስን እናስታውስ ዘንድ ወደድን።

የሥነ ሥዕል ሊቅ፣ መምህርና የሥነ ሥዕል ተመራማሪ 
ነበር። ሠዓሊ፣ ቀራፂ … እስክንድር ቦጎሲያን እንደ 
አውሮፓዎቹ አቆጣጠር በሐምሌ 1937 አዲስ አበባ 
ውስጥ ተወለደ።

ስለ እሱ ከተሰሩና ከሕይወት ታሪኩ መረዳት 
እንደተቻለው እናቱ ወ/ሮ ፀዳለ ወልዴ ተክሌ ኢትዮጵያዊ 
ሲሆኑ አባቱ ኮስሮፍ ጎርጎሪዎስ ቦጎሲያን ደግሞ አርመናዊ 
ነበሩ። ምንም እንኳን የዘር ሐረጋቸው ከወደ አርመን ይሁን 
እንጂ አባቱ በክቡር ዘበኛ የኮሎኔልነት ማዕረግ የነበራቸው 
ብርቱ ወታደር እንደነበሩ ይነገራል። አያቱ ግሪጎሪዎስ 
ቦጎሲያን የታወቁ ነጋዴ የነበሩ ሲሆን፣ በተለይም ከአፄ 
ምኒልክ ጋር የጠበቀ ወዳጅነት የነበራቸውና ንጉሠ 
ነገሥቱንም በመወከል የአውሮፓ ተወካያቸው በመሆን 
እንደ አምባሳደርነት ያጋለገሉ ሰው ነበሩ።

በSewasew Art ድረ-ገፅ ለንባብ የበቃ አንድ ጽሑፍ 
እንደሚነግረን ከሆነ አባቱ ኮስሮፍ ጎርጎሪዎስ ቦጎሲያን 
(Kosrof Gorgorios Boghossian) በክቡር ዘበኛ ውስጥ 
ኮሎኔል (በሁለተኛው የኢትዮ ኢጣሊያ ጦርነት ወቅት 
ከአርበኞች ጋር ተሰልፈው ለኢትዮጵያ የተዋጉ አርበኛ) 
ነበሩ። አባትየው ከአፄ ምኒልክ ጋር በነበራቸው ቅርርብ 
ምክንያት አጼ ምኒልክ ጎርጎሪዎስ ቦጎሲያንን በአውሮፓ 
አገራት እንደራሴያቸው አድርገው እስከመሾም ደርሰው 
ነበር። ከዚህ አኳያ እስክንድር በአባቱ በኩል ከአርመን፤ 
በእናቱ በኩል ደግሞ ኢትዮጵያዊ የሆነ ታላቅ የጥበብ ሰው 
ሆኖ እናገኘዋለን ማለት ነው።

እስክንድር ከእህቱ አስቴር ቦጎሲያን ጋር ልጅነቱን 
በአጎቱ ካቲግ ቦጎሲያን (Kathig Boghassian) ቤት 
ነበር ያሳለፈው። በነገራችን ላይ የእስክንድር አጎት ካቲግ 
ቦጎሲያን በእርሻ ሚኒስትር ውስጥ ረዳት ሚኒስትር ሆነው 
ያገለግሉ የነበሩ ሰው ናቸው። እስክንድር እንደማንኛውም 
የዛን ዘመን ልጅ የቄስ ትምህርትን ተምሯል። ከግእዝ 
ቋንቋና ሥነ ጽሑፍ ጋር የነበረው ትውውቅም ከዚሁ ከቄስ 
ትምህርት ቤት የሚጀምር ነው። በአንደኛ እና በሁለተኛ 
ደረጃ ትምህርቱ የተለያዩ ቋንቋዎችን በኢትዮጵያዊያንና 
በውጪ መምህራን የመማር እድልን ያገኘው እስክንድር 
አማርኛን፣ የአርመንን ቋንቋ፣ እንግሊዘኛን እና 
ፈረንሳይኛን መናገር ይችል ነበር።

እስክንድር ከሥዕል ሙያ ጋር የተዋወቀው ተፈሪ 
መኮንን ትምህርት ቤት ሳለ ነበር። በኋላም ከላቲቪያው 
ተወላጅ እና ከአፍቃሪ ኢትዮጵያው ካናዳዊ Stanislaw 
Chojnacki የሥዕል ጥበብ ትምህርትን መቅሰሙ 
ይነገራል። 

የትምህርት ዓለም 
አጼ ኃይለሥላሴ 25ኛ ዓመት የሲመት በዓላቸውን 

ባከበሩበት ወቅት ሽልማት ካገኙ ባለሞያዎች አንዱ 
ሰዓሊው እስክንድር ቦጎሲያን ነበር። ከሽልማቱም ባሻገር 
ወደ ሎንዶን ተጉዞ በSaint Martin’s School of Art 
እና በCentral School of Art and Design የስዕል 
(painting) እና ሥነቅጽ (sculpture) ሞያን እንዲያጠና 
እድል ተመቻቸለት። ለሁለት ዓመታት ሎንዶን ከቆየ 
በኋላ ወደ ፓሪስ (በ1955 ዓ.ም) ተሻገረ። በፓሪስም 
በAcadémie de la Grande Chaumière ተመሳሳይ 
ትምህርትን ማግኘት ችሏል። ፓሪስ ለትምህርት ሳለ 
እስክንድር በፖለቲካ እና ባህል ጉዳዮች ዙሪያ የታላላቅ 
አሳቢዎችን (thinkers) ስራ ማንበብና መወያየት ይወድ 
ነበር። 

ከነዚህ መካከል አንዱ የእስክንድር ምርጫ የነበረው 
ፍራንዝ ፋኖን (Frantz Fanon) ነው። ከፖለቲካ እና ባህል 
እንዲሁም ፍልስፍናዊ ሃሳቦች ባሻገር የእስክንደር የፓሪስ 
ቆይታው ስለተለያዩ ሰዓሊያን ሕይወት እና የአሳሳል 
ፍልስፍና እና ዘዬ ግንዛቤን እንዲያገኝ እረድቶታል። 
እስክንድር ሱሪያሊዝም፣ ኩቢዝም እና ኤክስፕሬሽኒዝም 
(surrealism, cubism and expressionism) ዓይነት 
የአሳሳል ዘዬ እና ፍልስፍና ጋር የተዋወቀውም በአገረ 
ፈረንሳይ የጥበብ መዲናዋ ፓሪስ ሳለ ነበር። ሌላው 

የእስክንድር የፓሪስ አጋጣሚ ከአፍሪካዊያን ሰዓሊዎች 
ጋር በቅርበት መገናኘቱ እና ስለጥቁሮች የነጻነት እና 
የመብት እንቅስቃሴ በስፋት ግንዛቤ ማግኘት መቻሉ 
ነበር። የውጭ ትምህርቱን ካጠናቀቀ በኋላ በ1958 ዓ.ም 
ወደ አገሩ ኢትዮጵያ የተመለሰው እስክንድር በአዲስ 
አበባ ዩኒቨርሲቲ School of Fine Arts ለሶስት ዓመታት 
በመምህርነት አገልግሏል። 

ሻለቃ ስለሺ ፍሰሃ የተባው ከእውቅ ኢትዮጵያውያን 
ሠዓሊያን አንዱ የሆኑትንና እስክንድር ቦጎሲያን 
በተመለከተም “… አዲስ አበባ ስነጥበብ ት/ቤት አምርተው 
መማር ቀጠሉ፡፡ ሁለት ዓመት ያህል እንደተማሩ ውጭ 
ሀገር የመሄድ ዕድል አገኙ፡፡ ለሥዕል ትምህርት፡፡ 
በአሜሪካን አገር ታፍት ዩኒቨርስቲ ሥር ባለው ቦስተን 
ሙዚየም ኦፍ አርት ሁለት ዓመት ያህል ሰሩ፡፡ ከዚያም 
ዋሽንግተን ወደሚገኘው ሐዋርድ ዩኒቨርስቲ ገብተው 
ዲግሪያቸውን አገኙ፡፡ በወቅቱ የመመረቂያ ሥራቸው 
አማካሪ የነበሩት ዕውቁ ሰዓሊ እስክንድር ቦጎሲያን 
ነበሩ፡፡” ሲል የሚነግረን ዋስ ይሁን ዛሬ ያስተያወስነውን 
(በሙያው) ልእለሰብ አካዳሚያዊ አቅም ይነግረናል። 

በአንድ ወቅት፣ ጥቅምት 23 ቀን 2010 ዓ.ም 
በሞት የተለየን ገጣሚና ሐያሲ ሠሎሞን ዴሬሳ ስለዚሁ 
የረጅም ዘመን ጓደኛው ሲናገር… “እኔና እስክንድር 
የአካዳሚ ትምህርቱን አልተከታተልንም። በፓሪስ ውስጥ 
ዕውቅ ከኾኑ የኪነ ጥበብ ሰዎች ጋር ነበር በውይይት 
የምናሳልፈው። ከዕውቅ ሙዚቀኞች፣ ሠዓሊዎች፣ 
ደራሲዎች … ጋር ማሳለፋችን በአካዳሚ ትምህርት 
ከምናገኘው በላይ ብዙ እንድናተርፍ ረድቶናል። ጀርመን 
ድረስ [እየሄድን ከ]ገብረ ክርቶስ ጋር እንወያይና እንዝናና 
ነበር። የወንድማማች ያክል ነበርን። አሜሪካን አገር ገብቼ 
የቀረሁም እስክንድር አንዲት ጥቁር አሜሪካዊት ሲያገባ 
ሚዜው ለመኾን ተከትየው በመኼዴ ነው” ማለቱ በአንድ 
ወቅት ለንባብ በቅቶ ተመልክተናል።

ስደት
ሰዓሊው እስክንድር ቦጎሲያን በ1962 ዓ.ም በስደት 

ወደ አሜሪካን አገር ተጓዘ። 
ቀደም ሲል በጠቀስነው ኢንተርኔት ሚዲያ ላይ 

“ጥቂት ስለ እስክንድር ቦጎሲያን” በሚል ርእስ ለንባብ 
እንደ በቃው  በአሜሪካ የእስክንድር የመጀመሪያ ማረፊያ 
አትላንታ ነበረች። የመጀመሪያ ትምህርቱንም በአገረ 
አሜሪካ “ሀ” ብሎ የጀመረው በአትላንታ የጥቁሮች የጥበብ 
ማዕከል Atlanta’s Center for Black Art ውስጥ ነበር። 
በመቀጠል ያቀናው ለረጅም ዓመታት ወዳስተማረበት 
Howard University (ዋሺንግተን ዲሲ) ነው። 

እስክንድር በHoward University ለሰላሳ ዓመታት ያህል 
በመምህርነት አገልግሏል። ጥበበኛው ሰው እስክንድር 
ቦጎሲያን በታዋቂው የፈረንሳይ ሙዚየም Musée d’Art 
Moderne ስራቸው ተወዶ ከተገዛላቸው ዘመነኛ ጥቁር 
አፍሪካዊ ሰዓሊያን መካከል ቀዳሚው ነው።

እስክንድር የWorld Federation of United 
Nations Associations ባቀረበለት ጥያቄ መሰረት በ1970 
ዓ.ም “Combat racism” በሚል ርዕስ ያበረከተው ሥዕል 
ትልቅ ስምን ካተረፉለት ስራዎቹ አንዱ ለመሆን በቅቷል።

ሌላው የእስክንድር ስራ በ1994 ዓ.ም ገደማ 
ከከበደች ተክለአብ (የኢትዮ-ሶማሊያ ጦርነትን ተከትሎ 
11 ዓመታትን በሶማሊያ እስር ቤቶች ያሳለፈች፤ ከ11 
አመታት እስር በኋላ ተምራ ሃዋርድ ዩኒቨርሲቲ ገብታ 
ተመርቃ፣ ከፍተኛ ውጤት በማምጣት እዛው ዩኒቨርሲቲ 
ውስጥ በመምህርት በማገልገል ላይ የምትገኝ፤ “የት ነው?” 
ገጣሚና ሠዓሊ) ጋር በመሆን በአሜሪካ ለኢትዮጵያ 
ኤምባሲ ያበረከተው “nexus” የተሰኘው የአልሙኒየም 
የቅርጽ ስራው ነው። ይህ ስራ በኤምባሲው ጊቢ ውስጥ 
ይታያል። ይህ ስራው የኢትዮጵያን ሶስቱንም ኃይማኖቶች 
(ክርስትና፣ እስልምና እና አይሁድ) የሚገልጽ፤ እንዲሁም 
የኢትዮጵያን የሙዚቃ መሳሪያዎች እና ብርቅዬ እንስሳት 
እና እጽዋትን በውስጡ ያቀፈ ኢትዮጵያዊነት የተገለጠበት 
ድንቅ የጥበብ ስራ እንደሆነ ተመስክሮለታል። (ስራዎቹን 
ከድረ-ገጽ መመልከት ይቻላል።)

የእስክንድር ቦጎሲያን
እስክንድር ቦጎሲያን፣ ሎሬት ጸጋዬ ገ/መድህን እና ከበደች 

ተክለአብ 

አንጋፋው ተዋናይ፣ 
ፀሐፊ-ተውኔት፣ 

ዳይሬክተር፣ የቴአትር 
መምህር፣ ተርጓሚ፣ 

ገጣሚ፣ ደራሲ ተባባሪ 
ፕሮፌሰር ተስፋዬ ገሠሠ 
የቅርብ ጓደኞቹን ስም 
ሲጠቅስ ተክለጻድቅ 

መኩሪያ፣ በዓሉ ግርማ፣ 
እስክንድር ቦጎሲያን፣ 

የኔታ አፈወርቅ፣ አፈወርቅ 
ተክሌ፣ ገብረ-ክርስቶስ 

ደስታ፣ ጸጋዬ ገብረ-
መድኅን፣ ሰሎሞን ደሬሳ፣ 
ጥላሁን ገሠሠ (ሁለቱም 
የተወለዱት በተመሳሳይ 

ቀን መስከረም 17)፣ 
አባተ መኩሪያና ስብሐት 

ገብረ-እግዚአብሔር 
ነበር ያለውና እስክንድር 
ውሎውም እንደ ሙያው 
ምርጥ ነበር ማለት ነው።

በብርሃንና ሰላም ማተሚያ ድርጅት ታተመ

   ህዳር 7 ቀን 2015 ዓ.ም

ከኢትዮጵያ ኢንተርፕራይዝ ልማት ጋር በመተባበር በየ15 ቀኑ የሚታተም

ፌስቡክ፡ www.facebook.com/ethiopianenterprisedevelopmentቴሌግራም፡t.me/ethiopianenterprisedevelopment 

አምራቾችን የማብቃት ስራ - በኢትዮጵያ ኢንተርፕራይዝ ልማት   

ይህ ቦታ 
ለማስታወቂያ ክፍት ነው!ስፖርት

አዲስ ዘመን

ረ
ቡ

ዕ
  የኢትዮጵያ በምስራቅ አፍሪካ ውሃ ዋና ቻምፒዮና ትሳተፋለች

ቦጋለ አበበ

የኢትዮጵያ ውሃ ስፖርቶች ብሔራዊ ቡድን በምስራቅ 
አፍሪካ የውሃ ዋና  ቻምፒዮና ለመሳተፍ ትናንት ማለዳ ወደ 
ታንዛኒያ ዳሬ ሰላም ተጉዟል። ብሔራዊ ቡድኑ በ ታንዛንያ 
ዳሬሰላም በሚካሄደው በአፍሪካ ዞን ሶስት  የምስራቅ አፍሪካ 
የውሃ ዋና ቻምፒዮና ላይ ለመሳተፍ መሆኑን ከኢትዮጵያ 
ውሃ ዋና ስፖርቶች ፌዴሬሽን የተገኘው መረጃ አመልክቷል።

ቻምፒዮናው በፈረንጆቹ ከህዳር 16 እስከ 20 የሚካሄድ 
ሲሆን፣ በዚህ ቻምፒዮና ላይ ኢትዮጵያን ወክለው  ሁለት 
ታዳጊ የውሃ ዋና ስፖርተኞች እንደሚሳተፉ ታውቋል። 
ኢትዮጵያን ወክለው በቻምፒዮናው የሚሳተፉት ታዳጊዎቹ 
በ17 ዓመትና በ14 ዓመት የእድሜ  ካታጎሪ የሚወዳደሩ 
መሆናቸውም ከፌዴሬሽኑ መረጃ ለማወቅ ተችሏል።

ከፌዴሬሽኑ የተገኘው መረጃ እንደሚያመለክተው 
በቻምፒዮናው ኢትዮጵያን ወክሎ የሚወዳደረው  ብሔራዊ 
ቡድን በጊዮን ሆቴል ልምምድ ሲያደርግ ቆይቷል። እነዚህ 
ታዳጊዎች ባለፈው ነሐሴ  ላይ ብሔራዊ ፌዴሬሽኑ በቢሾፍቱ 
ምንም የውሃ ዋና የውድድር እድል ላላገኙ ታዳጊዎች 
ባዘጋጀው ውድድር ላይ ተሳታፊ የነበሩና የተሻለ ውጤት 
ያስመዘገቡ መሆናቸውም ተጠቁሟል።

ይህም ብሔራዊ ፌዴሬሽኑ ኢትዮጵያ በውሃ ዋና ስፖርት 
ተተኪና ውጤታማ ስፖርተኞችን ለማፍራት በታዳጊዎች ላይ 
ለመስራት በተያዘው የትኩረት አቅጣጫው መሰረት በተግባር 
እየተንቀሳቀሰ መሆኑ አንዱ ማሳያ እንደሚሆን ፌዴሬሽኑ 
ገልጿል።

በውድድሩ የሚሳተፈው ብሔራዊ ቡድን ወደ ዳሬሰላም 

ሲያቀና የፌዴሬሽኑ ፕሬዚዳንት ወይዘሮ መሰረት ደምሱን 
ጨምሮ፣ የፌዴሬሽኑ የስራ አስፈጻሚ ኮሚቴ አባላት፣ 
የጽህፈት ቤቱ ኃላፊ እንዲሁም የታዳጊ ስፖርተኞቹ 
ወላጆች ተገኝተው አሸኛኘት በማድረግ መልካም እድል 
እንዲገጥማቸው ተመኝተዋል። 

በወቅቱም ፕሬዚዳንቷ  ወይዘሮ መሠረት ደምሱ፣ 
“ብሔራዊ ፌዴሬሽኑ ባለው አቅም ሁሉ ከጎናችሁ ይቆማል፣ 
እናንተም ያላችሁን አቅምና ችሎታ ሁሉ ተጠቅማችሁ 
ለወከላችሁት ህዝብ ጥሩ ውጤት ለማምጣት ጠንክሩ” 
በማለት ለታዳጊዎቹ የመልካም እድል ምኞታቸውን 
ገልጸዋል።

ፕሬዚዳንቷ አክለውም፣ ፌዴሬሽኑ ተተኪዎችን 
ለማፍራት ባስቀመጠው አቅጣጫ መሰረት በቀጣይም 
አውስትራሊያ በሚካሄደው የዓለም የውሃ ዋና ቻምፒዮና ላይ 

የኢትዮጵያ ውሃ ዋና ስፖርቶች ብሔራዊ ቡድን በታዳጊዎች 
እንደሚወከል ተናግረዋል።

የኢትዮጵያ ታዳጊ ወጣቶች የውሃ ዋና ቻምፒዮና 
ባለፈው ነሐሴ ለመጀመሪያ ጊዜ በቢሾፍቱ ከተማ የተካሄደ 
ሲሆን፣ በመኮንኖች የውሃ ዋና ገንዳ ላይ በነበረው ፉክክር 
ከክለቦችና ክልሎች የተውጣጡ በርካታ ታዳጊ ዋናተኞች 
አቅማቸውን ማሳየት ችለዋል። 

በተለያዩ ስፖርቶች በሚካሄዱ የታዳጊ ወጣቶች 
ውድድሮች ላይ ከእድሜ ማጭበርበር ጋር በተያያዘ 
የሚስተዋሉ ችግሮችን በዚህ የውሃ ዋና ቻምፒዮና ለመቅረፍ 
አገር አቀፍ ፌዴሬሽኑ ጠንካራ ስራዎችን አከናውኖም የተሻለ 
ውጤት ማሳየት ችሏል።  ይህም በቻምፒዮናው በትክክለኛ 
እድሜ ታዳጊ ወጣቶች የውድድር እድል አግኝተው ራሳቸውን 
የሚያሳዩበት አጋጣሚን እንደፈጠረ ማስተዋል ተችሏል።

ራስወርቅ ሙሉጌታ 

በአገሪቱ እየተበራከተ የመጣውን  የስራ አጥ ቁጥር 
ለመቀነስና የዋጋ ግሽበትን ለመቆጣጠር  ጥራቱን የጠበቀ  
ምርት  የሚያወጡ ጠንካራ አምራች ኢንተርፕራይዞች 
መስፋፋትና ማጠናከር  ትልቅ ፋይዳ እንዳለው 
ይታወቃል። የኢትዮጵያ ኢንተርፕራይዝ ልማትም 
በተለያዩ ዘርፎች  የተሰማሩ አምራች ኢንተርፕራይዞችን 
በማብቃት  ራሳቸውን ችለው ለአገር ውስጥ ፍጆታ 
የሚቀርቡ ጥራት ያላቸው ምርቶችን እንዲያመርቱና 
የበረቱትም የውጪ ገበያን እንዲቀላቀሉ የተለያዩ 
ስራዎችን በማከናወን ላይ ይገኛል። በዚህ ረገድ እየተሰሩ 
ያሉ ስራዎችን አስመልክቶ በኢትዮጵያ ኢንተርፕራይዝ 
ልማት የምርትና ልማት ቴክኖሎጂ ዳይሬክተር የሆኑትን 
አቶ አሸብር አህመድን  አነጋግረን  የሰጡንን ምላሽ  
እንደሚከተለው አቅርበናል። 

የኢትዮጵያ ኢንተርፕራይዝ ልማት የፌደራል 
ተቋም  እንደ መሆኑ በአገሪቱ ባሉ ሁሉም ክልሎችና 
ከተማ መስተዳድሮች በሚገኙ አነስተኛና መካከለኛ 
ማኑፋክቸሪንግ ዘርፍ  የተሰማሩ አምራቾችን 
ከምርት ጥራት፤ ከቴክኖሎጂ አጠቃቀምና የሰለጠነ 
ብቁ የሰው ኃይል ከማፍራት አኳያ አቅማቸውንና 
ምርታማነታቸውን የማሳደግ  ስራዎችን እየሰራ ይገኛል። 
ተቋሙ ከተመሰረተ ረጅም ዘመናትን ያስቆጠረ ሲሆን  
በተለያየ አደረጃጀት ስር  በማለፍ ከጥቃቅንና አነስተኛ 
ጀምሮ  እስከ መካከለኛ ያሉ አምራቾችን የመደገፍና 
የማብቃት ስራዎችን  ለዘመናት ሲሰራ ቆይቷል። በአሁኑ 
ወቅት ደግሞ  አነስተኛና መካከለኛ ኢንተርፕራይዞች 
ላይ ትኩረት በመስጠት  በመላው አገሪቱ ባሉት 
ቅርንጫፎች እየሰራ ይገኛል። የሚሰጠው ስልጠናና 

ድጋፍ  በየቅርንጫፎቹ  ካሉት ክፍሎች አቅም በላይ 
ሲሆን ወደ ፌደራል እንዲመጡ በማድረግ  አስፈላጊው 
ድጋፍ ይሰጣል።  በተጨማሪ የኢትዮጵያ ኢንተርፕራይዝ 
ልማት ከማኑፋክቸሪንግ ዘርፍ ጋር በጋራ ከሚሰሩ አካላት 
ጋር በመሆንና ሌሎች አማራጮችንም በመጠቀም  
የአምራቾችን አቅም የማጎልበት ስራውን በመስራት ላይ 
ይገኛል። ስልጠናዎችንም በቀጥታ አስፈጻሚና ባለድርሻ  
አካላት በሚባሉ በኩል የእውቀት ሽግግር እንዲኖር 
በማድረግ  ይሰጣል።

የኢትዮጵያ ኢንተርፕራይዝ ልማት  ከላይ 
የተዘረዘሩትን ስራዎች ለማከናወን የሚያስችል በርካታ 
አገልግሎቶችን የሚሰጥ ጠንካራና  በሰው ኃይል 
የተደራጀ ዎርክ ሾፕ አለ። ነገር ግን እንደ አገር ያሉትን 
ኢንተርፕራይዞች በሙሉ በዚህ ዎርክ ሾፕ  ለማብቃት 
የሚያስችል  አይደለም።  በመሆኑም አምራቾች በየክልሉ 
ባሉ ዩኒቨርሲቲዎችና የቴክኒክና ሙያ ማሰልጠኛ 
ተቋማት  ሰር  ክትትል እየተደረገላቸው የሚፈልጉት 
ድጋፍ እንዲያገኙ ይደረጋል።  ይህም ሆኖ  ጥራት 
ያለው ምርት አምርተው ለአገር ውስጥ ገበያም ሆነ 
ለውጪ ገበያ  ለማቅረብ  በሚሰሩት ስራ  ክፍተት 
ከተፈጠረባቸው  የኢትዮጵያ ኢንተርፕራይዝ ልማት 
እንዲያሳውቁ የሚደረግ ይሆናል።  ይህንንም መሰረት 
በማድረግ አዲስ አበባ በሚገኘው ዎርክ ሾፕ  የቲዎሪም 
ሆነ የተግባር ስልጠና የቀረበውን ክፍተትና ጥያቄ መሰረት 
በማድረግ የሚሰጥ ይሆናል።  በተጨማሪም አስፈላጊ 
ሆኖ ሲገኝ ቴክኒካል ድጋፎችም የሚሰጡ  ይሆናል።  
እነዚህ ስራዎች የሚሰሩት በሁለት አይነት አቀራረብ 
ሲሆን  የመጀመሪያው   በበጀት ዓመቱ  በተቋሙ ሊሰራ 
በሚታቀደው መሰረት በዝግጅት ምእራፍ ክፍተቶችን 
በመለየት  ሲሆን ሁለተኛው ከየማእከላቱ በየወቅቱ 

የሚቀርቡ ጥያቄዎችን መሰረት በማድረግ ነው። 
በተቋሙ የማምረቻና የማሰልጠኛ ማእከል በተለይ 

የቀርክሃ ምርት እንደሰለጠኑት አገራት ለልብስነትና 
ለምግብነት የማምረት ደረጃ ላይ ባይደርስም  ሌሎች 
የቀርክሃ  ውጤቶችን ለማምረት የተሟላ የማምረቻ  
ማሽንና  የሰለጠነ ብቁ  የሰው ኃይል አለው። በተመሳሳይ 
በብረታ ብረት ዘርፍም በርካታ ስራዎችን ለመስራት 
የሚያስችል አቅም አለ። በጥሩ አጀማመር የነበረውና 
ተቀዛቅዞ የቆየው የስጋጃ ምርትን በተመለከተም በተቋሙ 
በከፍተኛ የውጪ ምንዛሬ የሚገቡትን ለመተካት 
እየተሰሩ ያሉ ስራዎችም አሉ። የስጋጃ ምርት የስራ እድል 
ከመፍጠር ባሻገር ግብአቶች ከአገር ውስጥ የሚገኙ 
በመሆኑ ለውጪ ተጽእኖ የሚያጋልጥ ባለመሆኑ ትኩረት 
ተሰጥቶት የሚሰራበት ነው። 

የኢትዮጵያ ኢንተርፕራይዝ ልማት በዚህ ደረጃ 
አምራች ኢንተርፕራይዞችን ለማብቃት እየሰራና 
በመንግስትም በኩል  ለኢንተርፕራይዞች የተለያዩ ድጋፎች 
እየተደረጉ ቢሆንም  በአምራቾች በኩል በተገቢው መንገድ 
እየተጠቀሙበት ነው ለማለት የሚያስደፍሩ ሁኔታዎች 
የሉም። በክልል፤ በዞንና በወረዳ  ደረጃ መዋቅር የተዘረጋ 
ቢሆንም  እያንዳንዱ ኢንተርፕራይዝ በማህበራትም ሆነ 
በግል  እየቀረቡ ሲጠይቁ አይስተዋልም። የኢትዮጵያ 
ኢንተርፕራይዝ ልማት  እንደ መርህ  አንድም  አምራች 
ኢንተርፕራይዝ  መነሻ ችግሩ ምንም ይሁን ምንም 
ስራውን እንዳያቆም አስፈላጊውን ድጋፍ ለማድረግ 
እየሰራ ይገኛል። በመሆኑም ችግር የገጠማቸው አምራቾች  
ሲገኙ ያለባቸውን ችግር  በመለየት የግብአት ከሆነ 
ግብአት በማቅረብ፤ የገበያ አለማግኘት  ከሆነ፤ የገበያ  
ትስስር በመፍጠር፤ እንዲሁም ምርታቸው በጥራት 
መጓደልም ሆነ በሌሎች ችግሮች በገበያው ተፈላጊነት 

ካጣ  የአዋጭነት ጥናት ማከናወንን ጨምሮ ችግሩን 
በመመርመር የመቅረፍ ስራ በመስራትና ስልጠና 
በመስጠት በስራው ላይ የማቆየት ኃላፊነት አለበት።  
በመሆኑም አምራች ኢንተርፕራይዞች   የኢትዮጵያ 
ኢንተርፕራይዝ ልማት ለእነሱ የተቋቋመ መሆኑን 
በመረዳት በየወቅቱ በመቅረብ የጎደለባቸውን መጠየቅ 
ተቀራርበው መስራት ይጠበቅባቸዋል። 

ከዚሁ ጋር በተያያዘ የጥራት መጓደል ተደራራቢ 
ችግሮችን የሚያስከትል ነው።   የጥራት መጓደል 
የምርት ብከነት እንዲከሰት በር ይከፍታል። ዘላቂ 
የገበያ እድል እንዲጠፋ በማድረግ አምራቾች ከስረው 
እንዲዘጉ ይዳርጋል።  ከሁሉም በላይ በአገር ውስጥ 
የሚገቡ የውጪ  አገር ምርቶችን አሸንፎ በገበያ 
ለመውጣትም ሆነ አቅም ሲጠነክር የውጪውን ገበያ 
ለመቀላቀል  ጥራት መሰረታዊ  ጉዳይ ነው። በመሆኑም 
ተቋሙ የምርት ጥራትን በማስጠበቅ ረገድ  የተለየ 
ትኩረት ተሰጥቶ ይሰራል።  

ይህም ሆኖ አሁን ያለው ነባራዊ ሁኔታ የሚያሳየው 
እንደ አገር ኢንተርፕራይዞችን ለማብቃት በሚሰሩ 
ስራዎች ረገድ ብዙ መስራት እንደሚጠበቅ ነው።  
የአገር ውስጥ  የምርት ፍላጎት ከቀን ወደቀን እየጨመረ 
ይገኛል። በማምረቻ ማሽኖች ረገድም በዓለም አቀፍ 
ደረጃ ያለው እውነታ የሚያሳየው በየእለቱ የተለያዩ 
የቴክኖሎጂ ውጤቶች ይፋ እየሆኑና አምራች 
ኢንተርፕራይዞችን እየተቀላቀሉ ይገኛል። በመሆኑም  
እነዚህን ሁለት ክስተቶች በማቀናጀት  በቂ አምራቾችን 
ለመፍጠር መስራት ይጠበቃል።  ለዚህም  በቀጣይ  
የተደራጀ የማምረቻና የማሰልጠኛ ቦታ ለማዘጋጀትና  
የውስጥ አቅሙን በማደርጀት የሰው ሀብቱንም ብቁ 
ለማድረግ እየተሰራ እንደሆነ አቶ አሸብር  ጠቁመዋል።  

አገር አቀፍ ቻምፒዮናው ኢትዮጵያ በውሃ ዋና 
ስፖርት በታዳጊና በወጣቶች ያላትን እምቅ አቅም 
ለመረዳት ያስቻለ ሲሆን፣ በስፖርቱ ወደ ፊት ኦሊምፒክን 
በመሳሰሉ ታላላቅ መድረኮች ኢትዮጵያን የሚወክሉ 
ተተኪዎችን ለማፍራት ትልቅ ተስፋ የታየበትም ነበር። 
ፌዴሬሽኑም በእድሜ ረገድ ዘወትር ለሚፈጠሩ ችግሮች 
ቀደም ብሎ ከክልሎችና ከክለቦች ጋር ተነጋግሮ መግባባት 
ላይ በመድረሱ ተወዳዳሪዎች በትክክለኛ እድሜያቸው 
ወደ ውድድር መምጣት ችለዋል። ፌዴሬሽኑም ይህን 
መልካም ጅምር በማስቀጠል ከባለድርሻ አካላት ጋር 
በቅርበት በመስራት በታዳጊ ወጣቶች ላይ ጠንካራ ስራ 
እየሰራ ይገኛል።

የዓለም አቀፉ ውሃ ስፖርቶች ማህበር (ፊና) በአፍሪካ 
ታዳጊ ወጣቶች ስፖርቱን ለማስፋፋትና በአህጉሪቱ ቀጣይ 
ትውልድ ላይ ያተኮሩ የተለያዩ እንቅስቃሴዎችን እያደረገ 
እንደሚገኝ ይታወቃል፡፡ በዳሬሰላም የሚካሄደውም 
ውድድር የዚህ እንቅስቃሴ አንድ አካል ነው ሲሆን የፊፋ 
ፕሬዚዳንት ሁሴን አል ሙሳላም ከእውቅ የስፖርቱ ኮከቦች 
ጋር የተለያዩ የአፍሪካ አገራትን እንደሚጎበኙ ታውቋል፡፡ 
ከነዚህም መካከል ኔዘርላንዳውያኑ የ2016 ሪዮ ኦሊምፒክ 
የስፖርቱ የወርቅ ሜዳሊያ አሸናፊ ፌሪ ዊርትማን፣  
የሶስት ጊዜ የኦሊምፒክ ቻምፒዮኑ ራኖሚ ክሮሞዊጆ 
አፍሪካን ይጎበኛሉ፡፡ ለጉብኝቱ ከተመረጡ ሰባት የአፍሪካ 
አገራት መካከል አንዷ ኢትዮጵያ ስትሆን ቡሩንዲ፣ 
ጅቡቲ፣ ግብፅ፣ ርዋንዳ፣ ሶማሊያ፣ ዩጋንዳና ታንዛኒያ 
እንደሚገኙበት ታውቋል፡፡ ጉብኝቱ በነዚህ አገራት ውስጥ 
የውሃ ዋና ገንዳዎችን በስፋት ለወጣቶች ተደራሽ ለማድረግ 
መነሳሳትን እንደሚፈጥርም ተነግሯል፡፡ 

በቻምፒዮናው ኢትዮጵያን የሚወክሉት ታዳጊዎቹ በ17 ዓመትና በ14 ዓመት የእድሜ  ካታጎሪ የሚወዳደሩ ናቸው፣

